
Пэублэ гущыІ

Лъытэныгъэ зыфэтшІырэ тхылъеджэр!

Тхьэм и ГущыІэ ЛъапІэу Библием иІахьыгъоу, 
«Ехъошуа» зыфаІорэ тхылъэу адыгабзэкІэ зэдзэ­
кІыжьыгъэр уапашъхьэ илъ.

«Ехъошуа» тхылъыр Тэуратым ыуж къекІы, 
Ижъырэ Зэзэгъыныгъэм итарихъ тхылъхэм апэ­
рэ. Мосэ израил цІыфхэр Мысырым къырищхи, 
шъофнэкІымкІэ къырищэхи, КъэнаІан чІыгум 
ылъэныкъокІэ къызэрищагъэхэр Тэуратым 
къеӀуатэ. Иордан псыхъом итыгъэкъокІыпІэ 
лъэныкъо пачъыхьэхэр къызыщытебанэхэм, 
Мосэ ахэм атекІуи ахэм ячІыгухэу КъэнаІаным 
пэчӀынатӀэхэр къыІэкІэхьагъэх. Израилым илІэ­
къо пшІыкІутІумэ ащыщэу лІэкъуитІурэ ны­
къорэр ахэм арытІысхьагъэх. Ау мурадыгъэр 
КъэнаІан ары: джырэ палестинэ–израил чІы­
гухэр ежьыри къытекІыщтхэми къаритынэу 
Тхьэм Ибрахьимэ къыгъэгугъэгъагъ. Ау ащ нэс 
Мосэ къыгъэшІагъэп, чІыгур заокІэ ыубытыныр 
ежь анахь ІэпыІэгъу благъэу иІэгъэ Ныун ыкъо 
Ехъошуа ыпшъэ рилъхьажьыгъ.

Джары тхылъэу «Ехъошуа» къызэрэригъа­
жьэрэр. Ехъошуа зэкІэ израил цІыфхэр игъусэ­
хэу Иордан псыхъом къызэпырыкІи, КъэнаІан 
чІыгум ихьагъ, ащ щыпсэущтыгъэ пачъыхьэ 
зэфэшъхьафмэ язэуагъ (а 1-рэ – я 12-рэ шъхьэхэр). 
Гъэзэуат зэо лъапІэм (Къэгъазэ зыщамышІырэ 
зэо лъапІэ; Зэо лъапІэм) ишапхъэхэм атетэу 

чІыгур штэгъэным фэгъэхьыгъэ зэо Іофыр зэ­
рахьагъ. Израил цІыфхэр агухэмкІэ Тхьэм фэ­
шъыпкъэфэхэ Зиусхьаным ахэм текІоныгъэр 
къаритыщтыгъ. Тхьэм иунашъокІэ израил 
цІыфхэм КъэнаІан къалэхэмрэ цІыфхэмрэ «хьа­
рам» ашІынхэ фэягъ. Ижъырэ джуртыбзэмкІэ 
«хьарам» гущыІэм мэхьанэу иІэр – «Зиусхьаным 
фэгъэшъошэгъэныр». Ащ къикІыщтыгъэр лъэ­
псэкІодэу ахэр Тхьэм фэбгъэкІодынхэр арыгъэ. 
Непэ тэ ар жъалымэгъэшхоу къытщэхъу, ау а 
лъэхъаным ащ фэдэ зекІуакІэр къызэрыкІоу 
щытыгъ. А уахътэм КъокІыпІэ Благъэм щы­
псэущтыгъэхэр зэрэгущыІэщтыгъэхэр мыщ 
дэжьым къыщыдэплъытэн фае: гущыІэм пае, 
я 15-рэ шъхьэм ия 13-рэ – я 15-рэ усэхэм къы­
щаӀо Хъэурэн къалэм зы лъэпкъ Іэнэкъ къыте­
кІыгъэхэу зэрэщыпсэущтыгъэр. Ау ащ ыпэкІэ 
мы къалэм дэсыгъэхэр зэкІэ зэраукІыгъэхэр я 
10-рэ шъхьэм ия 36-рэ – я 39-рэ усэхэм къащы­
Іуагъ. НэмыкІэу къэпІон хъумэ, Тхьэм иунашъо 
кІэзыгъэнчъэу цІыфхэм зэрагъэцэкІагъэр ары 
зэкІэмэ апэ ащ фэдэ гущыІэ лъэшхэмкІэ къы­
кІагъэтхъынэу зыфэягъэхэр. Ары пакІопышъ 
пэщэ дэгъум ищысэу Ехъошуа зэрэщытыр мыщ 
дэжьым къыхэщы: Тхьэм ихабзэ ар фэшъыпкъ, 
Тхьэм шІошъхъуныгъэшхо фыриІэу, лІыгъэшхо 
хэлъэу ащ цІыфхэр зылъещэх.

Израил лІакъохэм азыфагу чІыгур зэрэща­
гощыгъэм тхылъым иІахьышІу къытегущыІэ 
(я 13-рэ– я-22-рэ шъхьэхэр). Израил цІыфхэмкІэ 
а къэбарым мэхьанэшхо иІагъ. Къызэригъэ­
гугъагъэхэ чІыгум Тхьэм щыфэшъыпкъэным 



﻿﻿

5

фэгъэхьыгъэ гущыІэу лъэпкъым ытырэмкІэ 
тхылъыр къеухы (я 22-рэ – я 24-рэ шъхьэхэр). 
Израил цІыфхэр ягущыІэ фэшъыпкъагъэхэ­
мэ–фэмышъыпкъагъэхэмэ ащ ыуж къикІырэ 
тхылъхэм, анахьэу «Гъуазэхэм» къагъэлъагъо.

Мы тхылъэу ижъырэ джуртыбзэмкІэ тхы­
гъэр цІыф лъэпкъ зэфэшъхьафхэм абзэхэмкІэ 
гъогогъуишъэрэ зэрадзэкІыгъ. Джы, мары, 
адыгабзэкІэ зэдзэкІыгъэу а тхылъ гъэшІэгъо­
ныр ори къызэгопхыгъ. Электроннэ амалхэр 
къызфэбгъэфедэхэзэ джырэкІэ ащ уеджэн 
плъэкІыщт, тапэкІэ тхылъыр къыхаутын агу 
хэлъ. 

Ижъырэ джуртыбзэмкІэ тхыгъэ Іэпэрытххэм 
къахэкІыгъэхэу щыт цІэ унаехэр адыгэ макъэ­
хэм якъэІуакІэ тетэу тхыгъэх.

Адыгабзэм щамыгъэфедэрэ къэІуакІэхэу къы­
хафэхэрэм ямэхьанэ къызэІуахэу нэкІубгъомэ 
ачІэгъ ехьыхынхэр фэтшІыгъэх.

Еджэхэрэр рыгъозэнхэу картхэмрэ гущыІа­
лъэрэ тхылъым кІыгъух. А зэкІэ тхылъеджэхэм 
ІэпыІэгъу къафэхъунэу тэгугъэ. Тауратыр, Мосэ 
итхылъитф, 2024-рэ илъэсым къыхаутынэу 
агу зэрэхэлъым тигуапэу шъущытэгъэгъуазэ. 
Электроннэ амалхэр къызфэжъугъэфедэхэзэ а 
тхылъхэм ащыщыхэм джырэкІэ институтым 
ивебсайт шъущяджэн шъулъэкІыщт.

Тхылъэу «Ехъошуа» зэзыдзэкІыгъэхэм, редак­
торхэм, адыгабзэкІэ ар къыдэкІыным зиІахь хэ­
зышІыхьагъэхэм зэкІэми Библием изэдзэкІынкІэ 
Институтыр афэраз. Лъытэныгъэ зыфэтшІырэ 

тхылъеджэхэм тхылъэу апашъхьэ итлъхьагъэр 
агу рихьынэу тэгугъэ.

ШъуишІошІхэмрэ шъуиеплъыкІэхэмрэ яхьы­
лІэгъэ къэбар Библием изэдзэкІынкІэ ти Инсти­
тут ежъугъэшІэн шъулъэкІыщт.

Би­блием изэ­дзэ­кІын­кІэ Ин­сти­ту­тыр,  
Мос­ква

Апэрэ шъхьэр

Ехъошуа КъэнаӀаныр ыубытынэу 
Зиусхьаным унашъо къызэрэфишІырэр

1 1 Тхьэу Зиусхьанымa иІумэтэу Мосэ зэлІэм ыуж, 
Мосэ ІэпыІэгъоу иІэгъэ Ныун ыкъо Ехъошуа 

Ар къеджи, къыриІуагъ:
2 – СиІумэтэу Мосэ лІагъэ. Арышъ, кІуи израил 

цІыфхэр Иордан псыхъом зэпырыщыхи – чІыгоу 
мы лъэпкъым Сэ къестырэм ищэх. 3 Мосэ зэрэзгъэ­
гугъагъэу, сыд фэдэ чІыпІэ шъулъакъо теуцоми, 

a  1:1 Адыгэ гущыІэу «Зиусхьан»-м мэхьанэу иІэм зи­
къэІуакІэ зэфэмыдэ джурт гущыІитІумэ къарыкІы­
рэр къеты. Апэрэр – «Яхве» зыфиІорэмкІэ Тхьэм ыцІэ 
къыраІо, ащ мэхьанэу иІэмэ ащыщ: «ЕгъашІэм ЩыІэ 
Зэпытыр». ЯтІонэрэр – «Адонай», Тхьэр зэрэлъэрыхьэр, 
Ар зэрэфэшІыгъэр ары мэхьанэу иІэр. 

ар Сэ шъо къышъостыщт. 4 КъыблэмкІэ шъоф­
нэкІым щегъэжьагъэу темырымкІэ щыІэ Ливан 
къушъхьэхэм анэсэу, тыгъэкъокІыпІэмкІэ Ефрат 
псыхъошхом (хьатхэм ячІыгуи къыхиубытэу) ще­
гъэжьагъэу тыгъэкъохьапІэм щыІэ Хышхомa нэс 
шъуичІыгу зыщиубгъущт. 5 ГъашІэу уиІэм зы мэ­
фэ закъуи хэти о къыппэуцужьын ылъэкІыщтэп. 
Мосэ Сэ сызэригъусагъэм фэдэу ори сыуигъусэщт. 
Сэ усыбгынэщтэп ыкІи, укъэзгъэнэщтэп ыкІи.

6 Пытагъи лІыгъи къызыхэгъаф, шъуятэжъхэм 
къястынэу сІуи, гущыІэ пытэ къызфястыгъэгъэ 
чІыгум цІыфхэр о ипщэщтхэшъ: 7 пытагъи лІыгъэ­
шхуи зыхэгъэлъ. Сэ сиІумэтэу Мосэ къыуитыгъэ 
Хабзэр зэрэпсэоу, кІэзыгъэ фэмышІэу, гъэцакІэ. 
Тыдэ укІуагъэми, тыдэкІи гъэхъагъэ зэрэщып­
шІынэу ащ джабгъумкІи сэмэгумкІи удэмых. 
8 Тхьэм и Хэбзэ тхыгъэ хэт гущыІэхэр ренэу пІупэ 
терэлъых. Ащ итхагъэр кІэзыгъэнчъэу зэрэбгъэ­
цэкІэнэу мафи чэщи ахэмэ ягупшыс. Джащыгъум 
тэрэзэуи узекІощт, уигъогухэми гъэхъагъэхэр 
ащыпшІыщтых. 9 Арышъ, Сэ мыщ фэдэ унашъо 
къыпфэсэшІы: пытагъи лІыгъи зыхэгъэлъ. Тыдэ 
укІуагъэми Зиусхьанэу уи Тхьэ ренэу уигъусэ­
щтышъ, умыщын, угуи умыгъэкІоды.

a  1:4 Мыщ дэжьым зигугъу къыщишІырэр Средиземнэ 
хыр ары. Мы тхылъым инэмыкІ чІыпІэхэми зэращы­
хэтыр джащ фэд. 

10 Арыти, лъэпкъым иІэшъхьэтетхэм Ехъошуа 
унашъо афишІыгъ:

11 – УцупІэр къэшъукІухьи, цІыфхэм яшъуІу: 
«Мэфищ зытешІэрэм ыуж, мы Иордан псыхъом 
шъузэпырыкІынышъ, Зиусхьанэу шъуи Тхьэ 
шъуиенэу къышъуитырэ чІыгум шъуубытынэу 
шъуихьащтышъ, гъомлапхъэ жъугъэхьазыр».

12 Ау Рубэнрэ Гъадрэ ялІакъохэмрэ Мынасэ лІа­
къом ызыныкъомрэ Ехъошуа ариІуагъ:

13 – Зиусхьаным иІумэтэу Мосэ унашъо къы­
шъуфишІыгъэр зыщышъумыгъэгъупш: «Зиус­
хьанэу шъуи Тхьэ мы чІыгур шъо къышъуити, 
шъуигъэгупсэфыгъ». 14-15 Мосэ мыдыкІэ къышъуи­
тыгъэ чІыгоу, Иордан псыхъом итыгъэкъокІыпІэ 
щыІэм, шъуишъхьэгъусэхэри, шъуикІалэхэри, 
шъуибылымхэри къерэнэх. Ау Зиусхьаным ахэр 
шъощ фэдэу егъэгупсэфыфэхэ, Зиусхьанэу шъуи 
Тхьэм къаритырэ чІыгур ахэми амыубытыфэ, 
шъо, зэкІэ зэон зылъэкІыщтхэм, ІашэкІэ зызэте­
жъугъэпсыхьи, шъукъошхэм апэ шъуитэу псы­
хъом шъузэпырыкІи, ІэпыІэгъу шъуафэхъу. Ащ 
ыуж Зиусхьаным иІумэтэу Мосэ къышъуитыгъэ 
чІыгоу Иордан псыхъом итыгъэкъокІыпІэ щыІэм 
жъугъэзэжьи, ащ шъуитІысхьажь.

16 Ахэм Ехъошуа джэуап ратыжьыгъ:
– Унашъоу къытфэпшІырэр зэкІэ дгъэцэкІэщт, 

тыздэбгъакІорэми тыкІощт. 17 Зиусхьанэу уи Тхьэ 

Мосэ зэригъусагъэм фэдэу ори уерэгъусэ къодыйи, 
Мосэ тызэредэІущтыгъэм фэдэу ори тыодэІущт. 
18 Хэтми о уиунашъо пэшІуекІорэр, уигущыІэ, ар 
сыд фэдэми, зымыгъэцакІэрэр тыукІыщт. Сыд 
хъугъэми пытагъэрэ лІыгъэрэ о зыхэгъэлъи!

ЯтІонэрэ шъхьэр

Рахъабрэ джасусхэмрэ

2 1 ЕтІанэ Ныун ыкъо Ехъошуа, Шытым дэт дзэ 
уцупІэм, джасуситІу ригъэкІыхи, ыгъэкІуа­

гъэх.
– Шъэфэу шъукІуи а чІыгур къэшъуплъыхь,– 

ыІуагъ ащ,– анахьэу Ерыхъэу къалэм шъунаІэ 
тежъугъэт.

Ерыхъэу ахэр зынэсхэм, бзылъфыгъэ хэтакІоу 
Рахъаб зыцІэм иунэ екІуалІэхи, чэщыр щырахы­
нэу ащ къыщыуцугъэх.

2 А къэбарыр Ерыхъэу къалэм ипачъыхьэ на­
гъэсыгъ:

– Израил горэхэр мы чІыгур къаплъыхьанэу 
мары, пчыхьашъхьэ къэкІуагъэх.

3 Джащыгъум, Ерыхъэу пачъыхьэм ицІыфхэр 
Рахъаб фигъакІохи, иунашъо раригъэІуагъ:

– Мы чІыгур зэкІэ къаплъыхьанэу къэкІуагъэ­
хэшъ, уиунэ къекІолІэгъэ цІыфхэр къытфищых.

4 Ау бзылъфыгъэм хъулъфыгъитІур ыгъэбы­
лъыгъэх.

– Шъыпкъэ,– ыІуагъ ащ,– садэжь цІыфхэр къэ­
кІогъагъэх, ау ахэр къыздикІыгъэхэр сэ сшІагъэп. 
5 Чэпэзэхэогъум, къэлапчъэхэр зыщырагъэты­

жьыщтым, дэкІыжьыгъэх. Зыздагъэзагъэри 
сшІэрэп. ПсынкІэу ауж шъуихьэмэ, шъуакІэхьан.

6 Ежь а хъулъфыгъитІур унашъхьэм дищаехи, 
ащ тырилъхьэгъэ чэтэн щэпкъхэм ачІэгъ чІигъэ­
былъыхьэгъагъэх.

7 Джасусхэм алъежьагъэхэр Иордан псыхъом 
екІурэ гъогум техьэхи, зэпырыкІыпІэм нэс кІуа­
гъэх. Ахэр зэрэдэкІыгъэхэм лъыпытэу къэлап­
чъэхэр рагъэтыжьыгъэх.

8 Джасусхэр гъолъыжьынхэм ыпэкІэ, бзылъ­
фыгъэр унашъхьэм дэкІуайи, 9 ахэм ариІуагъ:

– Зиусхьаным мы чІыгур шъо къызэрэшъуи­
тыгъэр сэ сэшІэ. Щынэгъошхом тызкІызэлъи­
штагъэри мы чІыгум щыпсэухэрэр зэкІэ лъэшэу 
къызкІышъущыщынэхэри джары. 10 Тэ къэбаркІэ 
зэхэтхыгъэ: Мысырым шъукъикІыжь зэхъум, 
шъукъызэпырыкІын шъулъэкІынэу хы Къа­
мылыр шъуапашъхьэ Зиусхьаным зэрэщыри­
гъэгъушъыкІыгъэри Иордан псыхъом ыкІыбкІэ 
амэр пачъыхьэхэу Сыхъонрэ Іогърэ лъэпсэкІод 
зэрэщышъушІыгъэхэри. 11 Ар зызэхэтэхым, тыгу 
къэкІодыгъ. Зиусхьанэу шъуи Тхьэ ышъхьагъы­
кІэ уашъоми ычІэгъыкІэ чІыгуми ащыІэ Тхьэр 
арышъ, къышъупэуцужьынэу тащыщ горэми гу 
къызыІэпишІыхьажьышъурэп. 12-13 Арэу зыщыт­
кІэ, сэ гукІэгъу къызэрэшъуфэсшІыгъэм фэдэу си­
унагъо гукІэгъу къыфэшъушІынэу Зиусхьаным 

ыпашъхьэ шъуитэу тхьэрыІо къысфэшъушІ. 
Сятэрэ сянэрэ, сшыхэмрэ сшыпхъухэмрэ, ахэм 
яунагъохэм зэкІэ арысхэмрэ апсэхэр къызэрэжъу­
гъэнэжьыщтэхэм, лІэныгъэм тыкъызэрэІэкІэшъу­
хыжьыщтым ишыхьат тамыгъэри нэрылъэгъу 
къысфэшъушІ.

14 – Шъо шъучІыпІэ тэ тпсэхэр лІэныгъэм Іэ­
кІэрэхьэх,– джасусхэм бзылъфыгъэр къагъэгу­
гъагъ.– Іофэу зетфэрэм ышъхьэ хэти фимыхмэ, 
мы чІыгур Зиусхьаным къызытитрэм ыуж, тэ о 
гукІэгъу къыпфэтшІыщт, шъыпкъагъи къытэ­
бгъотылІэщт.

15 Бзылъфыгъэм иунэ къэлэсэрай дэпкъым 
хэтыгъэти, джащыгъум шъхьангъупчъэмкІэ 
едзыхыгъэ кІапсэмкІэ ахэр ритІупщэхыжьхи, 
16 ариІуагъ:

– Къышъулъежьагъэхэм шъукъамыгъотыным 
фэшІ бгыхэм шъуякІуи, ахэм мэфищэ защыжъу­
гъэбылъ. ЕтІанэ ахэм къызагъэзэжьыкІэ, шъори 
шъуигъогу шъутехьажь.

17-18 Арыти:
– Мы чІыгум тыкъызихьэкІэ, джыдэдэм къы­

зэрэуатІорэм фэдэу мы шъэгъэ плъыжьыр тыкъы­
зэрептІупщэхыжьыгъэ шъхьангъупчъэм къы­
пымылъэмэ,– джасусхэм бзылъфыгъэм къыра­
Іуагъ,– уятэрэ уянэрэ, пшыхэр, уятэ иунагъо зэкІэ 
зэрэщытэу о уиунэ къыщымыугъойхэмэ тхьэрыІоу 

тэбгъэштагъэр тшъхьарэкІыжьы. 19 Хэтми уиунэ 
къикІэу урамым къытехьагъэу аукІырэм, зэрау­
кІыгъэр ежьым илажьa. АщкІэ тэ пшъэдэкІыжь 
тхьырэп. Ау уиунэ исэу хъурэм ащыщ зыгорэм ыІэ 
къынэсмэ, ащ ихьадэгъукІэ тэры мысэр. 20 Зыщы­
мыгъэгъупш: тыпІуатэмэ, тхьэрыІоу тэбгъэшта­
гъэр мэкъутэ.

21 – Дэгъу,– ыІуагъ бзылъфыгъэм,– къызэрэшъу­
Іуагъэм тетэу орэхъу.

Ащ хъулъфыгъэхэр ригъэкІыжьхи, ежь шъэгъэ 
плъыжьыр шъхьангъупчъэм пипхагъ.

22 Адрэхэр ежьэжьхи, бгыхэм якІухи, акІэлъе­
жьагъэхэм гъогухэр къалъыхъуфэхэ, къамыгъо­
тыгъэхэу къагъэзэжьыфэ, мэфищэ ащ щыІагъэх.

23 Ащ ыуж хъулъфыгъитІур ягъогу техьажьы­
гъэх. Ахэр бгыхэм къяхыжьхи, псыхъом зызэпы­
рэкІыжьхэм,  Ныун ыкъо Ехъошуа дэжь кІохи, 
къяхъулІагъэр зэкІэ фаІотэжьыгъ.

24 – Щэч хэмылъэу, мы чІыгур зэкІэ зэрэщытэу 
Зиусхьаным тІэ къырилъхьагъ.– Ахэм Ехъошуа 
раІуагъ.– Ащ щыпсэурэ цІыфхэр зэкІэ лъэшэу 
къытщэщынэх.

a  2:19 Ижъырэ джуртыбзэкІэ тхыгъэ Іэпэрытхым итха­
гъэр: «ылъ ежь ышъхьэ тефэжьы».

Ящэнэрэ шъхьэр

Иордан псыхъом зэрикІыгъэхэр

3 1 Пчэдыжьым жьэу Ехъошуа зэкІэ израилхэр 
игъусэхэу Шытым икІхи, Иордан псыхъом 

нэсыгъэх. Псыхъом зэпырыкІынхэм ыпэкІэ, а 
чІыпІэм уцупІэ щагъэпсыгъ. 2 Мэфищ зытешІэм 
ыуж Іэшъхьэтетхэм уцупІэр къакІухьи, 3 цІыфхэм 
унашъо афашІыгъ:

– Зиусхьанэу шъуи Тхьэ дашІыгъэ зэзэгъы­
ныгъэр зытет мыжъобгъуитІур зыдэлъ пхъонтэ 
лъапІэрa лэуй-къурмэнышІхэм рахьыжьагъэу 
зышъулъэгъукІэ, шъори зышъуІэти, пхъонтэ 
лъапІэм ыуж шъуихь. 4 А лъэныкъом зыпарэкІи 
шъукІуагъэпышъ, шъуздэкІощтыр джаущтэу шъу­
шІэщт. Ау благъэу шъукІэрымыхь, арырэ шъорырэ 
шъуазыфагу Іэнтэгъу минитІу фэдизb илъын фае.

5 Ащ ыуж Ехъошуа лъэпкъым риІуагъ:
– Неущ Зиусхьаным шъуинэрылъэгъоу шІэгъо­

шІагъэхэр зэрихьащтхэшъ, гъэлъэпІагъэ шъузэ­
рэхъунэу зыжъугъэкъабз.

a  3:3 Тхьэм Мосэ унашъоу къыфишІыгъэм тетэу пхъонтэ 
лъапІэр пхъэм хишІыкІыгъагъ. Пкъыгъо лъапІэхэмрэ 
Тхьэм иунэшъуипшІ зытетхэгъэ мыжъобгъуитІумрэ ащ 
дэлъыгъэх. Еплъ: тхылъэу «МысырикІыжь» 25:10–22.
b  3:4 Метрэ мин фэдиз гор. 

6 ЕтІани къурмэнышІхэм мырэущтэу ариІуагъ:
– Пхъонтэ лъапІэр шъушти, лъэпкъым ыпэ 

шъуитэу, гъогум шъутехь.
Арыти, къурмэнышІхэм а унашъор агъэцэкІагъ.
7 Джащыгъум Зиусхьаным Ехъошуа къыри­

Іуагъ:
– Мосэ сызэригъусагъэм фэдэу ори сызэрэуи­

гъусэщтыр ашІэным пае, непэ щегъэжьагъэу 
израилхэм зэкІэми янэрылъэгъоу Сэ узгъэиныщт. 
8 Пхъонтэ лъапІэр зыхьырэ къурмэнышІхэм о 
унашъо афэшІи, яІу:

«Иордан псыхъом шъунэсэу, ащ шъузэрэхахьэу, 
шъукъэуцу».

9 Ащ ыуж Ехъошуа израилхэм ариІуагъ:
– Моу шъукъэкІуати, Зиусхьанэу шъуи Тхьэ 

игущыІэхэм шъукъядэІу. 10 Тхьэр псэоу къызэрэ­
шъухэтри, шІокІыпІэнчъэу къэнаІанхэр, хьатхэр, 
хъэухэр, пэрыцхэр, гъыргъащхэр, амэрхэр, еусхэр 
зэрэзэбгырифыщтхэри мары шъо къызэрэшъушІэ­
щтыр. 11 Мары зэкІэ чІыгум Тетыгъо щызыІыгъ 
Зиусхьаным изэзэгъыныгъэ ипхъонтэ лъапІэ 
шъуапэ итэу Иордан псыхъом хэхьащт. 12 Арышъ, 
зэкІэ израил лІакъохэм нэбгырэ пшІыкІутІу къа­
хэшъух, лІакъо пэпчъ инэбгырэ зырыз. 13 ЗэкІэ 
чІыгум Тетыгъо щызыІыгъым, Зиусхьаным ип­
хъонтэ лъапІэ зыхьырэ къурмэнышІхэм алъа­
пэхэр Иордан псыхъом зэрэнэсхэу, ащ ипсыхэр 

къызэтеуцонхэшъ, ышъхьэкІэ къехырэ псыр 
дэпкъым фэдэу къэуцущт.

14 Арыти, израилхэм уцупІэр Іуахыжьи, пхъон­
тэ лъапІэр зыхьырэ къурмэнышІхэм ауж итхэу, 
Иордан псыхъомкІэ ежьагъэх. 15 Хыныгъо охъ­
тагъэти, Иордан псыхъор къиугъэу, нэпкъыхэм 
къатеуагъэу щытыгъ. Ау, пхъонтэ лъапІэр зыхьы­
хэрэр Иордан псыхъом Іухьэхи, алъакъохэр псым 
зэрэнэсыгъэхэм тетэу, 16 ышъхьэкІэ къехырэ псыр 
къызэтеуцуагъ. Чыжьэу, Цэртан пэгъунэгъоу щыт 
Адам къалэ дэжь псыр дэпкъым фэдэу къыщызэ­
теуцуагъ. АдыкІэ ечъэхырэ псэу, хы Щыугъэмa 
(хы Іараба) хэлъадэрэр зэрэщытэу игъукІыгъ. 
Джаущтэу израилхэр Ерыхъэу къалэм пэчІына­
тІэу Иордан псыхъом икІыгъэх.

17 Зиусхьаным ипхъонтэ лъапІэ зыхьырэ къур­
мэнышІхэм израил лъэпкъыр аблэкІызэ, чІыгу 
гъушъэм тетэу зэпырэкІыфэ, Иордан псыхъоу 
игъукІыгъэм ыгузэгу ахэр итэу щытыгъэх.

a  3:16 Мыр хы ЛІагъэр ары.

ЯплІэнэрэ шъхьэр

4 1 Лъэпкъыр зэрэпсэоу Иордан псыхъом зы­
зэпырэкІым Зиусхьаным Ехъошуа къыри­

Іуагъ:
2 – ЗэкІэ израил лІакъохэм нэбгырэ пшІыкІу­

тІу къыхашъухи, лІакъо пэпчъ инэбгырэ зырыз, 
3 ахэм унашъо афэшъушІи, яшъуІу: «Иордан псы­
хъом ыгузэгу, къурмэнышІхэр зыдэщытыгъэхэм 
дэжь мыжъо зырыз къыщышъушти, чэщыр зы­
щишъухынэу пчыхьашъхьэ шъукъызщыуцущт 
чІыпІэм шъухьыхи, жъугъэтІылъых».

4 Арыти, Ехъошуа израил лІакъохэм къахи­
хыгъэ нэбгырэ пшІыкІутІум къяджи, 5 ариІуагъ:

– Иордан псыхъом ыгузэгу, Зиусхьанэу шъуи 
Тхьэ ипхъонтэ лъапІэ зыдэщытым дэжь шъукІу. 
Израил лІакъохэм япчъагъэ фэдиз зэрэхъунэу, 
ащ дэжьым мыжъо зырыз хэти къыщыхерэхи, 
ытамэ къытырерэлъхь. 6 Ахэр шъоркІэ шІэжь 
тамыгъэу орэхъух. ЫужкІэ шъо шъуикІалэхэр: 
«Мы мыжъохэм сыд ямэхьанэр?» аІоу къызы­
шІоупчІыхэкІэ,– 7 Зиусхьаным ипхъонтэ лъапІэ 
Иордан псыхъом къызэпырахы зэхъум, псыр ащ 
ыпашъхьэ зэрэщигъукІыгъагъэри, а мыжъохэр 
израил лъэпкъхэм егъэшІэрэ гукъэгъэкІыжь сы­
нэу зэряІэщтхэри ахэм яшъуІожь.

8 Израилхэм а унашъор агъэцэкІагъ. Зиусхьа­
ным Ехъошуа къызэрэриІуагъэу, Иордан псыхъом 
ыгузэгу мыжъо пшІыкІутІу, израил лІакъохэм 
япчъагъэ фэдизэу, къыщыхахыгъэх. Ахэр уцу­
пІэм къахьыхи, щагъэтІылъыгъэх. 9 Зиусхьаным 
ипхъонтэ лъапІэ зыхьыщтыгъэ къурмэнышІхэр 
зыдэщытыгъэхэ Иордан псыхъом ыгузэгу нэмыкІ 
мыжъо пшІыкІутІу Ехъошуа щигъэтІылъыгъэх. 
А мыжъохэр непэ къызнэсыгъэми ащ щылъых.

10 Зиусхьаным Ехъошуа унашъоу къыфишІы­
гъэр зэкІэ израилхэм агъэцэкІэфэ къурмэнышІхэр 
Иордан псыхъом ыгузэгу итыгъэх, Мосэ Ехъошуа 
къызэрэриІогъагъэм фэдэу. Ардэдэм лъэпкъыр 
гуІэзэ зэпырыкІыщтыгъэ, 11 зэкІэ зэрэзэпырыкІэу, 
Зиусхьаным ипхъонтэ лъапІэ зыхьыщтыгъэ къур­
мэнышІхэри лъэпкъым инэрылъэгъоу нэпкъым 
къытехьажьыгъэх. 12 Мосэ унашъо къызэрафишІы­
гъагъэм фэдэу, Рубэнрэ Гъадрэ ялІакъохэр, Мынасэ 
лІакъом ызыныкъо уІэшыгъэхэу израилхэм апэ 
итхэу ащ зэпырыкІыгъэх. 13 Джаущтэу нэбгырэ 
мин тІокІитІу фэдиз зэоным фэхьазырхэу, Зиус­
хьаным ыпашъхьэ псыхъом щызэпырыкІыхи, 
Ерыхъэу кІэим ихьагъэх.

14 А мафэм Зиусхьаным зэкІэ израилхэм янэры­
лъэгъоу Ехъошуа ыгъэиныгъ, Мосэ шъхьэкІафэ 
зэрэфашІыщтыгъэм фэдэу, Ехъошуа игъэшІэ ма­
фэхэр еухыфэ агъэлъэпІагъ.

15 Зиусхьаныр къэгущыІи, Ехъошуа къыриІуагъ:
16 – Иордан псыхъом къыхэкІыжьынхэу пхъонтэ 

лъапІэр зыхьырэ къурмэнышІхэм унашъо афэшІ.
17 Арыти, Ехъошуа аущтэу ышІыгъ.
18 Пхъонтэ лъапІэр зыхьырэ къурмэнышІхэр 

Иордан псыхъом къыхэкІыжьхи, алъакъохэр 
чІыгум зэрэнэсыгъэхэм тетэу, псыр къечъэжьэ­
жьи, тыгъуаси тыгъоснахьыпи афэдэу нэпкъым 
къытелъэдэжьыгъ.

19 Джаущтэу апэрэ мазэм ияпшІэнэрэ мафэ 
лъэпкъыр Иордан къызэпырыкІи, Ерыхъэу иты­
гъэкъокІыпІэ лъэныкъо щыІэ Гъылгъал уцупІэ 
щигъэпсыгъ. 20 Мыжъо пшІыкІутІоу Иордан псы­
хъом къыхахыгъэхэри джа чІыпІэм Ехъошуа сы­
нэу щигъэуцухи, 21 израилхэм ариІуагъ:

– ЫужкІэ, къышъухэкІыгъэхэр: «Мы мыжъо­
хэм сыд ямэхьанэр?», аІоу къышъоупчІыхэмэ, 
22 израилхэр чІы гъушъэм тетхэу Иордан къы­
зэрикІыгъэхэр яшъуІу. 23 Зиусхьанэу шъуи Тхьэ 
шъуикІын шъулъэкІынэу хы Къамылыр шъуа­
пашъхьэ зэрэщигъэгъушъыгъагъэм фэдэу ти­
кІын тлъэкІынэу Иордан псыхъори тапашъхьэ 
щыригъэгъушъыкІыгъэба. 24 Лъэпкъэу дунаим 
тетхэм Зиусхьаным ыкІуачІэ зэрэиныр ашІэным, 
шъори, шъуигъэшІэ мафэхэр шъоухыфэ, Зиусхьа­
нэу шъуи Тхьэ щынагъо фышъуиІэным пае Ащ 
аущтэу зыкІишІыгъэр.

Ятфэнэрэ шъхьэр

Израилхэр Гъылгъал сунэт 
зэрэщашІыгъэхэр

5 1 Зиусхьаным израилхэр къикІынхэ алъэкІы­
нэу Иордан псыхъор апашъхьэ зэрэщыригъэ­

гъушъыкІыгъэр ащ итыгъэкъохьэпІэ лъэныкъо 
щыпсэурэ амэр пачъыхьэхэмрэ хы Іушъом Іус 
къэнаӀан пачъыхьэхэмрэ зызэхахым, агухэр къэ­
кІодыгъэх, израилхэм апэуцужьынхэу лІыгъи 
къафэнэжьыгъэп.

2 А уахътэм:
– Мыжъом шъэжъые чанхэр хэшІыкІыхи, икІэ­

рыкІэу израилхэр сунэт шІыхa ,– ыӀуи Зиусхьаным 
Ехъошуа къыриІуагъ.

3 Арыти, Ехъошуа мыжъом шъэжъые чанхэр 
хишІыкІыхи, израилхэр Іэрэлотb Іуашъхьэм су­
нэт щишІыгъэх.

a  5:2 Сунэт пшІыным къикІырэр хъулъфыгъэм иукІы­
тэпІэ пакІэ пыуупкІыныр ары. Мы зекІокІэ-шІыкІэр 
Зиусхьанымрэ израил лъэпкъымрэ зэдашІыгъэ Зэзэ­
гъыныгъэм итамыгъэу щытыгъ, ащкІэ ахэр нэмыкІ 
лъэпкъхэм атекІыщтыгъэх. Еплъ: тхылъэу «УблапІэ» 
17:9-14.
b  5:3 Мы гущыІэм ижъырэ джуртыбзэмкІэ имэхьанэр: 
«укІытэпІэ пакІ». 



Ехъошуа 5

22

4 Мары ащ аущтэу зыкІишІыгъэр: Мысырым 
къикІыжьыгъэ хъулъфыгъэхэу зэон зылъэкІынэу 
щытыгъэхэр зэкІэ, шъофнэкІым къыщекІокІыфэ­
хэ, ащ илІыхьагъэх. 5 Мысырым къикІыжьыгъэ 
хъулъфыгъэхэр сунэт шІыгъэхагъэх, шъофнэкІым 
адрэ къыщыхъугъэхэр сунэт шІыгъагъэхэп. 6 Мы­
сырым къызекІыжьхэм Зиусхьаным зэремыдэ­
Іугъэхэм къыхэкІэу, зэкІэ хъулъфыгъэхэу зэон 
зылъэкІынэу щытыгъэхэр олІэфэхэ, илъэс тІо­
кІитІум (40-м) къыкІоцІ израилхэр шъофнэкІым 
къыщекІокІыхэу итыгъэх. Ятэхэм къаритынэу 
къызфигъэгугъагъэхэ чІыгоу щэмрэ шъоумрэ 
зыщычъэрэр ахэм аримыгъэлъэгъунэу Зиусхьа­
ным гущыІэ пытэ ышІыгъагъэба! 7 Ехъошуа сунэт 
зыфишІыгъэ акъохэр ахэм ачІыпІэ Зиусхьаным 
къыригъэуцуагъэх. Гъогум тетыфэхэ зыпари су­
нэт ашІыгъэпти, ахэр джыри сунэт шІыгъагъэ­
хэп. 8 Хъулъфыгъэхэр зэкІэ сунэт зашІыхэм, ахэр 
охъужьыфэхэ, уцупІэм къыданэхи, дэсыгъэх.

9 ЕтІани:
– Мысырым емыкІоу къыщышъуашІагъэр Сэ 

непэ шъутесхыжьыгъ.– Зиусхьаным Ехъошуа 
къыриІуагъ.

Джары а чІыпІэм непэ къызнэсыгъэми Гъыл­
гъалкІэa зыкІеджэхэрэр.
a  5:9 ГущыІэу «Гъылгъал» зыфиІорэр ижъырэ джур­
тыбзэмкІэ икъэІуакІэ «гъалал» гущыІэм ехьщыр. 

10 А мазэм ияпшІыкІуплІэнэрэ мафэ, пчыхьа­
шъхьэм, Ерыхъэу пэблагъэу Иордан кІэим Пэсахыр 
Гъылгъал уцупІэм израилхэм щагъэмэфэкІыгъ. 
11 Пэсахым къыкІэлъыкІогъэ мафэм, а чІыгум 
къыщыкІыгъэхэм ахашІыкІыгъэхэр ашхыгъэх: 
хьалыгъу мыкІу-мыпшэмрэ фышъхьэцэ гъэжъа­
гъэмрэ. 12 А мафэу чІыгум къыщыкІыгъэхэм ахэ­
шІыкІыгъэ гъомлапхъэр ашхынэу зырагъэжьа­
гъэм къыщегъэжьагъэу мон шхынырa ошъогум 
къафехыжьыгъэп, къэнаӀан чІыгум къыщыкІы­
гъэр ары а илъэсым ашхыгъэр.

Зиусхьаным идзэпащэ Ехъошуа 
зэрэІукІагъэр

13 Ерыхъэу пэмычыжьэу щытэу Ехъошуа мап­
лъэшъ, чэтэ ихыгъэ ыІыгъэу зы хъулъфыгъэ горэ 
мары ыпашъхьэ ит. Ехъошуа ащ екІуалІи, еупчІыгъ:

– О тэ укъытщыща, хьаумэ типыйхэм уащыща?
14 – Хьау, сэ Зиусхьаным идзэ сырипащ, джы 

моу сыкъэкІуагъ,– джэуап къытыжьыгъ ащ.

«Гъалал»-р тэ мы чІыпІэм «шъутесхыжьыгъ» зыфи­
Іорэ гущыІэмкІэ зэтыдзэкІыгъ, имэхьанэ шъыпкъэр 
«Іугъэчъын».
a  5:12 Мон шхыныр израил цІыфхэм илъэс 40-м шъоф­
нэкІым къыщакІухьэфэ Тхьэм къаритыщтыгъэ гъом­
лапхъэр ары. Ар ошъогум къефэхыщтыгъэ, къоныкІэм 
ехьыщырыгъ, фыжьыгъ, шъоу зыхэлъ хьарыпІэм 
фэдагъ. Еплъ: тхылъэу «МысырикІыжь» 16:31.

Ехъошуа, чІыгум нэсэу ащ шъхьащэ фишІи, 
еупчІыгъ:

– Сыд Сизиусхьан иІумэт къыриІонэу зыфаер?
15 – Узытетыр чІы лъапІэшъ, уицуакъэхэр къы­

зыщыхa,– ыІуи, Зиусхьаным идзэпащэ къыриІо­
жьыгъ.

Ехъошуа цуакъэхэр зыщихыгъэх.

Ерыхъэу израилхэм зэраштагъэр

16 Израилхэм къызэращыщынэхэрэм къыхэкІэу 
Ерыхъэу икъэлапчъэхэр пытэу зэтегъэпытыхьэ­
гъагъэх. Зыпари къалэм къыдэкІыщтыгъэп ыкІи 
дэхьажьыщтыгъэп.

a  5:15 КъокІыпІэ хэгъэгухэм ижъыкІэ къыщегъэжьагъэу 
ЛъэкІ Пстэури ЗиІэ Тхьэм елъэІунхэ зыхъукІэ яцуакъэ­
хэр зэрэзыщахыхэрэ хабзэм мыр дештэ. 

Яхэнэрэ шъхьэр

6 1 Джащыгъум Зиусхьаным Ехъошуа къыри­
Іуагъ:
– Мары, Ерыхъэу къалэр зэрэпсэоу, ащ дэс па­

чъыхьэри идзэкІолІ бланэхэри о пІэ къисэлъхьэх. 
2 УидзэкІолІхэр зэкІэ уигъусэхэу мафэм зэ къалэр 
хъураеу къэкІухь. Мэфихым къыкІоцІ ащ фэдэу 
шІы. 3 КъурмэнышІ нэбгырибл, бжъэмыешхо зы­
рыз аІыгъэу, пхъонтэ лъапІэм ыпэ итхэу орэкІох. 
Яблэнэрэ мафэм, бжъэмыешхомэ япщэрэ къур­
мэнышІхэр шъуигъусэхэу, къалэр гъогогъуиблэ 
хъураеу къэшъукІухь. 4 Бжъэмыемэ япщэхэрэм 
мэкъэ кІыхьэ къыращыгъэу зызэхэшъухыкІэ, 
лъэпкъыр зэу лъэшэу къызэдэрэкуу. Джащыгъум 
къэлэ дэпкъыр ылъапсэ нэсэу къызэхэонышъ, 
шъори лъэныкъо пстэумкІи къалэм шъудэхьащт.

5 Ныун ыкъо Ехъошуа къурмэнышІхэм къя­
джи, ариІуагъ:

– Зиусхьаным ипхъонтэ лъапІэ къашъушти, 
шъуащыщ къурмэнышІ нэбгырибл бжъэмые зы­
рыз аІыгъэу ащ ыпэ ижъугъэуцох.

6 ЗэолІхэми унашъо афишІыгъ:
– ШъукІуи, къалэр хъураеу къэшъукІухь. Зиус­

хьаным ипхъонтэ лъапІэ ыпэ итэу шъуащыщ 
уІэшыгъэ ухъумакІохэр орэкІох.

7 Аущтэу Ехъошуа лъэпкъым зыреІом ыуж, 
къурмэнышІ нэбгыриблыр Зиусхьаным ыпашъхьэ 
бжъэмыемэ щяпщэхэзэ, Зиусхьаным ипхъонтэ 

лъапІэ ыпэ итхэу ежьагъэх. 8 УІэшыгъэ ухъу­
макІохэр зэкІэмэ апэ итыгъэх, ахэм аужыгъэх 
къурмэнышІэу бжъэмыемэ япщэхэрэмрэ пхъонтэ 
лъапІэр зыхьыхэрэмрэ, нэмыкІ уІэшыгъэ ухъу­
мэкІо купыр зэкІэмэ аужыжьыгъ. Ащ фэдизым 
зэпымыоу бжъэмыемэ япщагъэх. 9 Ехъошуа лъэп­
къым унашъо фишІи, риІуагъ:

– Макъи къэшъумыгъэІу, зы гущыІи шъужэ 
къыдэшъумыгъэкІ. Шъукуонэу унашъо къышъу­
фэсэшІыфэ заом шъукъыфэмыдж. Унашъор къызэ­
хэшъухымэ, джащыгъум шъумакъэ къызэрихьэу  
шъукъэкуу.

10 Джаущтэу Зиусхьаным ипхъонтэ лъапІэ къа­
лэм хъураеу зэ къырахьакІыгъ. Ащ ыуж уцупІэм 
къагъэзэжьи, чэщыр щырахыгъ.

11 ЯтІонэрэ мафэм, Ехъошуа пчэдыжьым жьэу 
къэтэджыгъ, къурмэнышІхэм Зиусхьаным ипхъон­
тэ лъапІэ къаригъашти, ежьагъэх. 12 КъурмэнышІ 
нэбгыриблыр бжъэмыемэ япщэхэзэ, Зиусхьаным 
ипхъонтэ лъапІэ ыпэ итхэу кІуагъэх. КъурмэнышІ­
хэмрэ пхъонтэ лъапІэмрэ апэкІи аужыкІи уІэшыгъэ 
ухъумэкІо куп зырыз итыгъ. Ащ фэдизым зэпы­
мыоу бжъэмыемэ япщагъэх. 13 А мафэми къалэр 
хъураеу зэ къакІухьи, уцупІэм къагъэзэжьыгъ. 
Джаущтэу мэфихым къыкІоцІ ашІыгъ.

14 Яблэнэрэ мафэм жьэу къэтэджыхи, нэфылъым 
къызэкІичыгъэ къодыеу, къалэр къакІухьанэу 

рагъэжьагъ: а мэфэ закъом ар гъогогъуиблэ 
къакІухьагъ. 15 Яблэнэрэу къурмэнышІхэр бжъэмые­
мэ зяпщэхэм, Ехъошуа цІыфхэм унашъо афишІыгъ:

– Шъукуу! Зиусхьаным къалэр къышъуитыгъ! 
16 Ау ежь Ерыхъэу къалэри зэкІэ ащ дэсхэри тхьа­
рыІокІэ Зиусхьаным зэрэфэдгъэшъошэщтхэр, лъэ­
псэкІод зэрэтшІыщтхэрa зыщышъумыгъэгъупш. 
Джасусэу дгъэкІуагъэхэр зэригъэбылъыгъэхэм 
пай, псэоу къэдгъэнэщтхэр бзылъфыгъэ хэтакІоу 
Рахъабрэ хэтми ащ иунэ исхэмрэ арых ныІэп. 17 Ау 
Зиусхьаным тхьарыІокІэ фэдгъэшъошагъэхэм за­
щышъуухъум, ахэм ащыщ горэ къызышъуштэкІэ 
шъор-шъорэу зыжъугъэкІодыжьыщт, израилхэм 
яуцупІи тхьамыкІагъо къыфэшъухьынышъ, къы­
шъоунэхъулІэщт. 18 ЗэкІэ тыжьынымрэ дышъэмрэ, 
джащ фэдэу джэрзымрэ гъучІымрэ ахэшІыкІыгъэ 
хьап-щыпхэр Зиусхьаным фэгъэлъэпІагъэхэшъ, 
Ащ имылъку гъэтІылъыпІэ чІашъулъхьэх.

19 Арыти, къурмэнышІхэр бжъэмыемэ зяпщэ­
хэм, зэрэлъэпкъэу къызэдэкууагъ. Бжъэмыемэ 

a  6:16 Ижъырэ джуртыбзэкІэ тхыгъэ Іэпэрытхым хэт 
глаголэу «хьарам»-м мэхьанэу иІэр: пкъыгъохэмрэ 
цІыфхэмрэ Зиусхьаным фэбгъэшъошэнхэр, нахьы­
бэмкІэ ахэр лъэпсэкІодэу фэбгъэкІодынхэр ары. Ар 
къикІэу мы тхылъым изэдзэкІын щыдгъэфедагъэх 
гущыІэ зэгъусэхэу: «тхьэлъанэкІэ Зиусхьаным фэгъэ­
шъошэгъэн», «лъэпсэкІод шІыгъэн». НэмыкІ чІыпІэхэ­
ми къызэращыхафэрэр джащ фэд. 



Ехъошуа 6

28

япщэхэрэм макъэр къызыращым, цІыфхэр лъэ­
шэу куохэ зэхъум, къэлэ дэпкъыр ылъапсэ нэсэу 
къызэхэуагъ. Джащыгъум цІыфхэр лъэныкъо 
пстэумкІи къалэм дэхьагъэх. 20 Ахэм къалэр 
Зиусхьаным лъэпсэкІод фашІыгъ: хъулъфыгъэ­
хэри бзылъфыгъэхэри, ныбжьыкІэхэри лІыжъ­
хэри, цухэри, мэлхэри, щыдхэри – псэ зыпытэу 
дэсыгъэр зэкІэ чатэкІэ аукІыгъэх. 21 ЧІыгур къэ­
зыплъыхьанэу кІогъэгъэ джасуситІум Ехъошуа 
ариІуагъ:

– Бзылъфыгъэ хэтакІом иунэ шъукІуи, тхьэлъа­
нэ зэрэфэшъушІыгъэу, ежьыри зэкІэ иунэ исхэри 
къишъущых.

22 Арыти, а кІэлитІур кІуи, Рахъаб иунэ ихьэхи, 
ежьыри, янэ-ятэхэри, ышхэри, зэкІэ иІахьылхэри 
ащ къыращыгъэх. Ахэр къалэм дащыхи, израил­
хэм яуцупІэ ыкІыбкІэ къагъэнагъэх.

23 ЕтІанэ къалэри ащ дэтыгъэ пстэури, машІо 
акІадзи, агъэстыгъ. Ау тыжьыни, дышъи, джэр­
зымрэ гъучІымрэ ахэшІыкІыгъэ хьап-щыпхэри 
зэкІэ Зиусхьаным и Унэ хэт мылъку гъэтІылъы­
пІэм чІалъхьагъэх. 24 Ау Ерыхъэу ыгъэкІогъэ джа­
сусхэм къызэрадеІагъэм пае хэтакІоу Рахъаби, 
иунагъуи, зэкІэ ащ игъусагъэхэри Ехъошуа псэоу 
къыгъэнагъэх. Непэ къызнэсыгъэми ащ иунагъо 
израилхэм ахэс. 25 Ащыгъур ары, Ехъошуа мыщ 
фэдэ бгыбзэр къызиІуагъэр:

– Зиусхьаным инэлат къытефагъ хэтми мы 
Ерыхъэу къалэр зыгъэуцужьынэу фежьэрэм:

къэлэ лъапсэр зигъэтІылъкІэ –
щыпэлъфыр уасэу лъитыщт,

къэлапчъэхэр зыІуилъхьажькІэ –
ыкъо нахьыкІэ чІинэщт.

26 Зиусхьаныр Ехъошуа игъусагъэти, ищытхъу 
зэрэчІыгоу щызэлъашІагъ.

Яблэнэрэ шъхьэр

Іахъан игунахьшІагъ

7 1 Ау израилхэм Зиусхьаным фэгъэшъошэгъэ 
пкъыгъохэм  яхьылӀэгъэ унашъор агъэцэкІа­

гъэп: Ехъудэ лІакъом щыщ Зэрахъ къыхэкІыгъэ 
Забди ыкъо Къармый ыкъожьэу Іахъан ащ Іахьэ 
къыхихыгъ. Арыти, Зиусхьаным игубж израилхэм 
къафызэкІэнагъ. 2 Ехъошуа нэбгырэ заулэ Ерыхъэу 
ригъэкІыхи, Бэтэл итыгъэкъокІыпІэ лъэныкъокІэ 
щыт Бэтаон игъунэгъу Іай къалэм ыгъэкІуагъэх:

– ШъукІуи, чІыгур къэшъуплъыхь,– ыІуи, уна­
шъо афишІыгъ.

Адрэхэр кІохи, Іай къаплъыхьагъ. 3 ЕтІанэ къы­
загъэзэжьым, Ехъошуа къыраІуагъ:

– Зэрэлъэпкъэу ащ екІуныр ищыкІагъэп. Ащ 
цІыф макІэшъ дэсыр зэрэлъэпкъэу умыгъэгумэ­
кІэу, нэбгырэ минитІу-щы горэ къалэм теонхэу 
бгъакІохэмэ хъущт.

4 Арыти, лъэпкъым щыщ нэбгырэ минищ фэдиз 
кІуагъэ, ау Іай къалэм дэсхэр къапэуцухи, къы­
кІарагъэІэжьыгъ. 5 А чІыпІэм израилхэм ащыщ 
нэбгырэ щэкІырэ хырэ къыщаукІи, къэлапчъэ­
хэм къащегъэжьагъэу мыжъокъычІэхыпІэм 
нэсa къафыхэзэ, бгы чапэхэм ащаукІыгъэх. Ар 
a  7:5 Е: «Шыбарым нэс».

залъэгъум израилхэм агу ефэхи, лІыгъэр чІанагъ. 
6 Ехъошуарэ Израилым инахьыжъ упчІэжьэгъу­
хэмрэ ящыгъынхэр зэІатхъыхи, ашъхьэхэм сапэр 
атыратакъуи, анэгухэр егъэзыхыгъэхэу пхъонтэ 
лъапІэм ыпашъхьэ чІыгум зыщырадзыхи, шъы­
гъохэу пчыхьэр къэсыфэ щылъыгъэх.

7 Ехъошуа лъэІукІэ Тхьэм зыфигъэзагъ:
– О зэкІэ зыІэ илъ Зиусхьан! Сыда мы лъэпкъыр 

Иордан къызкІызэпырыпщыгъэр? Амэрхэм аІэ 
типлъхьанышъ, тябгъэгъэкІодынэу ара? Иордан 
тыкъызэпырымыкІэу, ащ ыкІыб тыщыпсэунэу 
тыкъинэгъагъэмэ, сыд аІожьыни! 8 О Зиусхьан! 
Израилхэм акІыб пыим зыфагъэзагъэм ыуж, 
сыд джы сІожьыхэн? 9 КъэнаІанхэмрэ нэмыкІ 
лъэпкъэу мы чІыгум щыпсэухэрэмрэ хъугъэр 
зэхахмэ, тыкъаухъурэинышъ, таукІын, тцІи мы 
чІыгум къыщырамыІожьы ашІын. ПцІэ лъапІэ 
илъэгагъэ къэуухъумэным фэшІ сыда О етІанэ 
пшІэщтыр?

10 Зиусхьаным Ехъошуа къыриІуагъ:
– Къэтэдж! Сыд пае унэгу егъэзыхыгъэу чІы­

гум утелъа? 11 Израилхэм псэкІод ашІагъ. Ахэм 
Сэ адэсшІыгъэ Зэзэгъыныгъэр къамыгъэгъунэу, 
аукъуагъ. Сэ къысфэгъэшъошэгъэ пкъыгъохэм 
ащыщхэр аштагъэх. Агъэбылъхи, ежьхэм яхьап-
щыпхэм ахалъхьагъэх. 12 Джары израилхэр япый­
хэм апэуцужьынхэ зыкІамылъэкІыгъэр, акІыб 

зыкІыфагъэзагъэр, бгыбзэр къызкІатефагъэр, 
лъэпсэкІодыпІэм зыкІифагъэхэр. ЛъэпсэкІодэу 
жъугъэкІодын фаер зэкІэ шъумыгъэкІодмэ, Сэ 
ащ нахьыбэ сышъуигъусэжьыщтэп. 13 Джы тэдж, 
кІуи лъэпкъым зегъэгъэкъабз. ЯІу ахэм: «Неущы­
рэ мафэм ехъулІэу гъэлъэпІагъэ шъузэрэхъунэу 
зыжъугъэкъабз, Зиусхьанэу, Израилым и Тхьэ 
мырэущтэу еІошъ: «Сэ къысфэгъэшъошагъэу, лъэ­
псэкІодэу бгъэкІодын фаер о, Израил, уицІыфмэ 
аштагъ. Арышъ, ар омыгъэкІодыфэ, уипыйхэм 
уапэуцужьын плъэкІыщтэп». 14 ЛІэкъо-лІакъоу 
пчэдыжьым шъукъыІухь. ЛІакъоу Зиусхьаным 
къыгъэлъагъорэр, атэжъпІашъэу къызытекІыгъэм 
елъытыгъэу, зэрэпсаоу къыІорэхь. Ахэм ащыщэу 
Зиусхьаным къыгъэлъагъорэм хэхьэрэ унагъо­
хэр зэкІэ къэрэкІох. Унагъоу Зиусхьаным къы­
гъэлъагъохэрэм арысхэр зырызэу къыІорэхьэх. 
15 ЛъэпсэкІодэу агъэкІодын фэе пкъыгъохэр зыІы­
гъыр, Зиусхьаным изэзэгъыныгъэ ыукъуагъэшъ, 
Израилым емыкІоу щызекІуагъэшъ агъэстыщт: 
ежьыри, иунагъуи, имылъкуи!»

16 Ехъошуа пчэдыжьым жьэу къэтэджи, изра­
илхэр лІэкъо-лІакъоу къыІухьанхэу унашъо афи­
шІыгъ. Арыти, Ехъудэ илІакъу ары Зиусхьаным 
къыгъэлъэгъуагъэр. 17 ЕтІанэ Ехъошуа унашъо 
ышІыгъ Ехъудэ лІакъом щыщхэр къыІухьанхэу. 
Зэрахъ къытекІыгъэхэр къыгъэлъэгъуагъ. Ахэм 

ащыщ унагъохэр къызыІохьэхэм, Забди иуна­
гъо къыгъэлъэгъуагъ. 18 ЕтІанэ Ехъошуа унашъо 
ышІыгъ ащ иунагъо щыщхэр зырызэу къыІу­
хьанхэу. Аужыпкъэм къыгъэлъэгъуагъэр Ехъудэ 
лІакъом щыщ Зэрахъ къыхэкІыгъэ Забди ыкъо 
Къармый ыкъожьэу Іахъан ары.

19 – А сикІал,– риІуагъ Ехъошуа Іахъан,– Зиус­
хьаным, Израилым и Тхьэ щытхъу фэшІиa, ыпашъ­
хьэ зыкъыщыумысыжьи, зыпари умыушъэфэу, 
пшІагъэр зэкІэ къысфэІуат.

20 – Шъыпкъэ дэд, Зиусхьаным, Израилым и 
Тхьэ ыпашъхьэ сэ псэкІод щысшІагъ.– Іахъан 
джэуап къытыжьыгъ.– Мары сшІагъэр: 21 ЩынІарb 
къыращыгъэ щыгъын дахэ, тыжьын шэкъэл шъи­
тІуc дышъэ гъэчъыгъэ шэкъэл шъэныкъоd ыуасэу 
къонтхъым захэсэлъагъом, сенэцІи сштагъэх. 
Ахэр чІыгум хэзгъэбылъыхьагъэхэу, сищэтырэ 
чІэгъ чІэлъых; тыжьыныр ачІэгъ дэдэ чІэлъ.

22 Арыти, Ехъошуа цІыфхэр ыгъэкІуагъэх. Ахэр 
зэчъэхэм а пкъыгъохэр зэкІэ Іахъан ищэтырэ 
щычІэгъэбылъыхьагъэхэу, тыжьыныри ачІэгъ 
дэдэ чІэлъэу къагъотыгъэх. 23 Ахэмэ а пкъыгъохэр 

a  7:19 Зигугъу къышІырэр шъыпкъэр къызэриІощтым 
итхьарыІу.
b  7:21 Мыр Бабилэн ары. 
c  7:21 КилограммитІум къехъу.
d  7:21 Килограмм ныкъом къехъу.

щэтырэм къычІаххи, Ехъошуарэ зэкІэ израилхэм­
рэ къафахьхи, Зиусхьаным ыпашъхьэ къыралъ­
хьагъэх. 24 Ехъошуа зэкІэ израилхэр игъусэхэу, 
Зэрахъ къытекІыгъэ Іахъан аубыти, тыжьынри 
щыгъынри, дышъэ чъыгъэ такъырхэри даІыгъхэу, 
ыкъохэри ыпхъухэри игъусэхэу, ицухэри, ищы­
дыхэри, имэлхэри, ищэтыри, зэкІэ хьап-щыпэу 
иІэри Іэхъор кІэим ащагъэх.

25 – Мы тхьамыкІагъом сыд пае о тыхэбдзагъ?– 
Ехъошуа риІуагъ Іахъан.– Арышъ, джы Зиусхьа­
ным ори непэ тхьамыкІагъом ухидзэщт.

Джа чІыпІэм израилхэр зэкІэ Іахъан мыжъокІэ 
еохэзэ щаукІыгъ. Иунагъо исхэр зэкІэ джащ фэдэу 
мыжъокІэ аукІыхи, агъэстыжьыгъэх. 26 ЕтІанэ 
мыжъохэр атыратэкъожьыгъэх, а мыжъохэр непэ 
къызнэсыгъэми чІыпІэм зэрэщылъых.

Ащ ыуж Зиусхьаным игубжэу къызэкІэнагъэр 
кІосэжьыгъэ. Джары непэ нэс а чІыпІэм Іэхъорa 
икІэйкІэ зыкІеджэхэрэр.

a  7:26 Ижъырэ джуртыбзэкІэ: «тхьамыкІагъу».

Яенэрэ шъхьэр

Іай къалэр зэраштагъэмрэ 
зэрэзэхакъутагъэмрэ

8 1 ЕтІанэ Зиусхьаным Ехъошуа къыриІуагъ:
– Умыщын, угуи умыгъэкІод. Дзэр зэрэпсэоу 

ещажьи, кІуи, Іай къалэм теу. Сэ о пІэ къислъхьа­
гъэба Іай ипачъыхьи, ащ зэкІэ ицІыфхэри, икъа­
ли, ичІыгуи. 2 Ерыхъэу къалэмрэ ащ ипачъыхьэрэ 
япшІагъэр Іай къалэмрэ ащ ипачъыхьэрэ яшІ, ау 
къонтхъымрэ былымхэмрэ шъо шъуштэнхэшъ, 
зэфэжъугощынхэ шъуфит. Джы къэлэ кІыбым 
шъуакъыщыпэтІыс.

3 Ехъошуа дзэр зэрэпсэоу Іай къалэм езэонэу 
къыІатыгъ. ДзэкІолІ анахь дэгъухэу нэбгырэ мин 
щэкІ къахихи, ахэр чэщэу ыгъэкІуагъэх, 4 унашъо 
афишІи, ариІуагъ:

– Мары шъо къэлэ кІыбым шъуакъыщыпэтІы­
сыщт. Чыжьащэу шъуІумыкІ. ЗэкІэми шъухьа­
зырэу шъущыт. 5 Сэри зэкІэ сигъусэхэми къалэм 
текІущт. КъытпекІонхэу къызыдэкІыхэкІэ, нахьы­
пэм фэдэу зыкъыкІэттхъужьыщт. 6 Ахэр къызыт­
лъежьэхэкІэ, къалэм Іутщыщтых. Джащыгъум: 
«Нахьыпэм фэдэу ахэм зыкІатхъужьы», аІощт. 
Арышъ, тэ къызыкІэттхъужькІэ, 7 шъо тІысыпІэм 



Ехъошуа 8

36

шъукъикІи, къалэр шъуштэ. Зиусхьанэу, шъуи 
Тхьэ, ар шъо шъуІэ къырилъхьащт. 8 Къалэр зы­
шъуштэкІэ, машІо ешъудз. Зиусхьаным унашъоу 
къышъуфишІыгъэр зэкІэ жъугъэцакІэ. Джары сэ 
унашъоу къышъуфэсшІырэр!

9 Джаущтэу Ехъошуа ахэр ытІупщыгъэх. Ары­
ти, ахэр кІохи, Іай къалэ къаухьи, Бэтэлрэ Іайрэ 
азыфагу, Іай къалэм итыгъэкъохьэпІэ лъэныкъо 
зыщаушъэфыгъ. Ехъошуа пІомэ, зэолІхэм ягъусэу 
чэщыр рихыгъ. 10 Пчэдыжьым Ехъошуа жьэу къэ­
тэджи, дзэр къыплъыхьагъ. ЕтІанэ ежьыри изра­
илхэм янахьыжъ упчІэжьэгъухэри дзэм ыпэ итхэу 
Іай къалэм ежьагъэх. 11 Къалэм пэблагъэ зэхъухэм, 
ахэр ащ ыпашъхьэ къыщыуцухи, Іай къалэм ите­
мыр лъэныкъо, ежьхэмрэ къалэмрэ азыфагу кІэир 
илъэу, уцупІэ щагъэпсыгъ. 12 Ехъошуа нэбгырэ 
минитф фэдиз къалэм итыгъэкъохьэпӀэ лъэны­
къокІэ Бэтэлрэ Іайрэ азыфагу дигъэтІысхьагъэх. 
13 Ащ идзэ инахьыбэр къалэм итемыр лъэныкъо 
щыІагъ, пэтІысыгъэхэр къохьэпІэ лъэныкъом 
къыщыуцугъагъэх.

А чэщым Ехъошуа кІэим дэхьагъ. 14 Іай къалэм 
ипачъыхьэ ар зелъэгъум, ежьыри изэолІхэри пчэ­
дыжьым жьэу къэтэджхи, израилхэм къязэонхэу 
гуІэнкІэ къыдэкІхи, Иордан кІэим къекІолІагъэх. 
Къэлэ кІыбым зэолІхэр къызэрэщыпэтІысыгъэхэр 
ащ ышІэщтыгъэп. 15 Ехъошуарэ зэкІэ израилхэмрэ 

пыир къатекІуагъэ фэдэу зашІи, шъофнэкІымкІэ 
ечъэжьагъэх. 16 Арыти, адрэхэр къалэм къыдэ­
нэжьыгъэ цІыфхэм зэкІэм къяджэхи, Ехъошуа 
кІэлъежьэхи, къалэм чыжьэу ІукІыгъэх. 17 Іайи 
Бэтэли зы зэолІ къадэмынэу, зэкІэ израилхэм 
алъежьагъэх. Ахэр израилхэм залъечъажьэхэм 
къалэм икъэлапчъэхэр емыгъэтыгъэу къагъэна­
гъэх. 18 Ащ ыуж Зиусхьаным Ехъошуа къыриІуагъ:

– Пчыпыджынэу пІыгъыр, Іай дэжькІэ щэйи, 
Сэ къалэр пІэ къислъхьащт.

Ехъошуа ипчыпыджын Іай къалэм ылъэны­
къокІэ зещэим, 19 къэлэ кІыбым къащыпэтІысыгъэ 
зэолІхэм зыкъаІэти, ыпэкІэ илъыгъэх. Ахэр къа­
лэм дахьэхи, ашти, ардэдэми машІо кІадзэжьыгъ.

20 Іай зэолІхэр къызызэплъэкІыхэм Іугъор къа­
лэм къышъхьащихэу, ошъогум дэкІуаеу алъэ­
гъугъ. Ау ахэм зыдэчъэжьын яІагъэп, израилхэу 
шъофнэкІымкІэ ечъэжьэгъагъэхэм къытырагъа­
зи, къалъежьагъэхэм апежьагъэх. 21 Ехъошуа­
рэ зэкІэ израилхэмрэ къащыпагъэтІысыгъэхэм 
къалэр зэраштагъэр, ащ Іугъор къызэрэдихырэр 
залъэгъум, къытырагъэзэжьи, Іай къэлэдэсхэм 
атеуагъэх. 22 Къалэр зыштагъэхэри къыдэкІхи, Іай 
изэолІхэм къапэгъокІыгъэх. Джаущтэу ахэр лъэ­
ныкъуитІумкІи израилхэм азыфагу дэубытагъэхэу 
хъугъэх. Израилхэм зыпари псэоу къагъэнагъэп, 
зыпарэми зыкІитхъужьын ылъэкІыгъэп. 23 Ау 

Іай къалэм ипачъыхьэ псэоу къаубыти, Ехъошуа 
дэжь къащагъ.

24 Израилхэм алъежьэгъэгъэ къэлэдэсхэу губ­
гъомрэ шъофнэкІымрэ нэс зыфыгъэхэр зы нэбгы­
ри къамыгъанэу чатэкІэ заукІхэм, къагъэзэжьи 
Іай къалэм къыдэнагъэхэр зэкІэ зэтыраукІагъэх. 
25 А мафэм Іай къалэм дэсыгъэхэр зэкІэ – хъулъ­
фыгъэуи орэхъу, бзылъфыгъэуи орэхъу нэбгырэ 
мин пшІыкІутІу аукІыгъ. 26 Іай къэлэдэсхэр зэкІэ 
зэтырамыукІэфэхэ пчыпыджыныр зыІыгъ Іэр 
Ехъошуа къыритІупщэхыгъэп. 27 Зиусхьаным 
Ехъошуа унашъо къызэрэфишІыгъэм фэдэу бы­
лымхэри къонтхъыри израилхэм аштагъэх.

28 Джаущтэу Ехъошуа Іай къалэр ыгъэсти, хэку­
жъэу къыгъэнагъ. Непэ къызнэсыгъэми ар чІыпІэ 
нэкІэу зэрэщыт. 29 Іай пачъыхьэр пІомэ, ар чъыгым 
паригъалъи, пчыхьашъхьэ охъуфэ пигъэлъыгъ. 
Тыгъэ къохьэгъум Ехъошуа унашъо ышІи, пачъы­
хьэм ихьадэ чъыгым къыпаригъэхыжьи, къалэм 
идэхьэгъу дэжь къэлапчъэхэм аІуаригъэдзэжьыгъ. 
ЦІыфхэм ащ мыжъо тыратэкъуагъ. Джы къызы­
нэсыгъэми ар хэІэтыкІыгъэу зэрэщыт.

Іэбал къушъхьэм зэзэгъыныгъэр 
зэрэщагъэкІэжьыгъэр

30-31 Зиусхьаным иІумэтэу Мосэ израилхэм 
унашъо къызэрафишӀыгъагъэм фэдэу Ехъошуа 

къушъхьэу Іэбал Зиусхьанэу, Израилым и Тхьэ 
къурмэншІыпІэ щыфишІыгъ. Мосэ и Хабзэ зэрыт 
тхылъым зэритхагъэм фэдэу – амыуІучІыгъэ мы­
жъохэу, гъучІ Іэмэ-псымэкІэ зыдэмылэжьэжьыгъэ­
хэм ахэшІыкІыгъэ къурмэншІыпІэу ар ыгъэпсыгъ. 
Ащ къурмэнгъэстрэ мамыр къурмэнрэ Зиусхьаным 
щыфашІыгъэх. 32 Джащ дэжьым израилхэм апа­
шъхьэ Ехъошуа Мосэ ытхыгъэ Хабзэм къытыри­
тхыкІыжьи, икІэрыкІэу мыжъохэм атыритхагъ. 
33 ЗэкІэ израилхэр – хымэ лъэпкъ щыщхэри ежь 
израилхэм къатекІыгъэхэри, янахьыжъ упчІэжьэ­
гъухэри, яІэшъхьэтетхэри, яхьыкумышІхэри зэгъу­
сэхэу – Зиусхьаным ипхъонтэ лъапІэ ыбгъуитІукІэ 
щытыгъэх лэуй-къурмэнышІэу ар зыхьыщтыгъэхэм 
апашъхьэ итхэу. Лъэпкъым ызыныкъо Гъэрызым 
къушъхьэм пэчІынатІэу щытыгъ, адрэр – Іэбал 
къушъхьэм. Джащ фэдэу зэхэтхэу израил лъэпкъым 
нэшІущыфэныгъэхэр фаІонхэу ары Зиусхьаным 
иІумэтэу Мосэ ыпэкІэ унашъоу къышІыгъагъэр.

34 Ащ ыуж Хэбзэ тхылъым зэритхагъэм фэдэ 
къабзэу Ехъошуа Хабзэм ит гущыІэхэм зэкІэми 
ымакъэ Іоу къяджагъ – нэшІущыфэныгъэхэми 
нэлатхэми. 35 Мосэ унашъоу ышІыгъэхэм зэрэиз­
раил лъэпкъэу, зэІукІэм къекІолІэгъэ пстэуми – 
бзылъфыгъэхэри, сабыйхэри, хымэ лъэпкъмэ 
ащыщхэу ахэсхэри зэрахэтыжьэу – Ехъошуа зы 
гущыІи кІимыгъэзэу къафеджагъ.

Ябгъонэрэ шъхьэр

ГъыбІонхэм израилхэр 
къызэрагъэпцІагъэхэр

9 1 Иорданым итыгъэкъохьэпІэ лъэныкъо щы­
псэурэ пачъыхьэхэм зэкІэм ар зызэхахым – 

къушъхьалъэхэм, къушъхьэ лъапэхэм, Ливаны 
нэсэу Хышхо Іушъом зэрэпсэоу Іус лъэпкъхэу: 
хьатхэм, амэрхэм, къэнаІанхэм, пэрыцхэм, хъэу­
хэм, еусхэм  япачъыхьэхэр, – 2 ахэр зэрэугъоихи, 
Ехъошуарэ израилхэмрэ къязэонхэу зыч-зыпчэ­
гъоу зэкъоуцуагъэх.

3 Ау Ехъошуа къалэхэу Ерыхъэурэ Іайрэ аришІа­
гъэр ГъыбІон дэсхэм хъэухэм зызэхахым, 4 тхьагъэп­
цІыгъэм ечъэжьыгъэх: кІохи, гъомылэ агъэхьа­
зырыгъa, дзыо дыжьыгъэхэмрэ санэ зэрагъахъорэ 
шъонтыжъ зэІэтхъыгъэ зэхэдыжьыхьагъэхэмрэ 
ящыдхэм атыралъхьэхи, гъогу къытехьагъэх. 
5 Цуакъэу алъакъомэ апылъхэри жъы дэдэхэу ды­
жьыгъагъэх, щыгъыныжъхэри ащыгъыгъэх. Хьа­
лыгъоу зыдаштагъэр зэкІэ гъугъэу, зэхэтэкъуагъэу 
щытыгъ. 6 Гъылгъал щыт уцупІэм Ехъошуа дэжь 
ахэр къакІохи, ащи зэкІэ израилхэми:

a  9:4 Ижъырэ джуртыбзэкІэ тхыгъэ Іэпэрытхым итыр 
гурыІогъошІоп. Мыр гурыІуакІэу щыІэмэ ащыщ.

– Тэ чІыгу чыжьэ тыкъикІыгъ. ЗэшІу Іуагъэ 
къыддэшъушІ,– аІуи къараІуагъ.

7 Израилхэр хъэухэм яупчІыгъэх:
– Шъукъытпэмычыжьэу шъопсэункІи мэхъу­

ба? Арэу зыхъукІэ, сыдэущтэу Іуагъэ къыжъудэт­
шІынэу ара?

8 Джащыгъум Ехъошуа зыфагъэзагъ:
– Тэ о тыуипщылІ.
Ар заІом Ехъошуа яупчІыгъ:
– Шъо шъухэта? Тыда шъукъыздикІыгъэри?
9 Арыти, адрэхэм джэуап къыратыжьыгъ:
– Тэ, уипщылІхэм, Зиусхьанэу уи Тхьэ ищытхъу 

зэхэтхыгъэти, чІыгу чыжьэ дэдэ тыкъикІыгъ. Тэ 
Ащ пае зэхэтхыгъ: зэкІэ Мысырым Ащ щишІагъэ­
ри, 10 амэр пачъыхьитІум – Хъэщбэн пачъыхьэу 
Сыхъонрэ Бащан пачъыхьэу Іащтарэт тетыгъор 
щызыІыгъыгъэ Іогърэ – Иордан итыгъэкъокІыпІэ 
щаришІагъэри зэкІэ. 11 Гъогу гъомылэ къыздэтштэ­
нышъ, тыкъышъупэгъокІынышъ: «Тэ тышъуи­
пщылІ. ЗэшІу Іуагъэ къыддэшъушІ», тІонышъ 
къышъотІонэу тинахьыжъ упчІэжьэгъухэмрэ зэкІэ 
тихэгъэгу ис цІыфхэмрэ унашъо къытфашІыгъ. 
12 Мары тихьалыгъу, гъогу тыкъызытехьэ мафэм 
ар джыри фэбагъ. Шъуадэжь тыкъызэсым, джы 
мары, шъолъэгъу, ар зэрэгъугъэри, зэрэтэкъуа­
гъэри. 13 Мары шъонтхэри. Ахэм санэ къазыры­
тэгъахъом кІагъэх, джы ахэр зэрэзэІэтхъыгъэхэр 

шъолъэгъу. Тищыгъыни тицуакъэхэри гъогуонэ 
кІыхьэм ылэжьэгъапэх.

14 Израилхэр Зиусхьаным емыупчІыхэу ахэм 
ягъомлапхъэхэр къаплъыхьагъэх. 15 ЯщыІэныгъэ 
ыухъумэу джаущтэу Ехъошуа мамыр зэзэгъыныгъэ 
адишІыгъ, израилым ипащэхэм ар тхьэлъанэкІэ 
агъэпытэжьыгъ.

16 Іуагъэ зызэдашІыгъэм ыуж мэфищ тешІагъэу 
ахэр зэрягъунэгъухэр, апэмычыжьэу зэрэщыпсэу­
хэрэр израилхэм къашІагъ. 17 Арыти, израилхэр 
гъогу техьэхи, мэфищ зытешІэ нэуж хъэухэм 
къалэхэу ГъыбІон, Къэфирэ, БэІэрот, Къыриат-ЕІэ­
рим анэсыгъэх. 18 Ау израил лъэпкъым ипащэхэм 
Зиусхьанэу Израилым и ТхьэкІэ тхьэлъанэ ашІы­
гъэти, ахэм атеуагъэхэп. Пащэхэм афэмыразэу 
зэрэлъэпкъэу гъум-тІымыгъ, 19 ау адрэхэм израил 
цІыфхэм араІожьыгъ:

– Зиусхьанэу Израилым и ТхьэкІэ тхьэлъа­
нэ тшІыгъэшъ, джы тэ ахэм танэсы хъущтэп. 
20 Арышъ, мары ахэм тызэрадэзекӀощтыр: тхьэлъа­
нэу афэтшІыгъэм тызэрепцІыжьырэм пае губжыр 
къыттемыонэу ахэр тэ псэоу къэдгъэнэщтых.

21 ЕтІани пащэхэм къыпагъэхъожьыгъ:
– Орэпсэух.
Джащ щегъэжьагъэу ахэм зэкІэ израил лъэп­

къым пхъэр фызэпаупкІы, пси къыфахьы. Джау­
щтэу пащэхэм гущыІэу атыгъэр аукъуагъэп.

22 Ехъошуа гъыбІонхэм къяджи, ариІуагъ:
– Сыд пае гъунэгъоу шъущыпсэу пэтзэ: «Тэ чІы­

пІэ чыжьэ тыщэпсэу» шъуІуи, тыжъугъэпцІагъа? 
23 Ащ пае джы шъо нэлат къышъутефагъ. Арышъ, 
егъашІэми шъутипщылІыщт, си Тхьэ иунэ пае 
пхъэр зэпышъуупкІыщт, пси къэшъухьыщт.

24 Арыти, ахэм джэуап къатыжьыгъ:
– Зиусхьанэу уи Тхьэ иІумэтэу Мосэ мы чІыгур 

зэкІэ къыритынэуи, ащ ис цІыф пстэури шъуа­
пашъхьэ щыригъэкІодыкІынэу унашъо зэри­
шІыгъэри тэ, уипщылІхэм, зэхэтхыгъ. Ащ къы­
хэкІэу, тищыІэныгъэ тытещыныхьажьыгъэти 
ары аущтэу тызкІэзекІуагъэр. 25 Джы, мары, о пІэ 
тилъ. Нахь тэрэзэу, зэфагъэу плъытэрэм тетэу 
къыддэзекІу.

26 Арыти, Ехъошуа ахэр израилхэм ащиухъу­
мэхи, аригъэукІыгъэхэп. 27 А мафэм щегъэжьа­
гъэу ахэм пхъэ зэпаупкІынэу, псы къахьынэу 
израилхэмрэ Зиусхьаным икъурмэншІыпІэрэ, 
сыд фэдэ чІыпІэ Зиусхьаным къыхихыгъэми, 
а Іофыр щагъэцэкІэнэу Ехъошуа ыгъэнэфагъэх. 
Непэ къызнэсыгъэми ахэм ар агъэцакІэ.



44

 
ЯпшІэнэрэ шъхьэр

ГъыбІон дэсхэр израилхэм 
къызэраухъумагъэхэр

10 1 Ехъошуа Іай къалэр зэриштагъэр, лъэ­
псэкІод зэришІыгъэр, ащ ипачъыхьи 

Ерыхъэу пачъыхьэм ришІэгъэ дэдэр зэрэри­
шІагъэр, ГъыбІон дэсхэм израилхэм мамыр 
зэзэгъыныгъэ адашІыгъэу зэрахэсхэр Ерусэлэм 
ипачъыхьэу Адоный-Цэдэкъ зэхихыгъ. 2 ГъыбІон 
адрэ пачъыхьэгъухэм якъэлашъхьэмэ афэдэу 
иныгъэти, а пачъыхьэри ицІыфхэри лъэшэу 
къэщынагъэх. ГъыбІон къалэр Іай къалэм на­
хьи нахь иныгъ, къэлэдэсхэм зэкІэми лІыгъэ 
ахэлъыгъ. 3 Ерусэлэм ипачъыхьэу Адоный-Цэ­
дэкъ лІыкІохэр афигъакІохи Хъэурэн пачъы­
хьэу Хохэм, Ярмут пачъыхьэу Пырам, Лахыщ 
пачъыхьэу ЯфиаІ, Іэгълон пачъыхьэу Дэбир 
къэбар афаригъэхьыгъ:

4 – Ехъошуарэ израилхэмрэ мамыр зэзэгъыны­
гъэ гъыбІонхэм адашІыгъ. Арышъ шъукъакІуи, 
шъукъыздеІи, къалэм тытежъугъау.

5 Арыти, амэр пачъыхьитфыр – Ерусэлэм, Хъэу­
рэн, Ярмут, Лахыщ, Іэгълон япачъыхьэхэр зэго­
хьагъэх. ЗэкІэ ядзэхэр ягъусэхэу ахэр къыдэкІыхи, 

ГъыбІон дэжь къыщыуцугъэх, ащ теонхэу загъэ­
хьазырыгъ.

6 Джащыгъум Ехъошуа дэжь, Гъылгъал уцу­
пІэм, гъыбІонхэм лІыкІохэр агъэкІуагъэх:

– УипщылІхэм пІэ къытфэщэй! ПсынкІэу къыт­
факІуи, тыкъэгъэнэжь, ІэпыІэгъу къытфэхъу! 
Къушъхьалъэм ис амэр пачъыхьэхэр къыттеон­
хэу зэгохьагъэх!

7 Арыти, Ехъошуа идзэрэ ианахь зэолІышІу­
хэмрэ зэкІэ игъусэхэу Гъылгъал къыдэкІыгъэх. 
8 Джащыгъум Зиусхьаным Ехъошуа къыриІуагъ:

– Уащымыщын ахэм. Сэ ахэр о пІэ къислъхьагъэх. 
Ахэм ащыщ гори къыппэуцужьын ылъэкІыщтэп.

9 Ехъошуа Гъылгъал къызыдэкІым ыуж чэщ 
реным кІуагъэти, ошІэ-дэмышІэу ипыйхэм къа­
жэхэхьагъ. 10 Зиусхьаным израилхэм апашъхьэ 
пыйхэм агухэм щтэшхор къыригъэхьагъэти, 
ГъыбІон дэжь ахэр щызэхакъутэхи, текІоныгъэшхо 
къыщыдахыгъ. ЕтІанэ израилхэм пыир рафыжьи, 
Бэтхъорэн дэкІоерэ гъогумкІэ къалэхэу Іазэкърэ 
Макъэдрэ анэсыфэхэ утын рахызэ, афыгъ.

11 Амэрхэм израилхэм ашъхьэ акІарахыжьызэ, 
Бэтхъорэн чапэм тетхэу Іазэкъ къалэм чъэжьхэ 
зэхъум, Зиусхьаным ошъогум мыжъо ошъушхо 
къыригъэхыгъ. Джащыгъум израилхэм ячатэ­
хэм якІодылІагъэм нахьи ошъуцэ инхэм цІыфэу 
аукІыгъэр нахьыб. 12 А мафэу Зиусхьаным амэрхэр 

израилхэм аІэ къызыщырилъхьагъэхэм, Ехъошуа 
зэкІэ израилхэм апашъхьэ итэу ыІуагъ:

– Тыгъэр, ГъыбІон къышъхьащыуцу,
Мазэр, Аялэун кІэим къышъхьарыт!

13	 Тыгъэри къэуцуи, мазэри зы чІыпІэ 
итыгъ

Лъэпкъым пыир зэхеукІэфэ,–

джары Яшар тхылъымa зэритхагъэр. Мэфэ реным 
тыгъэр къохьапІэм ехыным дэмыгузажъоу ошъо­
гум итыгъ. 14 ЫпэкІи ыужкІи ащ фэдэ мафэ зыпа­
рэкІи къыхэкІыгъэп – Зиусхьаныр цІыфым зыще­
дэІугъэ мафэ. Зиусхьаныр Израилым фэзэуагъэба!

15 Ащ ыуж Ехъошуа израилхэр зэкІэ игъусэхэу 
Гъылгъал уцупІэм ыгъэзэжьыгъ.

Амэр пачъыхьитфыр зэраукІыгъэр

16 Адрэ пачъыхьитфым кІатхъужьи, къалэу Ма­
къэд дэжь гъочІэгъым зыщагъэбылъыгъ. 17 Ахэр 
къызэрагъотыгъэхэр Ехъошуа къызыраІом, 18 ащ 
ыІуагъ:

– ГъочІэгъ чІэхьэгъум мыжъошхохэр Іужъу­
гъауи, къэрэгъули Іужъугъэуцу. 19 Ау шъо шъу­
къэмыуцу! Ахэр Зиусхьанэу шъуи Тхьэ шъо шъуІэ 

a  10:13 Ижъырэ тхыгъэмэ ащыщэу «Яшар итхылъ» джы 
щыІэжьэп. Яшарым имэхьанэр цІыф заф. Еплъ: тхы­
лъэу «ЯтІонэрэ Самуел» 1:18. 

къырилъхьагъэхэшъ, ауж шъуфы, акІыбыкІэ шъу­
къикІызэ, шъуатеозэ якъалэхэм анэшъумыгъэсы­
жьых.

20 Псэоу тІэкІу нахь къэмынэу Ехъошуарэ изра­
илхэмрэ пыир зэхакъутагъ, къэнагъэу якъэлэ-
пытапІэхэм анэсыжьыгъэри ащ нахьи нахь мэ­
кІэжьыгъ. 21 Ащ ыуж дзэм бырсыр къыхэмыхьэу, 
Ехъошуа дэжь Макъэд уцупІэм, къыгъэзэжьыгъ. 
Израилхэм апэшІуекІоуи зыми гущыІэ къышІы­
ным тегушхожьыгъэп.

22 Ащыгъум Ехъошуа ыІуагъ:
– ГъочІэгъуІур къыІушъухи, пачъыхьитфыр 

къычІэшъущи, къысфашъущэх.
23 Арыти, гъочІэгъым пачъыхьитфыр къы­

фычІащыгъ – Ерусэлэм, Хъэурэн, Ярмут, Лахыщ, 
Іэгълон япачъыхьэхэр. 24 А пачъыхьитфыр Ехъо­
шуа къызыфащэхэм, зэкІэ израилхэм къяджи, 
дзэпащэхэм ариІуагъ:

– ШъуакІэрыхьи, мы пачъыхьэхэм апшъэхэм 
шъулъакъохэр атежъугъэуцох.

Ахэр акІэрыхьэхи, пачъыхьэхэм апшъэхэм 
алъакъохэр атырагъэуцуагъэх.

25 ЕтІани Ехъошуа:
– Шъумыщын, шъугуи шъумыгъэкІод! Пы­

тагъи лІыгъи зыхэжъугъэлъ! Шъузэзэонэу щыт 
пыйхэм зэкІэми джары Зиусхьаныр зэрадэзекІо­
щтыр,– ыІуи ариІуагъ.

26 Ащ ыуж Ехъошуа еуи, пачъыхьэхэр аригъэу­
кІыхи, чъыгитфым паригъэлъагъэх. Ащ пчы­
хьашъхьэ охъуфэ ахэр апагъэлъыгъэх. 27 Тыгъэ­
къохьагъум Ехъошуа унашъо ышІи, хьадэхэр 
чъыгхэм къапаригъэхыжьхи, зызщагъэбылъы­
гъэгъэ гъочІэгъым чІаригъэдзэжьыгъэх. ГъочІэгъ 
чІэхьагъум мыжъошхохэр Іуаригъэгъэуагъэх. А 
мыжъохэр непэ къызнэсыгъэми ащ зэрэІулъых.

28 А мэфэ дэдэм Ехъошуа Макъэд къалэр ыштагъ. 
Пачъыхьэри къэлэдэсхэри чатэкІэ зэхиукІэхи, 
зэкІэри лъэпсэкІод ышІыгъэх. Зы нэбгыри псэоу 
къыгъэнагъэп. Ерыхъэу пачъыхьэм ришІэгъэ дэ­
дэр Макъэд пачъыхьэми ришІагъ.

Къыблэ къалэхэр зэраштагъэхэр

29 Ащ ыуж Ехъошуа зэкІэ израилхэр игъусэу 
Макъэд икІи Лыбнэ кІуи, ащ теуагъ. 30 Арыти, 
Зиусхьаным къалэри ащ ипачъыхьи израилхэм 
аІэ къырилъхьагъэх. Къалэри, ащ зэкІэ дэсыгъэ­
хэри Ехъошуа чатэкІэ зэхиукІагъэх, зы нэбгыри 
псэоу къыгъэнагъэп. Ерыхъэу пачъыхьэм ришІэ­
гъэ дэдэр а къалэм ипачъыхьи ришІагъ.

31 Ащ ыуж Ехъошуа зэкІэ израилхэр игъусэхэу 
Лыбнэ икІи Лахыщ кІуагъэ. Къалэм дэжь дзэ уцу­
пІэ щишІи, теуагъ. 32 Зиусхьаным Лахыщ ахэм аІэ 
къырилъхьагъ, Ехъошуаи къалэр ятІонэрэ мафэм 
ыштагъ. Къалэри ащ зэкІэ дэсыгъэхэри Лыбнэ 

зэрэщишІыгъэм фэдэу Ехъошуа чатэкІэ зэхиукІа­
гъэх. 33 А уахътэм Гъэзэр пачъыхьэу Хъорам Лахыщ 
къалэм къыдэІэпыІэнэу къэкІуагъэти, Ехъошуа 
ащи езауи, ежьыри ыукІи, идзи зэхикъути, зы 
нэбгыри псэоу къыгъэнагъэп.

34 Ащ ыуж Ехъошуа зэкІэ израилхэр игъусэ­
хэу Лахыщ икІи Іэгълон кІуагъэ. Къалэм дэжь 
дзэ уцупІэ щишІи, теуагъ. 35 А мэфэ дэдэм къа­
лэр ашти, зэкІэ псэ зыпытэу дэсыгъэхэр чатэкІэ 
зэтыраукІагъэх. Лахыщ зэрэщишІыгъэм фэдэу 
лъэпсэкІод ышІыгъ.

36 Ащ ыуж Ехъошуа зэкІэ израилхэр игъусэхэу 
Іэгълон икІи Хъэурэн кІуи, ащ теуагъ. 37 Къалэр 
ашти, ицІыфхэри, ипачъыхьи, зэкІэ псэ зыпытэу 
дэсыгъэхэри, хэгъуашъхьэм ит псэупІэхэм ащы­
псэухэри чатэкІэ зэтыраукІагъэх. Зы нэбгыри 
псэоу къагъэнагъэп. Іэгълон зэрэщишІыгъэм фэ­
дэу къалэри ащ дэсыгъэхэри Ехъошуа лъэпсэкІод 
ышІыгъэх.

38 Ащ ыуж Ехъошуа зэкІэ израилхэр игъусэхэу 
Дэбир зыфигъази, ащ теуагъ. 39 Къалэр ашти, ащ 
ипачъыхьи хэгъуашъхьэм итыгъэ псэупІэхэм 
адэсыгъэхэри чатэкІэ зэтыраукІагъэх. Къэлэдэс­
хэр зэкІэ лъэпсэкІод ашІыгъэх, зы нэбгыри псэоу 
къагъэнагъэп. Хъэурэн къалэм, Лыбнэ къалэмрэ 
ащ ипачыхьэрэ аришІэгъэ дэдэр Ехъошуа Дэбир 
къалэми ришІагъ.

40 Джаущтэу а чІыгур зэкІэ – къушъхьалъэ­
хэмрэ къыблэ лъэныкъом щыІэ шъофнэкІымрэ, 
тыгъэкъохьэпІэ лъэныкъомкІэ щыІэ къушъхьэ 
лъапэхэмрэ къушъхьэ чапэхэмрэ, ахэм арысыгъэ 
пачъыхьэхэмрэ Ехъошуа заокІэ къызІэкІигъэхьа­
гъэх. Зы нэбгыри псэоу къыгъэнагъэп. ЗэкІэ псэ 
зыпытэу адэсыгъэхэр, Зиусхьанэу Израилым и 
Тхьэ унашъо къызэришІыгъэу, лъэпсэкІод ышІы­
гъэх. 41 Къадэщ-Барнэ щегъэжьагъэу Іазэ нэс, Го­
щэнa чІыгур зэрэпсэоу ГъыбІон нэс Ехъошуа заокІэ 
къызІэкІигъэхьагъ. 42 Зиусхьанэу Израилым и Тхьэ 
Израилым фэбэнагъэти, а пачъыхьэхэм зэкІэми 
Ехъошуа зы зекІо заокІэ атекІуагъ, ячІыгухэри 
ыубытыгъэх.

43 Ащ ыуж Ехъошуа израилхэр зэкІэ игъусэхэу 
Гъылгъал уцупІэм ыгъэзэжьыгъ.

a  10:41 Мыр Мысырым щыІэ Гощэн хэбгъэкІуакІэ хъущ­
тэп. Еплъ: тхылъэу «УблапІэ» 47:27.

ЯпшІыкІузэнэрэ шъхьэр

Темыр пачъыхьэхэм зэратекІуагъэхэр

11 1 Хъацэр къалэ ипачъыхьэу Ябын а къэ­
барыр зызэхехым гъунэгъу пачъыхьэхэм 

лІыкІохэр афигъэкІуагъэх. Ахэр Мадон пачъыхьэу 
Иобаб, Щымрэнрэ Ахъшафрэ япачъыхьэхэр, 2 те­
мыр къушъхьалъэм, Къынэрэтa икъыблэ Иордан 
кІэим, тыгъэкъохьэпІэ къушъхьэ лъапэхэм, къо­
хьапІэмкІэ Дор къушъхьэхэмb ащыпсэущтыгъэ 
пачъыхьэхэр арых. 3 Джыри Ябын цІыф лъэпкъы­
бэхэм лІыкІохэр афигъэкІуагъэх. Ахэр къокІыпІэм­
кІи къохьапІэмкІи ащыпсэущтыгъэхэ къэнаІан­
хэр, амэрхэр, хьатхэр, пэрыцхэр, къушъхьалъэм 
щыпсэущтыгъэхэ еусхэр, Мыцпэ чІыналъэм ит 
Хъэрмон къушъхьэ лъапэм щыпсэущтыгъэхэ 
хъэухэр арых. 4 Арыти, ахэр шъхьадж ежь идзэ 
игъусэу заом къежьагъэх. ЦІыфэу акІыгъур лъытэ­
гъуаеу, хы Іушъом Іулъ пшахъом фэдагъ, шыхэри 
купсынкІэхэри бэ хъущтыгъэх. 5 А пачъыхьэхэр 
зэкІэ зэкъоуцохи, Мэром псыхъом дэжь къакІохи, 

a  11:2 Ар Гъалыл псыхъураир ары. Джащ фэд мы тхы­
лъым адрэ ичІыпІэхэми зэращыхэтыр.
b  11:2 Е: Нэфат-Дор.

ащ уцупІэ щашІыгъ, Израилым езэонхэу загъэ­
хьазырыгъ.

6 Ау Зиусхьаным Ехъошуа къыриІуагъ:
– Уащымыщын. Неущ джырэ фэдэ уахътэм ехъу­

лІэу ахэр зэкІэ Сэ израил лъэпкъым къестынхэшъ, 
езгъэукІыщтых. Яшыхэм яфэхэр зэпыупкІых, 
якупсынкІэхэри гъэстых.

7 Ехъошуарэ ащ идзэрэ Мэром псыхъом дэжь 
екІухи, ошІэ-дэмышІэу атеуагъэх. 8 Зиусхьаны­
ми ахэр израилхэм аІэ къырилъхьагъэхэти, зэ­
хакъутэхи, рафыжьэхи, Цыдон къэлэшхом нэс, 
Мысрэфот-Маим нэс, тыгъэкъокІыпІэмкІэ Мыц­
пэ кІэим нэс афыгъэх. Ащ фэдизым зы нэбгырэ 
псэоу къэмынэжьыфэ, израилхэм ахэр аукІыгъэх. 
9 Зиусхьаным къызэрэриІуагъэм фэдэу Ехъошуа 
зекІуагъэ: ахэм яшыхэм яфэхэр зэпиупкІыхи, 
якупсынкІэхэри ыгъэстыгъэх.

10 Ехъошуа къызегъэзэжьым а уахътэм пачъы­
хьэгъухэм ашъхьэу щытыгъэ Хъацэр къалэр ышти, 
ащ ипачъыхьэ чатэкІэ ыукІыгъ. 11 ЗэкІэ псэ зыпы­
тэу ащ дэсыгъэхэр чатэкІэ зэтыраукІэхи, лъэпсэ­
кІод ашІыгъэх, зы нэбгыри псэоу къагъэнагъэп. 
Ехъошуа Хъацэр къалэм машІо ридзи ыгъэстыгъ.

12 ЗэкІэ а пачъыхьэгъухэр Ехъошуа ыубы­
тыгъэх, япачъыхьэхэри цІыфэу арысыгъэхэри 
чатэкІэ зэтыриукІагъэх. Зиусхьаным иІумэтэу 
Мосэ унашъо къызэрэфишІыгъэм фэдэу ащ ахэр 

лъэпсэкІод ышІыгъэх. 13 Ау израилхэм лъэгапІэ­
хэм атет къалэхэм ащыщ зыпари агъэстыгъэп, 
Хъацэр къэлэ закъор ары Ехъошуа ыгъэстыгъэр. 
14 Къонтхъымрэ былымхэмрэ израилхэм а къалэ­
хэм ащызэбгырахыхи, цІыфэу ащыпсэущтыгъэхэр 
зэкІэ зы нэбгыри псэоу къамыгъанэу чатэкІэ зэты­
раукІагъэх. 15 Зиусхьаным иІумэт Мосэ унашъоу 
къыфишІыгъагъэр, ащ Ехъошуа къыриІожьыгъэр, 
адрэм ыгъэцэкІагъ, Зиусхьаным Мосэ унашъоу 
къыфишІыгъэм зыпари хигъэзыгъэп.

16 Ехъошуа а чІыгур зэрэпсэоу ыубытыгъ: 
къушъхьалъэхэри, зэкІэ къыблэ шъофнэкІыри, 
зэкІэ Гощэн чІыгури, тыгъэкъохьэпІэ къушъхьэ 
лъапэхэри, Иордан кІэйри, Израилым икъушъхьэ­
хэри къушъхьэ лъапэхэр зэракІыгъоу 17 СэІир 
пэблагъэу щыт Хьэлакъ къушъхьэм щегъэжьа­
гъэу Ливан кІэим ит Хъэрмон къушъхьэм ылъапэ 
дэжь щыт БэІал-Гъад нэс. Ар зэкІэ пачъыхьэхэм 
атекІуагъ, ыубытыхи, ыукІыгъэх. 18 Ехъошуа а 
пачъыхьэхэм бэрэ язэуагъ. 19 ГъыбІон дэс хъэу­
хэм анэмыкІ, зы къалэ горэми израилхэм мамыр 
зэзэгъыныгъэ къадишІыгъэп, ахэр зэкІэ заокІэ 
аштагъэх. 20 Зиусхьаным Мосэ унашъо къызэрэ­
фишІыгъэм фэдэу гуегъу афамышІэу ахэр лъэпсэ­
кІод ашІынхэм пае ежь, Зиусхьаным, ахэм агухэр 
къызэшІуаригъадзэхи, израилхэм къязэонхэм 
тыригъэгушІухьагъэх.

21 А уахътэм Ехъошуа кІуи, Іэнэкъхэрa къушъ­
хьалъэхэм ащиукІыгъэх: къалэхэу Хъэурэни, 
Дэбири, Іанаби, Ехъудым зэкІэ икъушъхьалъэ­
хэми, Израилым зэкІэ икъушъхьалъэхэми. Ехъо­
шуа къалэхэр зэхикъутэхи, цІыфхэри лъэпсэкІод 
ышІыгъэх. 22 Израилхэм ячІыгу зы Іэнэкъ закъуи 
къинагъэп, ахэр псэоу къызыдэнэжьыгъэхэр Іазэ, 
Гъат, Ащдэд къэлэхэр арых ныІэп. 23 Зиусхьаным 
Мосэ къызэригъэгугъагъэу джаущтэу Ехъошуа а 
чІыгур зэкІэ ыубыти, израил лъэпкъыр ащ рищи, 
лІакъохэм яунэе Іахьэу ар афигощыгъ. Заор аухи, 
чІыгуми мамыр ыгъотыжьыгъ.

a  11:21 Ахэр лъэгэ дэдагъэх, ялъэгагъэ пае израилхэр 
ащыщынэщтыгъэх.

ЯпшІыкІутІонэрэ шъхьэр

Мосэ зытекІогъэ пачъыхьэхэр

12 1 Иордан псыхъом итыгъэкъокІыпІэ лъэ­
ныкъо израилхэр щызаохэзэ мары пачъы­

хьэхэу зытекІуагъэхэр. Ахэм ячІыгухэр къыблэм­
кІэ Арнон псыхъом щегъэжьагъэу темырымкІэ 
Хъэрмон къушъхьэм нэсэу, Иордан кІэим иты­
гъэкъокІыпІэ лъэныкъо зэрэпсаоу израилхэм 
аубытыгъэх.

2  Апэрэ пачъыхьэр  – амэрхэм япачъыхьэу 
Хъэщбэн дэсыгъэ Сыхъон ары. ГъылыІад чІына­
лъэм ызыныкъоу икъыблэ лъэныкъо гъэзагъэр 
ащ ыІэ илъыгъ: Арнон псыхъом инэпкъ тет Іа­
роІэр къалэмрэ кІэим ыгузэгурэ къащегъэжьа­
гъэу Іамонхэм ячІыгу гъунапкъэу щыт Ябэкъ 
псыхъом нэс. 3 Ащ нэмыкІэу Иордан кІэим иты­
гъэкъокІыпІэкІэ щыІэ чІыгур Сыхъон ыІэ илъ­
ыгъ, темырымкІэ Къынэрэт псыхъураим ще­
гъэжьагъэу къыблэм щыІэ хы Щыугъэм нэс, 
адыкІэ къокІыпІэмкІэ Бэт-Ешимэт къалэмрэ 
Пысгъахъ къушъхьэ чапэхэмрэ къыдиубытхэу.

4  ЯтІонэрэ пачъыхьэр  – Бащан пачъыхьэу 
Іогъ, аужырэ рэф цІыфхэм ащыщыгъ, къалэхэу 

Іащтарэтрэ ЕдрэІрэ ащыпсэущтыгъэр ары. 5 Ащ 
ыІэ илъыгъ: темырымкІэ къушъхьэу Хъэрмон 
зэрыт чІыгур, тыгъэкъокІыпІэм щыІэ къалэу 
Сэлкъах, Бащан чІыналъэр зэкІэ, Гъышыуррэ 
МаІахрэ къатекІыгъэхэм ячІыгу гъунапкъэ­
хэм анэсэу, къыблэмкІэ ГъылыІад ичІыгу ызы­
ныкъо Хъэщбэн пачъыхьэу Сыхъон ичІыгу 
игъунапкъэ нэсэу.

6 Зиусхьаным иІумэтэу Мосэ израилхэр игъусэу 
а пачъыхьэхэм атекІуагъ. Ахэм ячІыгухэр унэе 
Іахьэу Рубэнрэ Гъадрэ ялІакъохэм ыкІи Мынасэ 
лІакъом ызыныкъом Зиусхьаным иІумэтэу Мосэ 
аритыгъэх.

Ехъошуа зытекІогъэ пачъыхьэхэр

7 Ехъошуарэ израилхэмрэ Иордан псыхъом 
итыгъэкъохьэпІэ лъэныкъо щызаохэзэ мары па­
чъыхьэхэу зытекІуагъэхэр. Ахэм ячІыгухэр темы­
рымкІэ Ливан кІэим ит БэІал-Гъад къалэм щегъэ­
жьагъэу къыблэмкІэ Хьэлакъ къушъхьэу СэІир 
дэжькІэ зызыубгъурэм нэсыщтыгъэх. Ехъошуа а 
чІыгухэр ыгощыхэзэ израил лІакъохэм унэе кІэ­
нэу аритыгъэх: 8 къушъхьалъэхэр, къохьапӀэмкӀэ 
щыІэ къушъхьэ лъапэхэр, Иордан кІэир, къушъ­
хьэ чапэхэр, къыблэ лъэныкъом щыІэ шъофнэ­
кІыр, къыблэ лъэныкъор – хьатхэм, амэрхэм, 

къэнаІанхэм, пэрыцхэм, хъэухэм, еусхэм ячІыгу­
хэр. Мары пачъыхьэхэу зытекІуагъэхэр:

9 Ерыхъэу пачъыхьэр,
Бэтэл пэгъунэгъоу псэущтыгъэ Іай пачъы­
хьэр,
10 Ерусэлэм пачъыхьэр,
Хъэурэн пачъыхьэр,
11 Ярмут пачъыхьэр,
Лахыщ пачъыхьэр,
12 Іэгълон пачъыхьэр,
Гъэзэр пачъыхьэр,
13 Дэбир пачъыхьэр,
Гъэдэр пачъыхьэр,
14 Хъорым пачъыхьэр,
Іэрад пачъыхьэр,
15 Лыбнэ пачъыхьэр,
Іэдулам пачъыхьэр,
16 Макъэд пачъыхьэр,
Бэтэл пачъыхьэр,
17 Тапыуахъ пачъыхьэр,
Хъэфэр пачъыхьэр,
18 Афэкъ пачъыхьэр,
Шарэн пачъыхьэр,
19 Мадон пачъыхьэр,
Хъацэр пачъыхьэр,
20 Щымрэн-Мэрэн пачъыхьэр,

Ахъшаф пачъыхьэр,
21 ТаІынахъ пачъыхьэр,
Мэгъыдэ пачъыхьэр,
22 Къэдэщ пачъыхьэр,
Къармэл пэгъунэгъоу псэущтыгъэ ИокънэІам 
пачъыхьэр,
23 Дорa къушъхьэхэм апэгъунэгъоу псэущты­
гъэ Дор пачъыхьэр,
Гъылгъал дэсыгъэ Гоимb пачъыхьэр,
24 Тырцэ пачъыхьэр

– зэкІэмкІи пачъыхьэ щэкІырэ зырэ хъущтыгъэ.

a  12:23 Е: «Нафот-Дор пэгъунэгъоу».
b  12:23 Е: «лъэпкъхэм япачъыхь».

ЯпшІыкІущэнэрэ шъхьэр

Амыубытыгъэ чІыгухэр

13 1 Ехъошуа жъы хъуи, ыныбжь зыхэкІуатэм, 
Зиусхьаным ащ къыриІуагъ:

– О жъы ухъугъ, уныбжьи хэкІотагъ, ау заокІэ къыз­
ІэкІэмыгъэхьэгъэ чІыгоу джыри бэдэдэ къэнагъ:

2  зэкІэ фылистхэмрэ гъышыурхэмрэ ячІына­
лъэхэр, ахэр – 3 Мысырым итыгъэкъокІыпІэкІэ 
щыІэ Шихъор псыхъом щегъэжьагъэу темы­
рымкІэ Іэкърэн игъунапкъэ нэс, къэнаІанхэм 
ячІыгухэу алъытэх. Ахэм ахэхьэх фылист па­
чъыхьитфым якъалэхэу Іазэ, Ащдэд, Ащкъэ­
лэн, Гъат, Іэкърэн, Іаохэм ячІыгоу къыблэмкІэ 
щыІэри къыхеубытэ.
4 ЕтІани зэкІэ къэнаІан чІыгур Цыдон ит МэІа­
рэ щегъэжьагъэу Афэкъ къалэм нэс, амэрхэм 
ягъунапкъэ еолІэжьырэр.
5 Джащ фэдэу темырымкІэ гъэбалмэ ячІыгурэ 
Ливан зэрэпсэоу итыгъэкъокІыпІэ гъунапкъэ 
нэсэу: Хъэрмон къушъхьэм кІэрыт БэІал-Гъад 
щегъэжьагъэу Лэу-Хъаматa нэс къэнагъ.

a  13:5 Е: «Хъамат къушъхьэ дэкІыпІэр». 

6 Цыдонхэр пІомэ, Ливан щегъэжьагъэу Мысрэ­
фот-Маим нэсыфэ къушъхьалъэхэм ащыпсэухэрэр, 
ахэр зэкІэ Сэ Сэр-Сэрэу израилхэм апашъхьэ ис­
фыщтых. Мы чІыгур Сэ унашъо къызэрэпфэсшІы­
гъэм фэдэу, Израилым о фэгощи, 7 лІэкъуибгъумрэ 
мынасэ лІакъом ызыныкъорэ ар яунэе Іахьэу ят.

Иордан итыгъэкъокІыпІэкІэ щыІэ  
чІыгур зэрагощыгъэр

8 Мынасэ лІакъом адрэ ызыныкъуи, рубэнхэми 
гъадхэми яунэе Іахьэу Иордан псыхъом икъо­
кІыпІэ лъэныкъо Мосэ, Зиусхьаным иІумэт, ща­
фигъэнэфэгъагъэр аритыгъэхагъ.

9  А лІакъохэм яунэе Іахьэ къыблэмкІэ Арнон 
псыхъо нэпкъым тет ІароІэр къалэмрэ кІэим 
ыгузэгу ит къалэмрэ къащежьэщтыгъэ, бгы 
тешъор зэрэпсаоу Мэдэбэ щегъэжьагъэу Ды­
бэн нэсэу къыхиубытэщтыгъэ. 10  Джащ фэдэу 
амэр пачъыхьэу Хъэщбэн дэсыгъэ Сыхъон зэ­
кІэ икъалэхэри, Іамонхэм ячІыгу гъунапкъэ 
нэс хахьэщтыгъэ. 11  ГъылыІад чІыгур, Гъы­
шыуррэ МаІахрэ къатекІыгъэхэр зыщыпсэухэ­
рэ чІыгухэр, къушъхьэу Хъэрмон, зэкІэ Бащан 
чІыналъэр Сэлкъах нэсэу – 12 Бащан пачъыхьэу 
Іогъ, аужырэ рэф цІыфэу къэнагъэхэм ащыщэу 
Іащтарэтрэ ЕдрэІрэ ащыпсэущтыгъэхэм зэкІэ 

ипачъыхьэгъу. Мосэ а пачъыхьэм текІуагъ, 
ичІыгухэри ыштагъэх. 13  Ау израилхэм Гъы­
шыуррэ МаІахрэ ащыпсэухэрэр рафыгъэхэп. 
Непэ къызынэсыгъэми ахэр израилхэм ахэс­
хэу адэпсэух.

14 Мосэ лэуй лІэкъо закъом унэе Іахьэ риты­
гъэп: Зиусхьанэу Израилым и Тхьэ Мосэ къызэ­
рэриІуагъэу машІокІэ гъэстыгъэ къурмэнхэу Ащ 
фашІыхэрэр лэуйхэм яунэе Іахь.

15 Мосэ Рубэн лІакъом хэхьэрэ унагъохэм мары 
аритыгъэр:

16  Арнон псыхъо нэпкъым тет ІароІэр къа­
лэмрэ кІэим ыгузэгу ит къалэмрэ къащегъэ­
жьагъэу Мэдэбэ бгы тешъор зэкІэ, 17 Хъэщбэн 
зэрыт бгы тешъом ит къалэхэр зэкІэ игъусэу: 
Дыбэн, Бамот-БэІал, Бэт-БэІал-МэІон, 18  Ехэц, 
Къэдэмэт, МефэІат, 19  Къыриатаим, Сыбмэ, 
кІэй гузэгум ит Іуашъхьэм тет Цэрэт-Шахъар, 
20  Бэт-ПэІор, Пысгъахърэ Бэт-Ешимэтрэ якъу­
шъхьэ чапэхэмрэ 21 – бгы тешъом тет къалэхэр 
зэкІэ, Хъэщбэн тетыгъор щызыІыгъыгъэ амэр 
пачъыхьэу Сыхъон ипачъыхьэгъу зэрэпсаоу. 
Мосэ ащи, мыдиан пащэхэу Еуыи, Рэкъэми, 
Цыури, Хъури, РэбаІи атекІуагъ. Ахэр Сыхъон 

икъотэгъугъэх, ипачъыхьэгъу щыпсэущты­
гъэх. 22  Заом щаукІыгъэхэм анэмыкІэу изра­
илхэм чатэкІэ аукІыгъ БэІор ыкъоу БэлыІам 
усэрэжъыри. 23  Рубэнхэм ячІыгу тыгъэкъо­
хьапІэмкІэ игъунэпкъагъэр Иордан псыхъом 
инэпкъ арыгъэ. А къалэхэри ахэм яІэгъо-блэ­
гъо псэупІэхэри Рубэн лІакъом хэхьэрэ уна­
гъохэм яунэе Іахьэу щытыгъ.

24 Мосэ Гъад лІакъом хэхьэрэ унагъохэм мары 
аритыгъэр:

25  ЯІызэр чІыгур, ГъылыІад хэхьэрэ къалэхэр 
зэкІэ, Іамонхэм ячІыгу ызыныкъо Раббэ пэ­
благъэу щыт ІароІэр нэс; 26  Хъэщбэн щегъэ­
жьагъэу Рамат-Мыцпэрэ Бытэнимрэ анэс, Ма­
хъанаим щегъэжьагъэу Дэбир чІыгухэм анэс; 
27 кІэим ит Бэтхъарам, Бэтнымыр, Сукъот, Ца­
фэн къалэхэр, Хъэщбэн пачъыхьэу Сыхъон 
ипачъыхьэгъу щыщэу къэнэжьыгъэр (ар  – 
Иордан псыхъом итыгъэкъокІыпІэкІэ щыІэ 
чІыгухэу Къынэрэт псыхъураим нэсыхэрэр 
арых). 28 А къалэхэри ахэм яІэгъо-блэгъо псэу­
пІэхэри Гъад лІакъом хэхьэрэ унагъохэм яунэе 
Іахьэу щытыгъ.

29 Мосэ Мынасэ лІакъом ызыныкъом хэхьэрэ уна­
гъохэм мары чІыгоу аритыгъэр:

30  Махъанаим щегъэжьагъэу зызыубгъугъэ 
чІыгур, Бащан зэрэпсаоу  – Іогъ пачъыхьэм 
ипачыхьэгъу хэхьэрэ чІыгур, Бащан итыгъэ­
хэ Яир псэупІэ тІокІищыр зэкІэ, 31  ГъылыІад 
чІыналъэм ызыныкъуи, Іогъ тетыгъор зыщи­
Іыгъыгъэхэ къалэхэу Іащтарэти ЕдрэІи. Джар 
Мынасэ ыкъо Махыр лІакъом ызыныкъом хэ­
хьэрэ унагъохэм яунэе Іахьэу щытыгъ.

32 Иордан псыхъом итыгъэкъокІыпІэкІэ Еры­
хъэу пэчІынатІэу Моаб шъофым итыхэзэ, джары 
чІыгур Мосэ унэе Іахьэу зэрэщигощыгъэр. 33 Ау 
Мосэ Лэуй лІакъом унэе Іахьэ ритыгъэп: Ежь, 
Зиусхьанэу Израилым и Тхьэ, Ащ къызэрариІуа­
гъэу, Ежь Ар ахэм яунэе Іахьэу щыт.

ЯпшІыкІуплІэнэрэ шъхьэр

Иорданым итыгъэкъохьапІэкІэ щыІэ 
чІыгур зэрагощыгъэр

14 1 Унэе Іахьэу израилхэм къэнаІан чІыгум ща­
ратыгъэр, ар къурмэнышІэу ЕлыІазар, Ныун 

ыкъо Ехъошуа, израил лІакъохэм янахьыжъ упчІэ­
жьэгъухэм мары зэрагощыгъэр: 2 Зиусхьаным Мосэ 
ижэдэкІэу израилхэм унашъо къызэрафишІыгъэм 
фэдэу лІэкъуибгъурэ ныкъорэм (Мынасэ илІакъо 
ызыныкъо ахэтэу) пхъэдзкІэ ар атырагощагъ. 3 Адрэ 
лІэкъуитІурэ ныкъорэм Мосэ Иорданым итыгъэ­
къокІыпІэкІэ унэе Іахьэр ыпэкІэ щаритыгъагъ, ау 
лэуйхэм унэе Іахьэ аритыгъэп. 4 Юсыф къытекІы­
гъэхэр зы лІакъоп тІу зэрэхъугъэхэр. Ахэр Мынасэ­
рэ Ефраимрэ ялІакъохэр арых. Лэуйхэм унэе Іахьэ 
аратыгъэп, ахэр адэсынхэу къалэхэмрэ ябылымхэр 
ащаІыгъынхэу хъупІэхэмрэ арых ныІэп аратыгъэ­
хэр. 5 Зиусхьаным Мосэ унашъо къызэрэфишІыгъэм 
фэдэу израилхэм чІыгур агощыгъ.

Хъэурэн къалэр Къалэб зэрэратыгъэр

6 Ехъудэ лІакъом щыщхэр Ехъошуа дэжь Гъыл­
гъал къэкІуагъэх. Купым хэтыгъэ къынэзылІэу 
Епунэх ыкъо Къалэб Ехъошуа риІуагъ:

– О къэошІэжьыба, Тхьэм ицІыфэу Мосэ орырэ 
сэрырэ къытфэгъэхьыгъэу Къадэщ-Барнэ Зиусхьа­
ным къыщыриІуагъэр. 7 Зиусхьаным иІумэтэу 
Мосэ Къадэщ-Барнэ сыригъэкІи, чІыгур къэсплъы­
хьанэу сызегъакІом илъэс тІокІитІу сыныбжьыгъ. 
Ащыгъум сэ зи сымыушъэфэу къэбар шъыпкъэр 
къыфэсхьи, сыкъэкІожьыгъэми, 8 сшыхэу, сигъусэу 
къыздэкІуагъэхэм, лъэпкъым ыгу агъэкІодыгъ. 
Ауми, сэ Зиусхьанэу си Тхьэ сыфэшъыпкъагъ. 9 А 
мафэм Мосэ тхьэлъанэ къысфишІыгъагъ: «Зиус­
хьанэу уи Тхьэ о уфэшъыпкъагъэшъ, чІыгоу плъэ­
къуитІу зынэсыгъэр, ори уикІалэхэми егъашІэми 
шъуиунэе Іахьэщт».

10 Джы, мары, Зиусхьаным гущыІэ пытэ къы­
зэритыгъагъэу, непэ къызнэсыгъэми сэпсэу. Зиус­
хьаным Мосэ а гущыІэхэр къызыриІуагъэхэм ыуж 
илъэс тІокІитІурэ тфырэ тешІэжьыгъ, ащыгъум 
израилхэр шъофнэкІым итыгъэх. Мары, сэ илъэс 
тІокІиплІырэ тфырэ сыныбжьыми, 11 Мосэ чІыгур 
къэсплъыхьанэу сызигъэкІогъэгъэ мафэм фэдэ 
къабзэу джыри скІуачІэ сыкъегъэгугъэ. Ащыгъум 
кІуачІэу сиІагъэр джыри зэрэсиІ, утыгум сихьа­
ни, сызэони сыкъикІыжьын слъэкІыщт. 12 Мы 
къушъхьалъэхэм афэгъэхьыгъэу Зиусхьаным 
а мафэм гущыІэ пытэ къышІыгъагъэшъ, ахэр 
къысэтых. Іэнэкъхэр ащ зэрэщыпсэущтыгъэхэр, 
къэлэшхохэр, къэлэ зэтегъэпытыхьагъэхэр ахэм 

зэряІагъэхэр ащыгъум ори зэхэпхыгъагъ. ПшІэ­
хэнэп, Зиусхьаныр гъусэ къысфэхъумэ, Ащ зэри­
Іуагъэу, ахэр исфыщтых.

13 Арыти, Ехъошуа Епунэх ыкъоу Къалэб ынэ­
шІу щифи, унэе Іахьэу Хъэурэн къалэр зэрэри­
тырэр риІуагъ. 14 Зиусхьанэу Израилым и Тхьэ 
ар фэшъыпкъагъэти, джащ щегъэжьагъэу къы­
нэзылІэу Епунэх ыкъоу Къалэб Хъэурэн иунэе 
Іахьэ хъугъэ. 15 ЫпэкІэ Хъэурэн Къыриат-АрбаІкІэa 
еджэщтыгъэх. (А АрбаІыр Іэнэкъхэм анахь цІыф 
инэу ахэтыгъэр ары).

Заор аухи, чІыгуми мамыр ыгъотыжьыгъ.

a  14:15 АрбаІ икъал зыфэпІощт мэхьанэр къекІы.

ЯпшІыкІутфэнэрэ шъхьэр

Ехъудэ лІакъом ичІыгу Іахь

15 1 ПхъэдзымкІэ Ехъудэ лІакъом хэхьэрэ 
унагъохэм къатефагъэм къыблэмкІэ зы­

щиушъомбгъущтыгъэ, Едом чІыгумрэ Цын шъоф­
нэкІымрэ ар анэсыщтыгъэ.

2  Ахэм якъыблэ гъунапкъэ хы Щыугъэм 
икъыблэ ыцыпэкІэ щыІэ хытІуалэм щыри­
гъажьэщтыгъэ, 3 Іэкърэб лъэгапІэм къыблэм­
кІэ ебгъукІоти, Цын екІуалІэщтыгъэ, етІанэ 
Къадэщ-Барнэ икъыблэ лъэныкъокІэ дэкІуае­
щтыгъэ. Ащ ыуж Хъэцрон къызэринэкІыти 
Адар фиузэнкІыщтыгъэ, ыужыкІэ КъаркъаІкІэ 
ыгъазэщтыгъэ. 4 АдыкІэ Іацмон блэкІыти, мы­
сыр псыхъом еуалІэти, хым дэжь къыщыуцу­
жьыщтыгъэ. Джащ фэд ахэмa якъыблэ гъунап­
къэ.

5  ТыгъэкъокІыпІэ гъунапкъэр  – зэкІэ хы 
Щыугъэр, Иордан псыхъор хым зыщыхэлъэ­
дэжьырэм нэс.

Темыр гъунапкъэр Иордан псыхъор хым 
зыщыхэлъэдэжьырэм дэжь иІэ хытІуалэм 

a  15:4 Ижъырэ джуртыбзэкІэ тхыгъэ Іэпэрытхым зэрэ­
хэтыр: «шъуи». 

къыщежьэти, 6  БэтхъогъэлкІэ дэкІуаети, Бэт-
Іараб итемыр лъэныкъокІэ лъыкІуатэти, Ру­
бэн ыкъоу Бохъан имыжъо нэсыщтыгъэ. 
7 ЕтІанэ гъунапкъэр Ахъор кІэим икІыти, Дэ­
биркІэ дэкІуаети, игъукІырэ псыхъом икъы­
блэкІэ щыІэ Адумым лъэгапІэм пэчІынатІэу 
темырымкІэ Гъылгъал лъэныкъом ыгъазэ­
щтыгъэ. Іэн-Щэмэщ нэсыти, Эн-Рэугъэл дэжь 
щиухыщтыгъэ. 8 Ащ ыуж еусхэм якъалэ – Еру­
сэлэм – зытет къыблэ чапэмкІэ зиІэтызэ Хъы­
нэм ыкъо икІэйкІэ дэкІуаещтыгъэ. АдыкІэ 
Хъынэм кІэим икъохьапІэкІэ щыригъажьэ­
ти, Рэф кІэим итемыр цыпэ щыт къушъхьэм 
дэкІыщтыгъэ. 9  Къушъхьэ шыгумкІэ гъунап­
къэр псынэкІэчъэу Нэфтэуахъ нэсыщтыгъэ, 
ащ икІыти къушъхьэу Ефрэн хэт къалэхэм 
якІуалІэти, етІанэ БэІалэкІэ (Къыриат-ЕІэрим­
кІэ) ыгъазэщтыгъэ. 10  Ащ ыуж тыгъэкъохьа­
пІэмкІэ СэІир къушъхьэмкІэ ыгъазэти, ЕІэрим 
(Къэсалон) къушъхьэм итемыр чапэ тетэу 
Бэтщэмэщ ехыти, Тымнэ къалэр къыдиубы­
тэщтыгъэ. 11 Ащ щыублагъэу Іэкърэн итемыр 
чапэ тетэу кІоти, ШыкъэронкІэ ыгъазэти, Бэ­
Іал къушъхьэм рекІокІыти, Ябнэл нэсыти, 
хым дэжь щиухыжьыщтыгъэ.

12  КъохьэпІэ гъунапкъэр Хышхо Іушъор 
арыгъэ.

Джары зыфэдэхэр Ехъудэ лІакъом хэхьэрэ уна­
гъохэм ячІыгу гъунапкъэхэр.

13 Зиусхьаным иунашъокІэ Ехъошуа Епунэх ыкъо 
Къалэб Ехъудэ лІакъом ичІыгу Іахьэ щыщ ритыгъ. Ар 
Іэнэкъ ятэ АрбаІ икъалэу Къыриат-АрбаІ, нэмыкІэу 
къэпІон хъумэ Хъэурэн, ары. 14 Іэнэкъ къытекІыгъэ­
хэу Шэшай, Ахъымэн, Тэлмай ялІэкъуищ Къалэб 
Хъэурэн дифыгъэх. 15 Ащ икІи, ДэбиркІэ (нахьыпэм 
Къыриат-СэфэркІэ заджэщтыгъэхэм) ащ ыгъэзагъ.

16 Джащ Къалэб ехъудхэм гущыІэ ащыритыгъ:
– Къыриат-Сэфэр теоу, зыштэрэм спхъоу Іахъсэ 

шъхьэгъусэкІэ естыщт.
17 Къалэб ыш Къэназ ыкъо Іэтныел ар ышта­

гъэти, зэригъэгугъагъэу ыпхъу Іахъсэ ащ шъхьэ­
гъусэкІэ ритыгъ.

18 Зы мафэ горэм, Іахъсэ ытыщ зыщыкІощтым 
тефэу, ятэ елъэІунышъ, чІыгу Іахьэ къыІихынэу  
Ӏэтныел ар ыгъэуІушыгъ. Іахъсэ къэси, щыдым 
къызехым, ятэ ащ еупчІыгъ:

– Сыда узыфаер, сипшъашъ?
19 Іахъсэ риІожьыгъ:
– УнэшІу къысщэф, сят. Къыблэ лъэныкъом 

щыІэ шъофнэкІым сыщыпсэунэу лІы септыгъэмэ, 
ит псынэкІэчъхэри къысэтыжьхэба.

Арыти, ышъхьэрэ псынэкІэчъхэмрэ ыхэрэ псы­
нэкІэчъхэмрэ ащ ритыгъэх.

20 Ехъудэ лІакъом хэхьэрэ унагъохэм мары ячІыгу:

21 Едом ягъунапкъэу къыблэмкІэ щыІэ къалэхэр:
Къэбцыел, Іэдэр, Ягъур, 22  Къынэ, Димуна, 

ІадыІэд, 23  Къэдэщ, Хъацэр, Итнан, 24  Зиф, Тэ­
лэм, БэІалэт, 25  Хъацэр-Хъэдат, Къэриот-Хъэц­
рон (Хъацэр), 26  Амам, ШэмаІ, Молэд, 27  Хъа­
цар-Гъэд, Хъэшмон, Бэтпэлэт, 28 Хъацар-Шуал, 
БэрщэбаІ, Бизеотый, 29 БэІалэ, Іеим, Іэцэм, 30 Ел­
толэд, Къэсил, Хъорым, 31 Цыкълагъ, Мадменэ, 
Сансэнэ, 32 Лэбэот, Шэлхъим, Іаин, Римон – зэ­
кІэмкІи къэлэ тІокІырэ бгъурэ, яІэгъо-блэгъу 
псэупІэхэриa ахэтэу, мэхъух.

33 ТыгъэкъохьэпІэ къушъхьэ лъапэхэмкІэ:
Ащтаул, ЦорэІ, Ашнэ, 34  Заноахъ, Іэн-Гъа­

ним, Тапыуахъ, Іенам, 35 Ярмут, Іэдулам, Сэхэу, 
Іазэкъ, 36  ЩэІараим, Адытаим, Гъыдэр (Гъы­
дэротаим)b  – къэлэ пшІыкІуплІ, яІэгъо-блэгъу 
псэупІэхэри ахэтэу, мэхъух.

a  15:32 Къалэхэу мыщ къыщылъытагъэхэм япчъагъэ 
тІокІырэ бгъурэм къызэрехъурэм еплъыкІитІу иІэн 
ылъэкІыщт: 1) къалэхэм ащыщхэр ыужкІэ хагъэхъо­
жьыгъэнхэкІи мэхъу; 2) текстым пчъагъэу тІокІы­
рэ бгъурэ хэт, зыцІэ къыриІорэ къалэхэм ащыщхэр 
ыужыкІэ ЩымІон лІакъом ратыгъагъэх. (Еплъ: 19:1-7). 
b  15:36 Е: «Гъыдэррэ Гъыдэротаимрэ». 

37  Цэнан, Хъэдэш, Мыгъдал-Гъад, 38  Дылы­
Іан, Мыцпэ, Иокътэел, 39  Лахыщ, Боцкъат, 
Іэгълон, 40 Къабон, Лахъмас, Къытлыш, 41 Гъы­
дэрот, Бэтдагон, НаІамэ, Макъэд – къэлэ пшІы­
кІух, яІэгъо-блэгъу псэупІэхэри ахэтэу, мэхъух. 
42 Лыбнэ, Іэтэр, Іащан, 43 Ифтахъ, Ашнэ, Нэцыу, 
44 КъыІил, Ахъзиб, Марэш – къэлибгъу, яІэгъо-
блэгъу псэупІэхэри ахэтэу, мэхъух.

45 Іэкърэн, иІэгъо-блэгъу чылэхэмрэ къутыр­
хэмрэ хэтэу; 46  Іэкърэн итыгъэкъохьапІэкІэ  – 
зэкІэ Ащдэд къыпэгъунэгъу чылэхэмрэ яІэгъо-
блэгъу къутырхэмрэ хэтэу; 47  Ащдэдрэ Іазэрэ 
къягъэтІысэкІыгъэ чылэхэмрэ къутырхэмрэ 
ахэтэу мысыр псыхъомрэ Хышхо Іушъомрэ 
анэс.

48 Къушъхьэм хэт къалэхэр:
Шамир, Ятыр, Сэхэу, 49 Даннэ, Къыриат-Сан 

(Дэбир), 50  Іанаб, Ащтымыу, Іаним, 51  Гощэн, 
Хъолэун, Гъылэу – къэлэ пшІыкІуз, яІэгъо-блэ­
гъу псэупІэхэри ахэтэу, мэхъух.

52 Араб, Румэ, ЕщІан, 53 Янум, Бэт-Тапыуахъ, 
Афэкъ, 54  Хъумтэ, Къыриат-АрбаІ (Хъэурэн), 
ЦыІор – къэлибгъу, яІэгъо-блэгъу псэупІэхэри 
ахэтэу, мэхъух.

55  МэІон, Къармэл, Зиф, Ютэ, 56  ИзрыІэл, 
ИокъдэІам, Заноахъ, 57 Къаин, ГъыбІэ, Тымнэ – 

къэлипшІ, яІэгъо-блэгъу псэупІэхэри ахэтэу, 
мэхъух.

58 Хъалхъул, Бэтцэур, Гъэдор, 59 МаІэрат, Бэт-
Іанот, Елтыкъон – къэлих, яІэгъо-блэгъу псэу­
пІэхэри ахэтэу, мэхъух.

ТэкъоаІ, Ефрафат (Бэтлэхъэм), ПэІор, Іэтам, 
Кулэн, Тэтам, Щэурэщ, Къэрэм, Гъалым, Бэтэр, 
Мынахъыт  – къэлэ пшІыкІуз, яІэгъо-блэгъу 
псэупІэхэри ахэтэу, мэхъухa.

60 Къыриат-БэІал (Къыриат-ЕІэрим), Раббэ – 
къэлитІу, яІэгъо-блэгъу псэупІэхэри ахэтэу, 
мэхъух.

61 Шъоф нэкІым итхэр:
Бэт-Іараб, Мыдин, Сэхъахъ, 62 Ныбшан, Іир-

Мэлахъ, Іэнгъэдый  – къэлих, яІэгъо-блэгъу 
псэупІэхэри ахэтэу, мэхъух.

63 Ехъудэ Ерусэлэм щыпсэущтыгъэ еусхэр ди­
фынхэ ымылъэкІыгъэу, джы къызынэсыгъэми, 
ахэр Ехъудэ лІакъом къыхэнагъэхэу ащ щэпсэух.

a  15:59 Мы къэлэ пшІыкІузыр ТэкъоаІ щегъэжьагъэу 
Мынахъыт къыхиубытэу ижъырэ джуртыбзэкІэ тхы­
гъэ Іэпэрытхым хэтхэп, ахэр къызыхафэхэрэр ижъырэ 
урымыбзэкІэ тхыгъэ Іэпэрытхыхэр арых.

ЯпшІыкІухэнэрэ шъхьэр

Ефраимрэ Мынасэрэ ялІакъохэм ячІыгу 
Іахьэхэр

16 1 Юсыф къытекІыгъэхэм пхъэдзымкІэ къате­
фэгъэ чІыгур Ерыхъэу пэгъунэгъоу Иордан 

псыхъом, Ерыхъэу псыхэм ятыгъэкъокІыпІэкІэ, 
къыщежьэти етІанэ шъофнэкІыр къызэринэкІызэ, 
Бэтэл къушъхьалъэм нэсыщтыгъэ. 2 Гъунапкъэр Бэ­
тэл икІыти Луз кІощтыгъэ, арыкъхэм ячІыгу ихьэти 
Іэтэрот къалэм нэсыщтыгъэ, 3 етІанэ къохьапІэм­
кІэ яфлэтхэм ячІыгукІэ ехыти, КІэхэ Бэтхъорэнрэ 
Гъэзэррэ анэсыти, хым дэжь къыщыуцущтыгъэ.
4 Юсыф ыкъохэу Мынасэрэ Ефраимрэ къатекІы­
жьыгъэхэм мыр яунэе Іахьэу аІэкІэхьагъ.

5 Мары Ефраим лІакъом хэхьэрэ унагъохэм 
ячІыгухэр:

Ахэм ячІыгу гъунапкъэ Іэтэрот-Адар иты­
гъэкъокІыпІэкІэ къыщыригъажьэти Ышъ­
хьэрэ Бэтхъорэн нэсыти, 6  хыІушъом къы­
щиухыщтыгъэ. ТемырымкІэ Мыхмытат 
къыщыригъажьэти, Танат-ЩылэукІэ къо­
кІыпІэмкІэ ыгъазэщтыгъэ, ар къыдиухьэзэ 

къокІыпІэмкІэ Яноахъ екІущтыгъэ. 7 Ащ ыу­
жым Яноахъ щыригъажьэти Іэтэротрэ На­
ІэркІэ ехыти, Ерыхъэу еуалІэти, Иордан псы­
хъом екІущтыгъэ. 8  Тапыуахъ щегъэжьэгъэ 
гъунапкъэр къохьапІэмкІэ псыхъоу Къанэ 
блэкІыти, хым къыщыуцущтыгъэ. Джащ фэ­
дагъ Ефраим лІакъом хэхьэрэ унагъохэм унэе 
Іахьэу атефагъэр. 9 Джыри мынасэхэм ячІыгу 
къалэхэмрэ ахэм яІэгъо-блэгъу псэупІэхэмрэ 
ефраимхэм къыщаратыгъагъэх.

10 Ефраимхэм Гъэзэр дэсыгъэ къэнаІанхэр дафы­
гъэхэп. Непэ къызынэсыгъэми ахэр ефраимхэм 
ахэсхэу адэпсэух, ау афэпщылІых.

ЯпшІыкІублэнэрэ шъхьэр

17 1 Юсыф ищыпэлъф Мынасэ илІакъо мары 
къытефэгъэ унэе Іахьэр. Мынасэ ищы­

пэлъф Махыр къытекІыгъэхэм ГъылыІад, Бащан 
чІыналъэхэр Иордан псыхъом итыгъэкъокІы­
пІэкІэ ащаратыгъэхагъ. Махырхэр зэолІ лІы­
хъужъхэу щытыгъэх, ГъылыІад лІакъори Махыр 
къытекІыгъ. 2 Адрэ унагъохэу Мынасэ лІакъом 
хэхьэхэрэм – АбиІэзэр, Хъэлэкъ, Асриел, Щэхэм, 
Хъэфэр, ЩэмидаІ– ахэми ячІыгу Іахьэхэр Иор­
дан псыхъом икъохьапІэкІэ щаратыгъэх. Мыхэр 
Юсыф ыкъо Мынасэ къытекІыгъэ хъулъфыгъэ­
хэр арых.

3 Мынасэ ыкъо Махыр ыкъожьэу ГъылыІад 
ыкъоу Хъэфэр ыкъожьэу Цэлэфхъад къо иІагъэп, 
пшъашъэ щэхъу иІагъэп. Ащ ыпхъухэм ацІагъэр – 
Мэхъал, НоІэ, Хъогъэл, Мылкъэ, Тырцэ. 4 Ахэр 
къурмэнышІэу ЕлыІазар, Ныун ыкъо Ехъошуа, 
лъэпкъым ипащэхэм адэжь кІохи, араІуагъ:

– Тшыхэм афэдэу тэри чІыгу къытитынэу Зиус­
хьаным Мосэ унашъо къыфишІыгъ.

Арыти, Зиусхьаным унашъо зэришІыгъэм 
фэдэу, Ехъошуа зэшыпхъухэм ятэшхэм афэдэу 
чІыгу Іахьэхэр аритыгъэх. 5-6 Джаущтэу Мынасэ 

лІакъом ыпхъухэм ыкъохэм афэдэ къабзэу чІыгу 
аратыгъэти, Мынасэ лІакъом Иордан псыхъом 
икъокІыпІэ щыІэ ГъылыІадрэ Бащанрэ анэмыкІэу 
чІыгу ІахьипшІ къыІукІагъ. (ГъылыІад чІыналъэр 
Мынасэ адрэ къытекІыгъэхэм яеу хъугъэ).

7  Мынасэ чІыналъэм игъунапкъэ Ащэр 
щыригъажьэти Щэхэм пэчІынатІэу щыт 
Мыхмытат екІущтыгъэ, ащ икІыти къыблэм­
кІэ Іэн-Тапыуахъ щыпсэухэрэм адэжь нэсы­
щтыгъэ. 8 (Тапыуахъ чІыгур мынасэ лІакъом 
къыІукІагъ, ау ежь, Тапыуахъ къалэр, гъу­
напкъэм тетыгъэти, ефраимхэм аратыгъ). 
9 ЕтІанэ гъунапкъэр къыблэмкІэ щыІэ Къанэ 
псыхъомкІэ кІощтыгъэ. Ащ итыгъэ къалэхэр 
мынасэ икъалэхэм ахэтыгъэхэми, Ефраим 
лІакъом иягъэх. АдыкІэ Мынасэ игъунапкъэ 
псыхъом итемыр лъэныкъо рекІокІыти, хым 
дэжь щиухыщтыгъэ. 10  КъыблэмкІэ гъэзэгъэ 
чІыгур Ефраим иягъ, темырымкІэ гъэзагъэр – 
Мынасэ фэгъэзэгъагъ. Мынасэ ичІыгухэр 
тыгъэкъохьапІэмкІэ хым нэсыщтыгъэх, те­
мырымкІэ Ащэр лІакъом зы гъунапкъэ дыря­
Іагъ, къокІыпІэмкІэ – Иссашхар чІыгум еолІэ­
жьыщтыгъэх.

11  Иссашхаррэ Ащэррэ ячІыналъэхэм арыт 
къалэхэу яІэгъо-блэгъу псэупІэхэр ягъусэхэу 
Мынасэ къытекІыгъэхэм яягъэхэр Бэтщан, 

ИблэІам, Дор, Іэндор, ТаІынахъ, Мэгъыдэ (ящэ­
нэрэр Нафэтa ары).

12 Ау Мынасэ лІакъом а къалэхэр ыштэнхэ ылъэ­
кІыгъэхэпти, а чІыгум къинагъэхэу къэнаІанхэр 
щыпсэущтыгъэх. 13 Ыужым израилхэм алъапсэ 
загъэпытэм, къэнаІанхэр агъэпщылІыгъэх нахь 
рафынхэу рафыгъэхэп.

14 Зэгорэм Юсыф къыхэкІыгъэхэм Ехъошуа:
– Тэ тылъэпкъышхоу, шъыпкъэ дэдэмкІэ Зиус­

хьаным ынэшІу къытщифагъэ пэтзэ, сыд пае о 
зы унэе Іахьэу, зы чІыгу Іахь къытэптыгъ?– аІуи 
раІуагъ.

15 Арыти:
– Шъо арэу шъулъэпкъышхомэ, Ефраим къушъ­

хьалъэр шъорыкІэ зэжъумэ, пэрыцхэмрэ рэфхэм­
рэ ячІыгу шъукІуи, ащ ит мэзхэм шъуахахьи, 
шъущыпсэунэу къэжъугъэкъабзэх,– ариІожьыгъ 
ахэм Ехъошуа.

16 Ащ ипэгъокІэу:
– Къушъхьалъэр тэркІэ макІэ. Ау зэкІэ къэна­

Іанхэу кІэим щыпсэухэрэр пІомэ, ИзрыІэл кІэим 
щегъэжьагъэу Бэтщан къалэмрэ ащ иІэгъо-блэгъу 
псэупІэхэмрэ анэс гъучІ купсынкІэхэр яІэх.– Юсыф 
къыхэкІыгъэхэм джэуап къатыжьыгъ.

a  17:11 Мыр зэхьылІагъэр къалъытэрэ къалэхэм ящэнэрэу 
ахэт Дор къалэр арын фае зыфэгъэхьыгъэр. Еплъ: 11:2. 

17 Арыти, Юсыф къыхэкІыгъэ лІэкъуитІум, Еф­
раимрэ Мынасэрэ, Ехъошуа ариІуагъ:

– Шъо шъулъэпкъышху, ары, боу шъулъэш. 
Арышъ, зы чІыгу Іахьэ закъоп шъуиІэщтыр, 18 мэ­
зыр зытиз къушъхьалъэхэри шъуех. Ахэр жъугъэ­
къабзэхи, аужырэ гъунапкъэм нэс шъуиещтых. 
ШІагъуа къэнаІанхэм гъучІ купсынкІэхэр яІэхэмэ, 
шІагъуа лъэшыхэмэ – шъо ахэр ишъуфыщтых.

ЯпшІыкІуенэрэ шъхьэр

Къэнэгъэ чІыгу Іахьэр зэрагощыгъэр

18 1 Израилхэр зэкІэ Щылэу къалэ щызэІукІэ­
хи, чэтэнгъэІэгъэ лъапІэрa ащ щагъэуцугъ. 

ЧІыгур ахэм аубытыгъэхагъ, 2 ау израил лІэкъуи­
блым джыри яунэе Іахьэ аратыгъагъэп.

3 Арыти, Ехъошуа израилхэм ариІуагъ:
– Зиусхьанэу шъуятэхэм я Тхьэ унаеу къышъуи­

тыгъэ чІыгур шъукІонышъ, шъуубытыным пае 
зыпари шъумышІэу бэрэ джыри шъущысыщта? 
4 ЛІакъо пэпчъ нэбгырэ щырыщ къызыхэжъугъэ­
кІых. ЧІыгум рыкІонхэшъ, къатхыхьанышъ, ар 
зэрэбгощын плъэкІыщтыр къагъэнэфэнышъ, къыс­
фагъэзэжьынэу ахэр сэ згъэкІощтых. 5 ЧІыгур Іа­
хьиблэу жъугощы. Ехъудэ къыблэмкІэ щыІэ ичІыгу 
къерэнэжь, Юсыф къыхэкІыгъэхэри темырымкІэ 
щыІэ ячІыгу щэрэпсэух. 6 ЧІыгу Іахьиблэу къэнагъэр 
къэшъутхыхьи къысфэшъухьыжьи, сэ Зиусхьанэу 
ти Тхьэ ыпашъхьэ шъощ пае пхъэдзыр щисыдзэщт. 
7 Ау лэуйхэм шъуичІыгу Іахьэ щыряІэщтэп, ахэм 

a  18:1 Джурт лъэпкъым итарихъ иублэгъум кощын 
зэпымыужьхэм ахэт зэхъум, къыздырихьакІынэу чэ­
тэнгъэІагъэр тхьэлъэІупІэ-къурмэншІыпІэу ыгъэпсы­
гъагъ. Еплъ: Тхылъэу «МысырикІыжь» ия 40-рэ шъхьэ.

яІахьэр – Зиусхьаным ыпашъхьэ къурмэнышІ 
Іофхэр щызэрахьанхэр ары. ЕтІани Гъадрэ Рубэнрэ 
ялІакъохэмрэ Мынасэ лІакъом ызыныкъорэ ячІы­
гу Іахьэхэр Иордан псыхъом итыгъэкъокІыпІэкІэ 
Зиусхьаным иІумэтэу Мосэ щаритыгъэх.

8 Къыхахыгъэ цІыфхэр тэджхи, чІыгур къатхы­
хьанэу гъогум зыщытехьащтхэм Ехъошуа ахэм 
унашъо афишІыгъ:

– ШъукІуи, чІыгур къэшъукІухьи, къэшъу­
тхыхь. ЕтІанэ къэжъугъэзэжьи, Щылэу къалэм, 
садэжь, шъукъэкІожьи, Зиусхьаным ыпашъхьэ 
пхъэдзыр сэ шъощ пай щисыдзэщт.

9 Арыти, а цІыфхэр кІохи, чІыгур къаплъы­
хьи, ит къалэхэр зэкІэ къатхыхьэхи, Іахьиблэу 
гощыгъэу зэрытхэгъэ тхылъыпІэр къахьи, Щы­
лэу уцупІэм дэс Ехъошуа дэжь къэкІожьыгъэх. 
10 Джащыгъум Ехъошуа Зиусхьаным ыпашъхьэ 
Щылэу пхъэдзыр щыридзи, израил лІакъоу къэ­
нагъэхэм чІыгу Іахьэхэр афигощыгъэх.

Бинямин лІакъом ичІыгу Іахь

11 Бинямин лІакъом хэхьэрэ унагъохэм пхъэдзым 
къафикІыгъэ чІыгур Ехъудэрэ Юсыфрэ ялІакъо­
хэм атефагъэм азыфагу илъыгъ:

12 ТемырымкІэ гъунапкъэр Иордан псыхъом 
къыщежьэти, Ерыхъэу итемыр лъэныкъо­
кІэ къушъхьэ чапэм тетэу лъыкІуатэщтыгъэ, 

етІанэ къушъхьалъэм дэкІуаети, Бэтаон шъоф­
нэкІым нэсыщтыгъэ. 13 Ащ икІыти, Луз (Бэтэл) 
къалэм икъыблэкІэ щыІэ къушъхьэм рекІокІы­
ти, етІанэ Іэтэрот-АдаркІэ ехыти, КІахэ Бэтхъо­
рэн икъыблэкІэ щыІэ къушъхьэм екІущтыгъэ.

14  А чІыпІэм къыблэмкІэ щигъазэти, къо­
хьэпІэ лъэныкъомкІэ щыІэ гъунапкъэр къы­
гъэнафэщтыгъэ  – Бэтхъорэн къыблэмкІэ 
пэчІынэтІэ Іуашъхьэм ар къыщежьэти, Ехъу­
дэ къытекІыгъэхэм якъалэу Къыриат-БэІал 
(Къыриат-ЕІэрим) дэжь щиухыщтыгъэ. Джа­
ры къохьэпІэ гъунапкъэщтыгъэр.

15  Къыблэ гъунапкъэр Къыриат-ЕІэрим 
итыгъэкъохьэпІэ хэгъуашъхьэ щегъэжьагъэу 
Нэфтэуахъ псынэкІэчъым нэсыщтыгъэ. 16  Ащ 
ыуж гъунапкъэр Хъынэм ыкъо икІэй пэчІына­
тІэу Рэф кІэим итемыр лъэныкъокІэ къушъхьэ 
лъапэм ехыщтыгъэ. Хъынэм кІэим икІыти, еус­
хэм якъалэ икъыблэ чапэ тетэу Рэугъэл псы­
нэкІэчъымкІэ гъунапкъэм ригъэзыхыщтыгъэ. 
17  ЕтІанэ темырымкІэ ыгъазэти, Іэн-Щэмэщ 
екІути, Адумым лъэгапІэм пэчІынэтІэ Гъэлы­
лот нэсыти, Рубэн ыкъо Бохъан имыжъокІэ 
ехыщтыгъэ. 18  Бэт-Іарабa итемыр къушъхьэ 

a  18:18 Ижъырэ урымыбзэкІэ тхыгъэ Іэпэрытхыхэм 
ащыщ джаущтэу хэт. Ижъырэ джуртыбзэкІэ тхыгъэ 
Іэпэрытхым зэрэхэтыр «АрбаІ пэчІынатІэу чапэм».

ыуж гъунапкъэр Бэтхъогъэл итемыр къушъ­
хьэ чапэ рыкІоти, Иордан псыхъом дэжь хы 
Щыугъэм итемыр хытІуалэ нэсыщтыгъэ. Джа­
ры къыблэ гъунапкъэщтыгъэр.

20 ТыгъэкъокІыпІэмкІэ гъунэпкъагъэр Иор­
дан псыхъор арыгъэ.

Бинямин лІакъом хэхьэрэ унагъохэм ячІыгу джа­
ры гъунапкъэу иІагъэхэр.

21 Бинямин лІакъом хэхьэрэ унагъохэм афэгъэзэ­
гъэгъэ къалэхэр:

Ерыхъэу, Бэтхъогъэл, Іэмэкъ-Кэцыц, 22 Бэт-
Іараб, Цэмарим, Бэтэл, 23 Іао, Парэ, Іофрэ, 24 Къэ­
фар-Іамоный, Іофный, ГъыбІэ – къэлэ пшІыкІу­
тІу, яІэгъо-блэгъу псэупІэхэр ягъусэу.

25 ГъыбІон, Рамэ, БэІэрот, 26 Мыцпэ, Къэфирэ, 
Моц, 27 Рэкъэм, Ирпыел, Тэралэ, 28 ЦэлаІ, Елэф, 
еусхэм якъал (Ерусэлэм), ГъыбІэ, Къыриат-ЕІэ­
римa  – къэлэ пшІыкІуплІ, яІэгъо-блэгъу псэу­
пІэхэр ягъусэу.

Джащ фэдагъ Бинямин лІакъом хэхьэрэ унагъо­
хэм къатефэгъэ чІыгур.

a  18:28 Ижъырэ урымыбзэкІэ тхыгъэ Іэпэрытхыхэм 
ащыщ джаущтэу хэт. Ижъырэ джуртыбзэкІэ тхыгъэ 
Іэпэрытхым зэрэхэтыр «Къыриат».

ЯпшІыкІубгъонэрэ шъхьэр

ЩымІон лІакъом ичІыгу Іахь

19 1 ЯтІонэрэ пхъэдзыр къызыфикІыгъэр Щым­
Іон лІакъом хэхьэрэ унагъохэр ары. Ахэм 

яунэе Іахьэ Ехъудэ лІакъом ичІыгухэм агузэгу 
илъыгъ. 2 Ащ хахьэщтыгъэх:

БэрщэбаІ (ЩэбаІ)a, Молэд, 3 Хъацар-Шуал, Ба­
лэ, Іэцэм, 4 Елтолэд, Бэтул, Хъорым, 5 Цыкълагъ, 
Бэтмэркъаот, Хъацар-Сус, 6  Бэт-Лэбэот, Шару­
хъэн – къэлэ пшІыкІущ, яІэгъо-блэгъу псэупІэ­
хэр ахэтэу.

7 Іаин, Римон, Іэтэр, Іащан – къэлиплІ, яІэ­
гъо-блэгъу псэупІэхэр ахэтэу. 8  Джащ фэдэу а 
къалэхэм яІэгъо-блэгъухэм арыт псэупІэхэр 
зэкІэ БаІалат-Бэр (къыблэмкІэ щыІэ Рамот) нэ­
сэу.

Джащ фэдагъ щымІон лІакъом хэхьэрэ унагъо­
хэм къатефэгъэ чІыгур. 9 Ехъудэ лІакъом къы­
тефэгъэ чІыгур зэрэиныщэм къыхэкІэу щым­
Іонхэм ащ щыщ чІыгу къаратыгъ. Джаущтэу 
щымІонхэм яунэе Іахьэ Ехъудэ чІыгум ыгузэгу 
илъэу хъугъэ.

a  19:2 Ижъырэ урымыбзэкІэ: «ЩэмаІ».

Зэбулун лІакъом ичІыгу Іахь

10 Ящэнэрэ пхъэдзыр къызыфикІыгъэр Зэбулун 
лІакъом хэхьэрэ унагъохэр ары.

Ахэм ячІы гъунапкъэ Сарид къалэм нэсы­
щтыгъэ. 11  Ащ икІыти гъунапкъэр тыгъэкъо­
хьапІэмкІэ МарІэлэ къалэмкІэ кІощтыгъэ, 
етІанэ Дабэшэт еуалІэти, ИокънэІам пэгъунэ­
гъу псы чъэрым къыщыуцущтыгъэ. 12  Адрэ 
лъэныкъомкІэ, къокІыпІэмкІэ, гъунапкъэр 
Сарид щыригъажьэти, Къыслот-Табор къыкІэ­
рылъ шъолъырыр къызэринэкІыти, Дэурат 
нэсыти, ЯфиаІкІэ дэкӀуаещтыгъэ. 13  Ащ ыуж 
къокІыпІэмкІэ Гъат-Хахъэфэррэ Іэт-Къацинрэ 
адэжькІэ кІоти, Римон екІути, НэІэкІэ ыгъазэ­
щтыгъэ. 14  Джащ дэжьым гъунапкъэм темы­
рым ХъанатонкІэ ыгъазэти, Ифтахъэл кІэим 
щиухыщтыгъэ. 15 ЧІыгу Іахьэм хахьэщтыгъэх 
Къатат, Нэхэлал, Щымрэн, Идэл, Бэтлэхъэм  – 
къэлэ пшІыкІуплІ, яІэгъо-блэгъу псэупІэхэри 
ахэтэу.

16 Джа къалэхэмрэ яІэгъо-блэгъу псэупІэхэмрэ Зэ­
булун лІакъом хэхьэрэ унагъохэм яягъэх.

Иссашхар лІакъом ичІыгу Іахь

17 ЯплІэнэрэ пхъэдзыр къызыфикІыгъэр Иссашхар 
лІакъом хэхьэрэ унагъохэр ары. 18 Ахэм ячІыгухэм 
ахахьэщтыгъэх:

ИзрыІэл, Къэсулот, Шунэм, 19  Хъэфара­
им, Шыон, Анахъэрэт, 20  Рабит, Къышэн, Іэ­
бэц, 21 Рэмэт, Іэн-Гъаним, Іэн-Хъэдэ, Бэтпыцэц. 
22  Гъунапкъэр Табор, Щэхъацым, Бэтщэмэщ 
якІути, Иордан псыхъом дэжь къыщыуцу­
щтыгъэ – къэлэ пшІыкІух, яІэгъо-блэгъу псэу­
пІэхэри ахэтэу.

23 Джа къалэхэмрэ яІэгъо-блэгъу псэупІэхэмрэ Зэ­
булун лІакъом хэхьэрэ унагъохэм яягъэх.

Ащэр лІакъом ичІыгу Іахь

24 Ятфэнэрэ пхъэдзыр къызыфикІыгъэр Ащэр лІа­
къом хэхьэрэ унагъохэр ары. 25 Ахэм ячІыгухэм 
ахахьэщтыгъэх:

Хъэлкъат, Хъэлый, Бэтэн, Ахъшаф, 26 Алэм­
мэлэх, ІамІад, Мышал. ТыгъэкъохьапІэмкІэ 
гъунапкъэр Къармэлрэ Шихъор-Лыбнатрэ 
яуалІэщтыгъэ. 27 Адрэ лъэныкъомкІэ, къокІы­
пІэмкІэ, гъунапкъэр Бэтдагон екІуалІэти, Зэбу­
лун лІакъом ичІыгурэ Ифтахъэл кІэимрэ анэ­
сыщтыгъэ. Бэт-Іэмэкърэ НэІиелрэ унэе Іахьэм 
хахьэщтыгъэх. ЕтІанэ гъунапкъэр темырым­
кІэ кІоти, Къабул нэсыщтыгъэ. 28 АдыкІэ: Іаб­
донa, Рэхъоб, Хъамон, Къанэ  – Цыдонышхом 
нэсыжьэу. 29 Гъунапкъэм РамэкІэ къытыригъэ­
зэжьыти, Тир къэлэ зэтегъэпытыхьагъэмкІэ 

a  19:28 Е: «Іэброн». 

кІощтыгъэ, етІанэ ХъосэкІэ ыгъазэти, хы 
Іушъом къыщыуцущтыгъэ. Унэе Іахьэм ха­
хьэщтыгъэх Махъэлаб, Ахъзиб, 30 Іумэ, Афэкъ, 
Рэхъоб  – къэлэ тІокІырэ тІурэ, яІэгъо-блэгъу 
псэупІэхэри ахэтэу.

31 Джа къалэхэмрэ яІэгъо-блэгъу псэупІэхэмрэ 
Ащэр лІакъом хэхьэрэ унагъохэм яягъэх.

Нафталый лІакъом ичІыгу Іахь

32 Яхэнэрэ пхъэдзыр къызыфикІыгъэр Нафталый 
лІакъом хэхьэрэ унагъохэр ары.

33  Ахэм ячІыгу гъунапкъэ Хъэлэфрэ ЦэІэ­
нэним къыщыкІырэ чъыгэешхомрэ ащыри­
гъажьэти, Адами-Нэкъэбрэ Ябнэлрэ къызэри­
нэкІыхэти, Лэкъум нэсыти, Иордан псыхъом 
къыщыуцущтыгъэ. 34 ТыгъэкъохьапІэмкІэ гъу­
напкъэм Азнот-ТаборкІэ ыгъазэти, ащ икІы­
ти, ХъукокъкІэ кІощтыгъэ. ЕтІанэ къыблэмкІэ 
Зэбулун чІыгум, къохьапІэмкІэ Ащэр чІыгум, 
къокІыпІэмкІэ Иордан псыхъомa яуалІэщты­
гъэ. 35  Къэлэ зэтегъэпытыхьэгъагъэх Цыдим, 
Цэр, Хъамат, Ракъат, Къынэрэт, 36 Адымэ, Рамэ, 
Хъацэр, 37  Къэдэщ, ЕдрэІ, Іэн-Хъацэр, 38  Ирон, 
Мыгъдалэл, Хъорэм, Бэт-Іэнат, Бэтщэмэщ  – 

a  19:34 Ижъырэ джуртыбзэкІэ тхыгъэ Іэпэрытхым мы 
чІыпІэм джыри «Ехъудэ» хэт, ау ащ къикІырэр гуры­
ІогъошІоп.

къэлэ пшІыкІубгъу, яІэгъо-блэгъу псэупІэхэри 
ахэтэу.

39 Джа къалэхэмрэ яІэгъо-блэгъу псэупІэхэмрэ 
Нафталый лІакъом хэхьэрэ унагъохэм яягъэх.

Дан лІакъом ичІыгу Іахь

40 Яблэнэрэ пхъэдзыр къызыфикІыгъэр Дан лІа­
къом хэхьэрэ унагъохэр ары. 41 Ахэм ячІыгухэм 
ахахьэщтыгъэх:

ЦорэІ, Ащтаул, Іир-Щэмэщ, 42  ЩэІалэбин, 
Аялэун, Итлэ, 43 Елэн, Тымнэ, Іэкърэн, 44 Елты­
къэ, Гъыбытон, БаІалат, 45 Ехъудэ, Бынэбэракъ, 
Гъат-Римон, 46  Мэ-Иаркъон, Ракъон къалэр 
Яфо къыпэІулъ чІыгур игъусэу.
47 Данхэм ячІыгу зашІокІодымa, ахэр кІохи, Лэ­

шэмb теуагъэх. Къалэр ашти, къэлэдэсхэр чатэкІэ 
зэтыраукІагъэх. Къалэр аубыти, Дан къыхэкІыгъэ­
хэр ащ дэтІысхьагъэх. Лэшэм къалэм ыцІэ зэбла­
хъуи, къызытекІыгъэхэ ятэжь пІашъэм ыцІэкІэ 
Дан аІуи еджагъэх.
48 Джа къалэхэмрэ яІэгъо-блэгъу псэупІэхэмрэ Дан 
лІакъом хэхьэрэ унагъохэм яягъэх.

a  19:47 Е: «текІонхэ замылъэкІым». Еплъ: тхылъэу «Гъуа­
зэхэр» 1:34-35. 
b  19:47 Лэшэм – къалэу Лаиш аущтэуи еджэх. Еплъ: тхы­
лъэу «Гъуазэхэр» 18:27-29. 

Ехъошуа ичІыгу Іахь

49-50 ЧІыгу гощыныр заухым ыуж, Зиусхьаным 
унашъо къызэришІыгъэм фэдэу израилхэм ячІы­
гу щыщ Іахьэ Ныун ыкъо Ехъошуа къыратыгъ. 
Ехъошуа зыкІэлъэІугъэр Ефраим къушъхьалъэм 
ит къалэу Тымнат-Сэрахъ ары. Ар зэтыригъэпсы­
хьажьи, дэтІысхьагъ.

51 Джары чІыгухэу къурмэнышІэу ЕлыІазар, 
Ныун ыкъо Ехъошуа, Израилым инахьыжъ упчІэ­
жьэгъухэм пхъэдзыкІэ Зиусхьаным ыпашъхьэ, 
чэтэнгъэІэгъэ лъапІэм ичІэхьапІэ дэжь Щылэу 
щагощыгъэхэр. ЧІыгу гощыныр джащ щаухыгъ.

ЯтІокІэнэрэ шъхьэр

ЗыкъэухъумэжьыпІэ къалэхэр

20 1 ЕтІанэ Зиусхьаным Ехъошуа къыриІуагъ:
2 – Мосэ къызэресІогъагъэм фэдэу зы­

къэухъумэжьыпІэ къалэхэр къыхахынхэу изра­
илхэм яІу. 3 ХэукъуагъэкІэ, ымышІахэу хэтми цІыф 
зыукІырэр, ащ ечъэжьынышъ, лъышІэжьым 
зыщиухъумэн ылъэкІыщт. 4 Ащ ышъхьэ а къа­
лэхэм ащыщ зырихьылІэжьыкІэ, къэлэ дэхьэпІэ 
къэлапчъэхэм адэжь орэуцуи, а къалэм дэс на­
хьыжъ упчІэжьэгъухэм иІоф зытетыр арерэІуат. 
Ащ ыуж адрэхэм ар къалэм дарэгъахьи, ахэсэу 
зыщыпсэущт чІыпІэр къыфарэгъэнаф. 5 ЛъышІэ­
жьым илъэуж къыфымэ, ыукІыгъэр ымышІахэу, 
гухьэ-гужъ фыримыІэу ІэкІэукІагъэшъ, къылъы­
кІуагъэм рарэмыт. 6 Хьыкум тырашІыхьанэу къэ­
лэдэсхэм апашъхьэ къемыуцофэ, къурмэнышІ 
шъхьаІэу а уахътэм яІэр олІэжьыфэ ар а къалэм 
къыдэрэн. КъурмэнышІ шъхьаІэр зылІэкІэ укІа­
кІом ышъхьэ къыздихыжьыгъэ къалэм, иунэ 
ыгъэзэжьын ылъэкІыщт.

7 Джаущтэу зыкъэухъумэжьыпІэ къэлищ Иор­
дан псыхъом итыгъэкъохьапІэкІэ щагъэнэфагъ. 
Ахэр Нафталый къушъхьалъэм хахьэрэ Гъалыл 

ит Къэдэщ, Ефраим къушъхьалъэм щыІэ Щэхэм, 
Ехъудэ къушъхьалъэм щыІэ Къыриат-АрбаІ (Хъэу­
рэн) арых. 8 Ерыхъэу пэгъунэгъоу Иордан псыхъом 
икъокІыпІэкІи къэлищ щагъэнэфагъ: Рубэн лІа­
къом ичІыгу итэу шъофнэкІым ит бгы тешъом тет 
Бэцэр, Гъад лІакъом ыІыгъ ГъылыІад чІыналъэм 
ит Рамот, Мынасэ лІакъом ичІыгу хэхьэрэ Бащан 
чІыналъэм ит Гъолан. 9 А къалэхэр зэкІэ израил­
хэмрэ хымэ лъэпкъэу ахэсхэмрэ зыухъумэжьы­
пІэ къалэхэу агъэнэфэгъагъэх. Хэтми ымышІа­
хэу зыгорэ зыукІыгъэр хьыкум тырашІыхьанэу 
къэлэдэсхэм апашъхьэ къемыуцофэ, а къалэхэм 
ащыщ ечъэжьын, лъышІэжьым зыщиухъумэн 
ылъэкІынэу щытыгъ.

ЯтІокІэнэрэ зырэ шъхьэр

Лэуй лІакъом икъалэхэр

21 1-2 Лэуй лІакъом инахьыжъ упчІэжьэгъу­
хэр къэнаІан чІыгум ит Щылэу къакІохи, 

къурмэнышІэу ЕлыІазар, Ныун ыкъо Ехъошуа, 
израил лІакъохэм янахьыжъ упчІэжьэгъухэм 
къараІуагъ:

– Тадэсынэу къалэхэмрэ тибылымхэр ащытІы­
гъынхэу ахэм яІэгъо-блэгъу хъупІэхэмрэ къытаты­
нэу Зиусхьаным Мосэ унашъо къыфишІыгъагъ.

3 Арыти, ежьхэм къатефэгъэ Іахьэхэм ащыщ 
къалэхэмрэ ахэм яІэгъо-блэгъу хъупІэхэмрэ Зиус­
хьаным унашъо зэришІыгъэм фэдэу израилхэм 
лэуйхэм аратыгъэх.

4 Апэ Къахат лІакъом щыщ лэуйхэм пхъэдзыкІэ 
къалэхэр атырагощагъэх. Израил лІэкъуищым 
Ехъудэм, ЩымІоным, Биняминым зэхэтэу якъэлэ 
пшІыкІущ къурмэнышІэу Хьарунэ къытекІыгъэ­
хэм пхъэдзымкІэ къатефагъ. 5 Адрэ лэуй лІакъоу 
Къахат къытекІыгъэхэр пІомэ – Ефраим, Дан лІа­
къохэм, Мынасэ лІакъом ызыныкъом къэлипшІ, 
джащ фэдэу пхъэдзыкІэ, къаратыгъ.

6 Лэуй лІакъоу гъэрщэн – зэкІэмкІи къэлэ пшІы­
кІущ пхъэдзымкІэ къыратыгъ Иссашхар, Ащэр, 

Нафталый лІакъохэмрэ Бащан чІыналъэм щыпсэу­
рэ Мынасэ лІакъом ызыныкъомрэ яехэм ащыщэу.

7 Лэуй лІакъоу мэрарый хэхьэрэ унагъохэм зэ­
кІэмкІи къэлэ пшІыкІутІу Рубэн, Гъад, Зэбулун 
лІакъохэм къыратыгъ.

8 Джаущтэу израилхэм Зиусхьаным Мосэ уна­
шъо къызэрэфишІыгъагъэм фэдэу мы къалэхэмрэ 
ахэм яІэгъо-блэгъу хъупІэхэмрэ пхъэдзыкІэ афа­
гъэнафэхи, лэуйхэм аратыгъэх.

9-10 Апэрэ пхъэдзыр Хьарунэ къытекІыгъэ лэуй­
хэм ащыщ къахат лІакъом къыфикІыгъ. Арыти, 
Ехъудэрэ ЩымІонрэ ялІакъохэм ячІыгухэм арыт 
къалэхэу мыщ зигугъу къыщышІыгъэхэр ащ ра­
тыгъэх.

11 Ехъудэ къушъхьалъэм ит Къыриат-АрбаІ 
(Хъэурэн) иІэгъо-блэгъу хъупІэхэри игъусэхэу 
ахэм аІукІагъ. (Іэнэкъ ятагъэр АрбаІ ары). 12 Ау 
къалэм пэгъунэгъу псэупІэхэри губгъохэри 
Епунэх ыкъо Къалэб иунаеу ратыгъэх.

13  КъурмэнышІэу Хьарунэ къытекІыгъэ­
хэм Хъэурэн зыкъэухъумэжьыпІэ къалэр 
(укІакІом ышъхьэ рихьылІэжьынэу), Лыбнэ, 
14  Ятыр, АштымаІ, 15  Хъолэун, Дэбир, 16  Іаин, 
Ютэ, Бэтщэмэщ, ахэм яІэгъо-блэгъу хъупІэхэ­
ри ягъусэхэу  – зэкІэмкІи къэлибгъу мы лІэ­
къуитІум къаратыгъ.

17  Бинямин лІакъом ичІыгу ит къалэхэу: 
ГъыбІон, ГъыбІэ, 18 Іанатот, Іалмон – зэкІэмкІи 
къэлиплІ, яІэгъо-блэгъу хъупІэхэри ягъусэхэу, 
къаратыгъ.

19 Хьарунэ къытекІыгъэ къурмэнышІхэм зэкІэмкІи 
зэхэтэу къаратыгъэр къэлэ пшІыкІущ хъущтыгъэ, 
ахэм яІэгъо-блэгъу хъупІэхэри ягъусэхэу.
20 Къахатхэм ахахьэрэ адрэ унагъохэм мы къалэ­
хэр пхъэдзым къафикІыгъэх.

Арыти, Ефраим лІакъом ахэм аритыгъэх:
21  Ефраим къушъхьалъэм ит Щэхэм зы­

къэухъумэжьыпІэ къалэр, Гъэзэр, 22  Къыб­
цаим, Бэтхъорэн, ахэм яІэгъо-блэгъу хъупІэхэ­
ри ягъусэхэу – къэлиплІ.

23 Дан лІакъом къаритыгъэх Елтыкъэ, Гъы­
бытон, 24 Аялэун, Гъат-Римон, ахэм яІэгъо-блэ­
гъу хъупІэхэри ягъусэхэу – къэлиплІ.

25 Мынасэ лІакъом ызыныкъом къаритыгъ 
ТаІынахърэ Гъат-Римонрэ яІэгъо-блэгъу хъу­
пІэхэри ягъусэхэу – къэлитІу.

26 А къэлипшІыр зэкІэ яІэгъо-блэгъу хъупІэхэри 
ягъусэхэу Къахат лІакъом хэхьэрэ адрэ унагъохэм 
аратыгъэх.

27 Лэуй лІакъоу гъэрщэн ратыгъэх:
Мынасэ лІакъом ызыныкъом икъалэхэм ащы­
щэу:

Бащан чІыналъэм ит Гъолан зыкъэухъумэ­
жьыпІэ къалэр, БэІэштэр, яІэгъо-блэгъу хъу­
пІэхэри ягъусэхэу – къэлитІу.

28 Иссашхар лІакъом икъалэхэм ащыщэу:
Къышэн, Дэурат, 29 Ярмут, Іэн-Гъаним, ахэм яІэ­
гъо-блэгъу хъупІэхэри ягъусэхэу – къэлиплІ.

30 Ащэр лІакъом икъалэхэм ащыщэу:
Мышал, Іабдон, 31 Хъэлкъат, Рэхъоб, ахэм яІэ­
гъо-блэгъу хъупІэхэри ягъусэхэу – къэлиплІ.

32 Нафталый лІакъом икъалэхэм ащыщэу:
Гъалыл чІыналъэм ит Къэдэщ зыкъэухъумэ­
жьыпІэ къалэр, Хъамот-Дор, Къартан, ахэм 
яІэгъо-блэгъу хъупІэхэри ягъусэхэу – къэлищ.

33 Лэуй лІакъоу гъэрщэн зэкІэмкІи ІукІагъэр къэлэ 
пшІыкІущ, яІэгъо-блэгъу хъупІэхэри ягъусэхэу.

34 Адрэ къэнэгъэ лэуй лІакъоу мэрарый ратыгъ:
Зэбулун къытекІыгъэ лІакъом икъалэхэм 
ащыщэу:
ИокънэІам, Къартэ, 35  Дымна, Нэхэлал, ахэм 
яІэгъо-блэгъу хъупІэхэри ягъусэхэу – къэлиплІ.

36 Рубэн лІакъом икъалэхэм ащыщэу:
Бэцэр, Ехэц, 37 Къэдэмэт, МефэІат, ахэм яІэгъо-
блэгъу хъупІэхэри ягъусэхэу – къэлиплІ.

38 Гъад лІакъом икъалэхэм ащыщэу:
ГъылыІад чІыналъэм ит Рамот зыкъэухъумэ­
жьыпІэ къалэр, Махъанаим, 39 Хъэщбэн, ЯІызэр, 

ахэм яІэгъо-блэгъу хъупІэхэри ягъусэхэу – къэ­
липлІ.

40 Ауж пхъэдзыр къызыфикІыгъэ адрэ лэуй лІа­
къоу мэрарый зэкІэмкІи къэлэ пшІыкІутІу ратыгъ.

41 ЯхъупІэхэри ахэтэу лэуй къалэхэу израилхэм 
ячІыгухэм арытыгъэр зэкІэмкІи къэлэ тІокІитІурэ 
ирэ хъущтыгъэ. 42 А къалэхэм зэкІэм яІэгъо-блэ­
гъухэм хъупІэхэр яІагъэх.

43 Джаущтэу, ятэжъхэр гущыІэ пытэкІэ къызы­
фигъэгугъагъэхэ чІыгур зэкІэ, Зиусхьаным израил­
хэм къаритыгъ, ар ежьхэм аубыти, итІысхьагъэх. 
44 Ятэжъхэр гущыІэ пытэкІэ къызэригъэгугъа­
гъэхэу Зиусхьаным ахэр сыд фэдэ лъэныкъокІи 
ыгъэгупсэфыгъэх. Израилхэм япыйхэр ахэм аІэ 
Зиусхьаным къырилъхьагъэхэти, зы пый закъо 
гори къапэуцужьын ылъэкІыгъэп. 45 ЫпэкІэ Зиус­
хьаным гущыІэшІоу израилхэм къариІуагъэр 
зэкІэ ыгъэцэкІэжьыгъ, мыгъэцэкІагъэу зыпари 
къэнагъэп.

ЯтІокІэнэрэ тІурэ шъхьэр

ТыгъэкъокІыпІэ лІакъохэр ячІыгу 
зэрэкІожьыгъэхэр

22 1 Ащ ыуж Ехъошуа Рубэнрэ Гъадрэ ялІа­
къохэм, Мынасэ лІакъом ызыныкъу аІоу 

къяджи, 2 ариІуагъ:
– Зиусхьаным иІумэтэу Мосэ шъо унашъоу 

къышъуфишІыгъэр зэкІэ жъугъэцэкІагъэ, сэ къы­
шъосІуагъэхэми, унашъо къышъуфэсшІыхэрэми 
шъуатекІыгъэп. 3 Охътабэм къыкІоцІ, непэрэ мафэр 
къэсыфэ, шъушыхэр къэшъубгынагъэхэп, шъуи 
Зиусхьанэу шъуи Тхьэ шъупшъэ къырилъхьагъэр 
жъугъэцэкІагъэ. 4 Зиусхьанэу шъуи Тхьэ, гущыІэ 
пытэ къызэришІыгъагъэм фэдэу, джы шъушыхэр 
ыгъэгупсэфыгъэх. Арышъ, Зиусхьаным иІумэтэу 
Мосэ Иордан псыхъом ыкІыб къыщышъуитыгъэ 
чІыгум жъугъэзэжьи, шъуиунэхэм шъуякІужь. 5 Ау 
Зиусхьаным иІумэтэу Мосэ къышъуитыгъэ унашъо­
хэмрэ Хабзэмрэ дэх имыІэу жъугъэцакІэх: Зиусхьа­
нэу шъуи Тхьэ шІу шъулъэгъу, Ащ игъогухэм шъуа­
рыкІу, иунашъохэр шъуухъумэх, шъуфэшъыпкъ, 
шъугурэ шъупсэрэкІэ шъуфэщагъэу шъуфэлажь.

6 ШІукІэ афэлъаІуи, Ехъошуа ахэр зетІупщы­
жьыхэм, ядэжь агъэзэжьыгъ. 7 Мынасэ лІакъом 

ызыныкъом Бащан чІыналъэм Мосэ чІыгу щы­
ритыгъагъ, лІакъом ызыныкъоу къэнагъэмрэ адрэ 
израилхэмрэ Иордан псыхъом итыгъэкъохьэпІэ 
лъэныкъо чІыгу щаритыгъагъ. Арыти, ядэжь 
агъэзэжьынэу ахэр ытІупщыжьыхэзэ, Ехъошуа 
шІукІэ афэлъаІуи, 8 моущтэу ариІуагъ:

– Шъо шъуищэтырэхэм шъуякІужьы, мылъ­
кушхо шъуІэкІэлъ – былымхэр бэу, тыжьынрэ 
дышъэрэ, гъуаплъэрэ гъучІырэ, щыгъын бэ дэдэ,– 
арышъ, пыим къонтхъэу къыпышъухыгъэмкІэ 
шъукъошхэм шъуадэгуащ.

9 Рубэн, Гъад лІакъохэм, Мынасэ лІакъом ызы­
ныкъом израилхэр КъэнаІан чІыгум ит Щылэу 
къалэ къагъанэхи, ежьхэм заІэти, Зиусхьаным 
Мосэ ижэдэкІэу унашъо къазэрэфишІыгъэу аубы­
тыгъэ ГъылыІад чІыналъэм екІужьыгъэх.

«Шыхьат» къурмэншІыпІэр

10 КъэнаІан чІыгум ит Иордан псыхъом дэжь 
щыт Гъэлылот къызэсыхэм, Рубэн, Гъад лІакъо­
хэм, Мынасэ лІакъом ызыныкъом джа чІыпІэм, 
Иордан псыхъо нэпкъым, къурмэншІыпІэшхо ща­
гъэуцугъ. 11 Мары Рубэн, Гъад лІакъохэм, Мынасэ 
лІакъом ызыныкъом Иордан псыхъом инэпкъэу 
израилхэм къафэгъэзагъэм, КъэнаІан чІыгум 
игъунапкъэ къурмэншІыпІэ щагъэуцугъ зэра­
Іорэр зэхахыгъэти, 12 ахэм заокІэ якІунхэу зэкІэ 

израил лъэпкъыр зэрэпсэоу Щылэу къалэ къы­
щызэрэугъоигъ.

13 Ау ащ ыпэкІэ израилхэм къурмэнышІэу Елы­
Іазар ыкъо Пинхъас аІопщи, ГъылыІад чІыналъэм 
щыІэ Рубэн, Гъад лІакъохэм, Мынасэ лІакъом 
ызыныкъом афагъэкІуагъ. 14 ПэщипшІ ащ игъу­
сагъ: израил лІакъо пэпчъ изынэбгырэ, ахэр зэкІэ 
израил лъэпкъхэм ахэхьэрэ унагъохэм янахьыжъ 
упчІэжьэгъугъэх.

15 Ахэр ГъылыІад къызэсыхэм, Рубэн, Гъад лІа­
къохэм, Мынасэ лІакъом ызыныкъом зафагъази, 
араІуагъ:

16 – Зиусхьаным илъэпкъ зэрэпсэоу мырэущтэу 
къышъуеІо: «Сыд пае Израилым и Тхьэ шъуфэмы­
шъыпкъагъа? Зиусхьаныр ІэкІыб шъушІызэ, Ащ 
шъупэуцужьызэ къурмэншІыпІэ непэ зыфэжъу­
гъэуцужьынэу сыдэущтэу ар шъо шъуфэшІагъа? 
17 Арэп, ПэІорa дэжь щызетхьэгъэ хэбзэнчъагъэр 
шъушІомакІа? Зиусхьаным ицІыф лъэпкъ ащ пае 
емынэм зэтыригъэлІагъ! Непэ къызынэсыгъэми 
зытыукъэбзыжьышъурэп. 18 Джы непэ шъо Зиус­
хьаным шъукІэрыкІынэу зышъогъэхьазыра? Непэ 
шъо Зиусхьаным шъупэуцумэ, неущ израил лъэп­
къым зэрэпсэоу Ащ ынае къыщифэщт. 19 Шъуи­
чІыгу мыкъабзэу къышъушІошІымэ, Зиусхьаным 
a  22:17 Еплъ: тхылъэу «ШъофнэкІым къыщекІокІыгъэ­
хэр» 25:1-9. 

ичІыгоу, чэтэнгъэІэгъэ лъапІэр зэрытым шъу­
къакІуи, Іахьэ къыддэжъугощ. Ау Зиусхьаным 
шъупэмыуцу, тэри бырсыр къытэшъумышІылІ, 
Ащ икъурмэншІыпІэ нэмыкІ зыфэшъумыгъэ­
уцужь! 20 Зэрахъ ыкъо Іахъан закъоба Зиусхьа­
ным фэгъэшъошагъэхэм афэгъэхьыгъэ унашъор 
зымыгъэцэкІагъэр, ау Ащ игубж зэкІэ израил 
лъэпкъым зэрэпсэоу къытефагъэба? А псэкІодым 
Іахъан закъоп ныІа текІодагъэр?»

21 Арыти, Рубэн, Гъад лІакъохэм, Мынасэ лІа­
къом ызыныкъом израил лъэпкъхэм янахьыжъ 
упчІэжьэгъугъэм мырэущтэу къараІожьыгъ:

22 – Зиусхьаныр – тхьэхэм я Тхьэжь! Зиусхьа­
ныр – тхьэхэм я Тхьэжь! Ащ ешІэ, израил лъэпкъ­
ми ерэшІ: Зиусхьаным тыпэуцоу, Ащ тыфэмы­
шъыпкъэмэ, непэ шъукъытшъхьамыс. 23 Зиус­
хьаныр ІэкІыб тшІыным пае къурмэншІыпІэ тэ 
зыфэдгъэуцужьыгъэмэ, ащ къурмэнгъэстрэ гъо­
мылэ къурмэнрэ е мамыр къурмэн щытшІынхэу 
арымэ, Ежь Зиусхьаным терэгъэпщын. 24 Хьау! 
Шъо къышъухэкІыгъэхэм зэгорэм тэ ткъохэм 
мырэущтэу къараІонэу тыщынагъэти ары тэ ар 
зыкІэтшІагъэр: «Сыд шъо Зиусхьанэу Израилым 
и Тхьэ шъузэрэхэтыр? 25 Иордан псыхъор тэры­
рэ шъорырэ Зиусхьаным гъунапкъэ тфишІыгъ. 
Арышъ, Зиусхьаным шъо шъуриеп, Ар тэтый». 
Джащ фэдэ шІыкІэкІэ, шъо къышъухэкІыгъэхэм 

яягъэкІэ, тэ ткъохэр Зиусхьаным шІолІыкІы­
жьыщтхэп.

26 Джары къурмэншІыпІэ дгъэуцунэу тэ зыкІит­
хъухьагъэр нахь, къурмэнгъэстрэ къурмэнхэмрэ 
щытшӀынхэу арэп. 27 Ары пакІопышъ, къурмэн­
гъэстрэ гъомылэ къурмэнрэкІэ, мамыр къурмэн­
рэкІэ зэфэдэу Зиусхьаным ыпашъхьэ титэуa тэри, 
шъори, тилІэужхэми тызэрэфэлэжьэщтым ар 
ишыхьатынэу ары. Джащыгъум, Зиусхьаным тэ 
тиІахьэ хэмылъэу шъо къышъухэкІыгъэхэм тэ 
ткъохэм ыужыкІэ къараІон алъэкІыщтэп.

28 Зэгорэм ащ фэдэу тэрми е ткъохэр арми къы­
таІомэ, мырэущтэу джэуап яттыжьыщт: «Зиусхьа­
ным икъурмэншІыпІэ итеплъэ иІэу тятэжъхэм Ащ 
икъурмэншІыпІэу агъэуцугъэм шъуеплъ. Ау ащ 
къурмэнгъэстрэ нэмыкІ къурмэнхэмрэ щашІын­
хэу арэп, тэрырэ шъорырэ шыхьатэу тиІэнэу ары 
нахь»,– тІуагъэ.

29 Зиусхьанэу ти Тхьэ непэ тыпэуцуни, ар Іэ­
кІыб тшІынышъ, Ащ икъурмэншІыпІэ нэмыкІ 
дгъэуцуни къурмэнгъэстрэ гъомылэ къурмэнрэ, е 
нэмыкІ къурмэн щытшІынэу ащ фэдэ егъашІэми 
орэмыхъу. Зиусхьанэу ти Тхьэ икъурмэншІыпІэ 
шъыпкъэр Ащ ичэтэнгъэІэгъэ лъапІэ ыпашъхьэ 
ит закъор ары!
a  22:27 Зигугъу къыщишІырэр Шылэу щыІэ чэтэнгъэІэ­
гъэ лъапІэр арын фай. Еплъ: 18:1. 

30 Арыти, къурмэнышІэу Пинхъасрэ израил 
лъэпкъхэм янахьыжъ упчІэжьэгъухэмрэ Рубэн, 
Гъад лІакъохэм, Мынасэ лІакъом ызыныкъом 
аІуагъэр зызэхахым адырагъэштагъ. 31 Къурмэ­
нышІэу ЕлыІазар ыкъо Пинхъас ахэм ариІуагъ:

– Зиусхьаныр зэрэтигъусэр, Ащ шъузэрэфэ­
шъыпкъэр непэ къыдгурыІуагъ. Зиусхьаным 
ипщыныжь израилхэр непэ щышъуухъумагъэх.

32 Рубэн, Гъад лІакъохэр зыщыпсэухэрэ Гъы­
лыІад хэкур къурмэнышІэу ЕлыІазар ыкъо Пин­
хъасрэ израил лІакъохэм япащэхэмрэ къабгыни, 
КъэнаІаным къэкІожьыхи, къэбарыр израилхэм 
къафаІотэжьыгъ. 33 Израилхэм а къэбарыр зызэха­
хым гушІуагъэх, Зиусхьаным щытхъу фашІыгъ. 
Рубэн, Гъад лІакъохэм заокІэ якІунхэм, ахэр зы­
щыпсэурэ чІыгур хэкужъ ашІыным игугъу ащ 
нахьэу ашІыжьыгъэп.

34 Рубэн, Гъад лІакъохэм «Шъори тэри Зиусхьа­
ныр зэрэти Тхьэм мыр ишыхьат», аІуи, а къур­
мэншІыпІэм «Шыхьат»a цІэу фашІыгъ.

a  22:34 Мы гущыІэр ижъырэ Іэпэрытхыхэм ащыщхэм 
ахэтми, ижъырэ джуртыбзэкІэ тхыгъэ Іэпэрытхым 
ар хэтэп. 

ЯтІокІэнэрэ щырэ шъхьэр

Ехъошуа пащэхэм гъозэ гущыІэу 
къариІожьыгъэр

23 1  Израилыр зэкІэ ипыйхэу лъэныкъо 
пстэумкІи къегъэтІысэкІыгъэхэм амы­

гъэгумэкІыжьэу Зиусхьаным зегъэрэхьатым ыуж 
охътабэ тешІагъ; Ехъошуа жъы хъуи, ыныбжь 
хэкІотагъ. 2 Зэгорэм ар израилхэм зэкІэм къяджи, 
лъэпкъым инахьыжъ упчІэжьэгъухэм, пащэхэм, 
ихьыкумышІхэм, иІэшъхьэтетхэм ариІуагъ:

– Сэ жъы сыхъугъ, сыныбжьи хэкІотагъ. 3 Зиус­
хьанэу, шъуи Тхьэм шъощ пае лъэпкъхэм зэкІэм 
аришІагъэр, Ар зэрэшъуфэзэуагъэр зэкІэ шъулъэ­
гъугъэ. 4 ЫужыкІэ Иордан псыхъомрэ тыгъэкъо­
хьапІэмкІэ щыІэ Хышхомрэ азыфагу илъ чІыгур 
зэкІэ пхъэдзыкІэ шъуилІакъохэм къатезгощагъ: 
лъэпкъэу згъэкІодыгъэхэмрэ джыри къэнэгъэ 
лъэпкъхэмрэ ячІыгухэр. 5 Зиусхьанэу, шъуи Тхьэ 
ахэр Ежь шъуигъогу тырифыщтых. Ахэр шъукІэ­
лъырифынхэшъ, гущыІэ пытэ къызэрэшъуиты­
гъагъэуи ячІыгу шъо шъуубытыщт.

6 Арышъ, джабгъумкІи сэмэгумкІи шъудэмыхэу 
Мосэ и Хабзэу тхылъым итхагъэр пытагъэ шъухэ­
лъэу, зэкІэ кІэзыгъэнчъэу жъугъэцакІэ. 7 А къэнэгъэ 

лъэпкъхэм захэшъумыгъэкІуакІ, ахэм ятхьэхэм 
ацІэ къешъумыІу, ахэмкІэ тхьэлъанэ шъумышІы, 
ятхьэнэпцІхэм шъуафэмылажь, шъхьащи афэ­
шъумышІ! 8 Непэ нэс шъузэрэфэшъыпкъагъэу, 
Зиусхьанэу шъуи Тхьэ тапэкІи шъуфэшъыпкъ.

9 Лъэпкъышхохэу, лъэпкъ лъэшхэр Зиусхьаным 
шъукІэлъырифыгъэх. Непэ къызнэсыгъэми хэти 
къышъупэуцужьын ылъэкІыгъэп. 10 Зиусхьанэу 
шъуи Тхьэ гущыІэ пытэ къызэрэшъуитыгъагъэу 
шъощ пае Ежь мэзаошъ, шъуизынэбгырэ миным 
кІарегъэІэжьы. 11 Арышъ, Зиусхьанэу шъуи Тхьэ 
сыд хъугъэми шІу зэрэшъулъэгъущтым ыуж 
шъуит.

12 Ау шъо Ащ шъуакІыб фэжъугъазэу, къэнэ­
гъэ лъэпкъэу къышъухэсмэ ащыщхэм шъуагуа­
хьэу, ахэм блэгъагъэ адэшъушІэу, шъуалъыкІоу, 
къызылъыжъугъакІохэу хъумэ, – 13 джащыгъум: 
Зиусхьанэу шъуи Тхьэ а лъэпкъхэр ащ нахьэу 
зэрэшъукІэлъыримыфыжьыщтхэр зэжъугъашІэ. 
Зиусхьанэу шъуи Тхьэ къышъуитыгъэ чІыгу­
шІум шъутекІодыкІыжьыфэ шъоркІэ убытыпІэрэ 
лъахъэрэ ахэр хъущтых, къамыщэу шъуакІыб 
ращыщт, шъунэхэм панэу акІэлъыщтых.

14 Мары сэ, мы чІыгум псэ зыпытэу тет пстэуми 
афэдэу, джы аужырэ гъогум сытехьажьы. Зиус­
хьанэу шъуи Тхьэ гущыІэ пытэу, шІу закІэу къы­
шъуитыгъэхэм ащыщ хьаулыеу къызэрэмынагъэр 

шъугурэ шъупсэрэкІэ зэжъугъашІэ. ЗэкІэ шъо 
къыжъудэхъугъ, зыпари мыгъэцэкІагъэу къэна­
гъэп. 15 Ау Зиусхьанэу шъуи Тхьэ гущыІэ пытэу 
къышъуиІуагъэр зэкІэ къызэрэшъохъулІагъэу, 
джащ фэдэ къабзэу, тхьамыкІагъоу пэшІорыгъэ­
шъэу зигугъу къышъуфишІыгъэхэри чІыгушІоу 
къышъуитыгъэм шъутыремыгъэкІодыкІыфэ Зиус­
хьаным ыгъэцэкІэжьыщт. 16 Зиусхьанэу шъуи 
Тхьэ къыжъудишІыгъэ зэзэгъыныгъэр шъуукъоу, 
нэмыкІ тхьэхэм шъуафэлажьэу, шъхьащэ афэшъу­
шІэу зежъугъажьэкІэ, Ащ игубж къышъуфызэ­
кІэнэнышъ, чІыгушІоу къышъуитыгъэм шІэхэу 
шъутыригъэкІодыкІыщт.

ЯтІокІэнэрэ плІырэ шъхьэр

Зэзэгъыныгъэ лъапІэр Щэхэм 
зэрэщагъэкІэжьыгъэр

24 1 ЗэкІэ израил лІакъохэр Ехъошуа Щэ­
хэм щиугъоигъэх. Лъэпкъым инахьыжъ 

упчІэжьэгъухэм, ащ ипащэхэм, ихьыкумышІхэм, 
иІэшъхьэтетхэм ар къяджагъэти, зэкІэри къакІуи, 
Тхьэм ыпашъхьэ къиуцуагъэх. 2 ЕтІанэ Ехъошуа 
лъэпкъым зыфигъэзагъ:

– Зиусхьанэу Израилым и Тхьэ мары ыІорэр: 
«БэшІагъэу шъуятэхэр – Ибрахьимэрэ Нахъоррэ 
ятэу Тэрахъ нэсыжьэу – псыхъо кІыбымa щыпсэу­
щтыгъэх, нэмыкІ тхьэхэми афэлажьэщтыгъэх. 3 Ау 
Сэ шъуятэу Ибрахьимэ псыхъо кІыбым щыІэ чІы­
гум къисщи, зэрэ КъэнаІанэу къыщесщэкІыгъ. Сэ 
ащ ихъопсащэ згъэбэгъуагъэ: Исхьакъ къестыгъ, 
4 етІанэ Исхьакъ Якъубэрэ Іэсаурэ къестыгъэх. 
СэІир къушъхьалъэхэр Сэ Іэсау къестыгъэх, ау 
Якъубэ ыкъохэр игъусэхэу Мысыр икІыгъ.

5 Мосэрэ Хьарунэрэ Сэ къышъуфэзгъэкІуагъэх, 
етІанэ щысшІагъэхэмкІэ Мысырыр зэщызгъакъуи, 
ащ шъукъисщыжьыгъ. 6 Мысырым шъуятэжъхэр 

a  24:2 Ефрат псыхъом ыкІыб, Мэсэпэтамым. Джащ фэдэх 
я 3-рэ, я 14-рэ, я 15-рэ усэхэр. 



Ехъошуа 24

106

къызисэщыжьхэм, ахэр хы Къамылым нэс кІуа­
гъэх. Мысырхэр купсынкІэхэм арысхэуи, шыухэуи 
а хым нэс шъуятэжъхэм къалъычъагъэх. 7 Зиус­
хьаныр ІэпыІэгъу къафэхъунэу ащыгъум ахэр 
еджагъэхэти, шъорырэ мысырхэмрэ шъуазыфагу 
Ащ шІункІыр къыдилъхьагъ, мысырхэм хыр къа­
тыригъауи, чІыригъэхьагъэх. Шъо шъунэхэмкІэ 
шъулъэгъугъэба мысырхэм Сэ ясшІагъэр! Ащ ыуж 
илъэсыбэрэ шъофнэкІым шъо шъущыпсэугъ.

8 ЕтІанэ Иордан псыхъом итыгъэкъокІыпІэкІэ 
щыпсэущтыгъэхэ амэрхэм ячІыгу Сэ шъукъэсщагъ. 
Ахэр шъо къышъозэуагъэхэми, шъуІэ къислъхьэ­
хи, ежьхэри шъуапашъхьэ Сэ щызгъэкІодыгъэх, 
ячІыгуи шъуубытыгъ. 9 Моаб пачъыхьэу Цыпор 
ыкъо Бэлакъ Израилым къезэонэу зигъэхьазыры 
зэхъум, БэІор ыкъо БэлыІам къышъуигъэбгынэу 
лъигъэкІуагъэх. 10 Ау Сэ БэлыІам седэІунэу сыфэя­
гъэпти, нэшІущыфэныгъэхэр къышъуезгъэІолІа­
гъэх, шъукъыІэкІэсхыгъ.

11 Иордан псыхъом шъукъызэпырыкІи, Ерыхъэу 
шъукъэкІуагъ. Ерыхъэу дэсхэр къызэрэшъозэуа­
гъэхэм фэдэу амэрхэмрэ пэрыцхэмрэ, къэнаІан­
хэмрэ хьатхэмрэ, гъыргъащхэмрэ хъэухэмрэ, 
ыкІи еусхэр къышъозэуагъэхэми, Сэ ахэр шъуІэ 
къислъхьагъэх. 12 Сэ ахэр гуІэнэу зыхэсыдзагъэхэмa 
a  24:12 Ижъырэ джуртыбзэкІэ тхыгъэ Іэпэрытхым зэрэ­
хэтыр: «къэцыгъонэшхохэр афэзгъэкІуагъэх».

амэр пачъыхьитІур шъукІэлъырифыгъ: уичатэ­
рэ уищабзэрэп ар зышІагъэр. 13 Джаущтэу чІыгоу 
умылэжьыгъэр, къалэу шъумыгъэуцугъэхэр Сэ 
къышъостыгъэх. Джы шъо ахэм шъуащэпсэу, 
шъумыгъэтІысыгъэ сэнэшъхьэшІапІэхэмрэ зэй­
тын мэзжъыехэмрэ къащыкІырэр шъошхы».

14 – Арышъ,– Ехъошуа игущыІэ лъигъэкІо­
тагъ,– Зиусхьаным ищынагъо шъугу ижъугъэлъ, 
шъугу къабзэу, шъуфэшъыпкъэу Ащ шъуфэлажь. 
Ефрат псыхъо кІыбымрэ Мысырымрэ ащыпсэу­
хэ зэхъум шъуятэжъхэр зыфэлажьэщтыгъэхэ 
тхьэхэр чІэшъудзыжьхи, Зиусхьаным шъуфэ­
лажь. 15 Ау шъо Зиусхьаным шъуфэлэжьэнэу 
шъуфэмыемэ, непэ блэмыкІэу шъузыфэлэжьэ­
щтыр къыхэшъух: шъуятэжъхэр псыкІыбым 
зыщыфэлажьэщтыгъэхэ тхьэхэр ара е зичІыгу 
шъущыпсэурэ амэрхэм ятхьэхэр ара. Сэры пІо­
мэ, сэ сшъхьэкІи сиунагъокІи Зиусхьаным ты­
фэлэжьэщт.

16 Арыти, израилхэм джэуап къатыжьи, къы­
раІуагъ:

– Хьау, Зиусхьаныр къэдгъанэу нэмыкІ тхьэ­
хэм тафэлэжьэнэу, егъашІи орэмыхъу! 17 Зиусхьа­
нэу ти Тхьэр арыба тэри тятэжъхэри пщылІы­
пІэ чІыпІэм, Мысырым тыкъизыщыжьыгъэр, 
шІэгъошІэгъэшхохэр нэрылъэгъу къыщытфэ­
зышІыгъэр. Гъогум тытетыфэ зэкІэ лъэпкъэу 

тыкъызыпхырыкІыгъэхэм Ащ тащиухъумагъ. 
18 ЗэкІэ лъэпкъхэри амэрэу мы чІыгум исыгъэхэри 
Зиусхьаным ткІэлъырифыгъэх. Ар – тэ ти Тхьэшъ, 
тэри Зиусхьаным тыфэлэжьэщт.

19 Ехъошуа израилхэм ариІуагъ:
– Шъо Зиусхьаным шъуфэлэжьэшъунэу шъо­

Іуа? Ар Тхьэ ЛъапІ! Ар нэкъокъогъу иІэныр къызэ­
мыкІурэ Тхьэ! ШъуемыдэІумэ, псэкІод шъушІэмэ, 
къышъуфигъэгъущтэп. 20 ШІу къышъуфэзышІэ­
гъэ Зиусхьаныр къэжъугъанэу, хымэ тхьэхэм 
шъуафэлажьэ зыхъукІэ, Ар къышъупэуцунышъ, 
тхьамыкІагъор къышъуфигъэкІони, ухыпІэ ар 
шъуфэхъущт.

21 Ащ ипэгъокІэу:
– Хьау! Зиусхьаным тэ тыфэлэжьэщт!– лъэп­

къым Ехъошуа къыриІуагъ.
22 Арыти:
– Зиусхьаныр къыхэшъухыгъэу, Ащ шъузэрэ­

фэлэжьэщтымкІэ шъо джы шыхьат шъузыфэхъу­
жьы,– ыІуагъ Ехъошуа.

– Ары, тышыхьат,– адрэхэм къыраІожьыгъ.
23 – Ащыгъум,– ыІуагъ Ехъошуа,– хымэ тхьэу 

шъуиІэхэр чІэшъудзыхи, шъугукІэ Зиусхьанэу 
Израилым и Тхьэ зыфэжъугъаз.

24 Лъэпкъым Ехъошуа къыдыригъэштагъ:
– Тэ Зиусхьанэу ти Тхьэ тыфэлэжьэщт, Ащ те­

дэІущт.

25 Джаущтэу а мафэм лъэпкъым ыцІэкІэ Ехъо­
шуа Зиусхьаным зэзэгъыныгъэ дишІи, унашъо­
хэмрэ шапхъэхэмрэ а чІыпІэм, Щэхэм, лъэпкъым 
къыщыритыгъэх. 26 А гущыІэхэр Ехъошуа Тхьэм 
ихабзэ зэрытхэгъэ тхылъым дитхагъэх. ЕтІанэ 
мыжъошхо къышти, Зиусхьаным ичэтэнгъэІэгъэ 
лъапІэ дэжь щыт чъыгаем ычІэгъ чІигъэуцуагъ.

27 – Шъуеплъ!– Ехъошуа израил лъэпкъым ри­
Іуагъ.– Зиусхьаным къытиІогъэ гущыІэхэр зэкІэ 
мары, мы мыжъом зэхихыгъэхэшъ ар тишыхьа­
тыщт. Шъуи Тхьэ ІэкІыб зышъушІыкІэ шыхьатэу 
къышъупэрэуцу!

28 ЕтІанэ Ехъошуа шъхьадж иунэе чІыгу Іахьэ 
кІонэу цІыфхэр ытІупщыгъэх.

Ехъошуа зэрэлІагъэр

29 Ащ ыуж Зиусхьаным иІумэтэу Ныун ыкъо 
Ехъошуа илъэсишъэрэ пшІырэ ыныбжьэу идунай 
ыхъожьыгъ. 30 Ежь иунэе Іахьэм хэхьэрэ Ефраим 
къушъхьалъэм ит ГъэІащ къушъхьэм итемыркІэ 
щыІэ Тымнат-Сэрахъ къалэм ичІыгу щагъэтІы­
лъыжьыгъ.

31 Ехъошуа щэІэфи, ыужыкІэ нахьыжъ упчІэ­
жьэгъухэу Зиусхьаным Израилым къыфишІэгъэ 
Іоф пстэури зынэгу кІэкІыгъэхэри опсэухэфи Изра­
илыр Зиусхьаным фэлэжьагъ.

32 Юсыф ихьэдэкъупшъхьэхэу израилхэм Мы­
сырым къырахыжьыгъэхэр Щэхэм къалэм ичІыгу 
щычІалъхьажьыгъэх. Якъубэ Хъаморэ ыкъохэм 
а чІыгур тыжьын ахъщишъэкІэ къащищэфыгъ. 
(Хъаморэ Щэхэм ятагъ). Джары Юсыф къытекІы­
гъэхэм яунэе Іахьэу ар зыкІэхъугъэр.

33 Хьарунэ ыкъо ЕлыІазар дунаим зехыжьым, 
ыкъоу Пинхъас къытефэгъэ Ефраим къушъхьа­
лъэм ит ГъыбІэ щагъэтІылъыжьыгъ.

Джасус (2:1, 6:16, нэмыкІ чІыпІэхэми) – ПлъэкІо-
дэІуакІу. Хымэ чІыпІэм цІыф ыкІи нэмыкІ кІуачІэу 
щыІэхэр зыфэдэхэр шъэфэу къызэригъэшІэнэу 
агъакІорэр.
Зиусхьан (1:1, нэмыкІ чІыпІэхэми) – Тхьэм изэ­
рэщыт къызэрыпІон плъэкІыщт амалхэм ащыщ. 
Адыгэ гущыІэу «Зиусхьаным» мэхьанэу иІэм зэ­
фэмыдэ джурт гущыІитІумэ къарыкІырэр къеты. 
Апэрэр: «Адонай» (Ехъошуа 3:11). Тхьэр зэрэлъэ­
рыхьэр, Ар зэрэфэшІыгъэр мэхьанэу иІ. ЯтІонэрэ 
гущыІэмкІэ Тхьэм ыцІэ къыраІо: «Яхве» (Ехъо­
шуа 1:1), ащ къикІырэмэ ащыщ «егъашІэм щыІэ 
зэпытыр».
ЗыкъэухъумэжьыпІэ къалэхэр (20:2, нэмыкІ 
чІыпІэхэми) – МышІэ ІофкІэ цІыф горэ зыукІы­
рэр зыкъыгъэнэжьыным пае шъхьэегъэзыпІэкІэ 
зэкІужьын ылъэкІыщт къэлищэу Мосэ Иордан 
итыгъэкъокІыпІэ лъэныкъо щигъэнэфэгъагъэ­
хэр ары.
Къурмэнгъэст (8:31, нэмыкІ чІыпІэхэми) (ма­
шІокІэ агъэстырэ къурмэн) – зэрэлъэпкъэуи нэ­
бгырэ зырызхэми апае а зы мафэм къыкІоцІ тІо, 
тыгъэм икъыкъокІыгъорэ икъохьажьыгъорэ 
атефэу, ашІыщтыгъэ къурмэныр ары. Къурмэныр 

зэрэщытэу къурмэншІыпІэм щагъэстыщтыгъэ. 
Мы къурмэным адрэ къурмэн пстэумэ анахьэу 
мэхьанэ иІагъ;
КъурмэнышІ (3:3, нэмыкІ чІыпІэхэми) – Тхьэм 
фэлэжьэрэ цІыфэу диным епхыгъэ Іофтхьабзэхэр 
зыгъэцакІэщтыгъэр ары. Ижъырэ Зэзэгъыны­
гъэм илъэхъан зэрэлъэпкъэу е нэбгырэ зырыз­
хэм ацІэкІэ къурмэн ышІыныр ащ ипшъэрылъ 
шъхьаІэщтыгъ.
Лэуйхэр (3:3, 13:14, нэмыкІ чІыпІэхэми) – Ижъы­
рэ Зэзэгъыныгъэм илъэхъан къурмэнышІхэр 
къызхахыщтыгъэхэр Лэуй ибынхэм къатекІыгъэ 
лІакъор ары. Лэуй джурт лІэкъо пшІыкІутІур къы­
зтекІыгъэ Якъубэ ыкъо пшІыкІутІумэ ащыщыгъ. 
Лэуй къыпыкІыгъэх зэшхэу Мосэрэ Хьарунэрэ. 
КъурмэнышІхэр къызхахыщтыгъэхэр Лэуй къы­
пыкІыгъэ Хьарунэ илІакъо щыщхэр ары ныІэп. 
Лэуй къытекІыгъэ хъулъфыгъэхэм зэкІэми «лэуй­
хэр» араІуагъ. Лэуйхэм чэтэн гъэІагъэм, ыужкІэ 
Тхьэм и Унэу  Ерусэлэм дэтым Іоф ащашІэщтыгъэ. 
Джащ фэдэуи Тхьэм ипхъонтэ лъапІэ ахэм зэра­
хьэщтыгъэ.
Мамыр (зэгурыІоныгъэ) къурмэныр (8:31, 
нэмыкІ чІыпІэхэми) – ЦІыфым ежь фаеу ышІырэ 
къурмэныр. Къурмэн ашІыгъэм ишэхэмрэ ыкІоцІ 
къырахыгъэхэмрэ къурмэнгъэстым игъусэу Тхьэм 
фагъэшъуашэхэти, зэрэщытэу къурмэншІыпІэм 

щагъэстыщтыгъэх. Къурмэнылым щыщ Іахь 
Тхьэм фагъэшъуашэщтыгъэ, адрэр къурмэн зы­
шІырэмрэ цІыфхэмрэ зэдашхыщтыгъэ.
Пхъонтэ лъапІэр (3:3, 3:6, нэмыкІ чІыпІэхэ
ми)  – Тхьэм унашъо къызэрэфишІыгъэм тетэу 
Мосэ пхъонтэрыр пхъэм харигъэшІыкІи, дышъэр 
тыраригъэлъхьэжьыгъагъ. Тхьэм иунэшъуипшІ 
зытет мыжъобгъухэмрэ пкъыгъо лъапІэхэмрэ ащ 
дэлъыгъэх. Дышъэм хэшІыкІыгъэ къэрыубхэу 
пхъонташъхьэм тетхэм атамэхэр зыщызэнэсхэрэр 
Тхьэр зыдэщыІэ чІыпІэу алъытэщтыгъ.
Пчыпыджын (8:18, 8:26) – Мыр зыфэдэр пчы: 
зыпэ папцІэу упсыгъэ бэщ кІыхьэу гъучІ чан зы­
палъхьэу нахьыпэм зэрэзаощтыгъэхэр ары.
Пэсах мэфэкІыр (5:10, 5:11) – Тхьэм джуртхэр 
Мысыр хэгъэгум къызэрэрищыжьыгъэхэм фэ­
гъэхьыгъэ мэфэкІ.
Фэ (11:6) – фэр Іудэнэ псыгъо кІыхьэм фэдэу цІы­
фыми псэушъхьэу лъакъомэ атетхэми ахэлъ, 
лыпцэхэмрэ къупшъхьэхэмрэ зэрепхых. ЗекІорэ 
псэушъхьэм иаужырэ лъакъохэм ахэлъ фэр зэпы­
упкІымэ, ар мыкІожьышъоу мэхъу.
ЧэтэнгъэІэгъэ лъапІэр (18:1, нэмыкІ чІыпІэхэ
ми) – Джурт лъэпкъыр итарихъ иублэгъум кощын 
зэпымыужьхэм ахэт зэхъум, къыздырихьакІынэу 
чэтэнгъэІагъэр тхьэлъэІупІэ-къурмэншІыпІэу 
ыгъэпсыгъагъ. Пачъыхьэу Сэлмэн Тхьэм и Унэу 

аригъэшІыгъагъэр чэтэнгъэІэгъэ лъапІэм игъэ­
псыкІэ фэдагъ.
Іумэт (1:1, нэмыкІ чІыпІэхэми) – ЗыІэ илъым фэ­
шъыпкъэр, шъыпкъэныгъэ фыриІэу фэлажьэрэр 
ары. Тхылъэу «Ехъошуа» Мосэ игугъу къызэрэ­
щишІырэр: «Тхьэм иІумэт» (1:1). Джащ фэдэу мы 
тхылъ дэдэм икІэухым Ехъошуа фэгъэхьыгъэу 
къыщеІо: «Тхьэм иІумэт» (24:29).

